
ኢትዮጵያ ... ወደ ገጽ 4 ዞሯል

ከበካይ ጋዝ ... ወደ ገጽ 4 ዞሯል

ከ27 የልማት  ... ወደ ገጽ 4 ዞሯል

አዲሱ ገረመው

አዲስ አበባ፡- ኢትዮጵያ ዘላቂ ሠላምን ለማምጣት 
እያደረገችው ላለው ጥረት ዓለም አቀፍ እውቅና ማግኘቷን 
የውጭ ጉዳይ ሚኒስቴር አስታወቀ:: የአውሮፓ ህብረት 
የአባይን ውሃ በተመለከተ እየተካሄደ ያለውን ሂደት  
በታዛቢነት ሲከታተል ቢቆይም ከሰሞኑ የገለልተኝነት 
ስሜት የሌለውና ወደ አንድ ወገን ያደላ መግለጫ 
መስጠቱንም ጠቅሰዋል::

የውጭ ጉዳይ ሚኒስቴር ቃል አቀባይ አምባሳደር ዲና 
ሙፍቲ  አበይት  ፖለቲካዊ፣ ኢኮኖሚያዊና ዜጋ ተኮር 
ዲፕሎማሲ ክንዋኔዎችን አስመልክተው ትናንት  በሰጡት 
መግለጫ እንዳሉት፤ሠሞኑን ምክትል ጠቅላይ ሚኒስትርና 
የውጭ ጉዳይ ሚኒስትር አቶ ደመቀ መኮንን ከአውሮፓ 
ህብረት የአደጋ ስጋት ሥራ አመራር ኮሚሽነር ዣኔስ 
ሌናርቺች ጋር በኢትዮጵያ ስላለው የሰብዓዊና ወቅታዊ 

ሁኔታዎች ዙሪያ ውይይት አድርገዋል፤ በውይይታቸውም 
ወቅት ኮሚሽሩ በሰሜን የአገሪቱ ክፍል የተከሰተውን 
ችግር ለመፍታት ኢትዮጵያ እየወሰደች ያለውን የሰላም 
ጥረት እውቅና ሰጥተዋል:: ኮሚሽነሩ የሱማሌ ድርቅን 
ጨምሮ በአማራና አፋር እንዲሁም በትግራይ ክልል 
ያለውን ሰብዓዊ ሁኔታ መገምገማቸውንም ገልጸዋል::

ቃል አቀባዩ፤ ስለ አገራዊ ውይይትና በአፍሪካ ህብረት 
የሚመራው የሠላም ተነሳሽነት እንዲሁም ግጭቶችን 
በሠላማዊ መንገድ ለማስቆምና በአገሪቱ ዘላቂ ሠላም 
ለማረጋገጥ መንግስት እስካሁን እየወሰዳቸው ያሉ የሰላም 
ሂደቶችን እንደሚደግፉ ኮሚሽነሩ አንስተዋል ነው ያሉት:: 
የኢትዮጵያ መንግስት የሰብዓዊ ድጋፍን ተደራሽነት 
ለማረጋገጥ እያከናወነ ያለውን ጥረትም ማድነቃቸውን 
ጠቅሰዋል:: ውይይቱን ለማስቀጠል ኢትዮጵያና ህብረቱ 
ፍላጎት እንዳላቸው አመላክተዋል:: 

ኢትዮጵያ ለምታደርገው የሠላም ጥረት  ዓለም 
አቀፍ እውቅናን እያገኘች መሆኑ ተገለፀ

• የአውሮፓ ህብረት የአባይ ውሃን በተመለከተ ያወጣው መግለጫ ለአንድ ወገን ያደላ ነው

“በንጹኃን ዜጎች ላይ 
የሚቃጣው ጥቃት በየትኛውም 
መመዘኛ ተቀባይነት የሌለውና 

ሊወገዝ የሚገባው ተግባር ነው”
-አባ ገዳ ጎበና ሆላ 
የቱለማ አባ ገዳና የገዳ አባቶች ህብረት ፀሐፊ

በትግራይ ክልል ከአምስት 
ሚሊየን በላይ ዜጎች ድጋፍ 

እየተደረገላቸው ነው

ጌትነት ተስፋማርያም

አዲስ አበባ፡- 27 የመንግሥት የልማት ድርጅቶች በበጀት ዓመቱ መጨረሻ 
540 ቢሊየን ብር እንደሚያገኙ የኢትዮጵያ ኢንቨስትመንት ሆልዲንግ 
አስታወቀ። የልማት ድርጅቶቹ ገቢ ካለፈው ዓመት ጋር ሲነጻጸር የ46 በመቶ 
ዕድገት እንዳለው ተገልጿል። 

የኢትዮጵያ ኢንቨስትመንት ሆልዲንግ አመራሮች በተቋማቸው ስር 
ከሚገኙ 27 የመንግሥት የልማት ድርጅት ኃላፊዎች ጋር ይፋዊ የትውውቅ 
መድረክ ትናንት አካሂደዋል።

የኢትዮጵያ ኢንቨስትመንት ሆልዲንግ ዋና ሥራ አስፈጻሚ አቶ ማሞ 
ምህረቱ በወቅቱ ለጋዜጠኞች እንዳስታወቁት፤ በመንግሥት ኢኮኖሚ 

ውስጥ የልማት ድርጅቶች ያላቸው ሚና ላቅ ያለ ነው። ባለፉት 10 ወራት 
ያከናወኗቸው ስራዎች ሲታይ በዓመቱ ማጠናቀቂያ 540 ቢሊየን ብር 

እንደሚያገኙ ተገምቷል።
የመንግሥት የልማት ድርጅቶች የገቢ መጠን ከግማሽ 

ትሪሊየን ብር በላይ መሆኑና አጠቃላይ ገቢያቸው ካለፈው 
ዓመት ጋር ሲነጻጸር በ46 በመቶ እንደሚያድግ መገመቱን 
አስታውሰው፤ ይህም የኢትዮጵያ ኢኮኖሚ በጦርነት፣ በድርቅና 
በተለያዩ ምክንያቶች የተነሳ ጫና ቢደርስበትም አሁንም ጠንካራ 

መሰረት ላይ መሆኑን ያሳያል ሲሉ አቶ ማሞ ተናግረዋል።  
ኢኮኖሚውን በማሳደግ ረገድ ተሳትፏቸውን እያጠናከሩ 

የሚገኙት የልማት ድርጅቶቹ ከዓመት ዓመት ያላቸው አፈጻጸም 
እየተሻሻለ መምጣቱ የሚበረታታ ነው። በቀጣይም የኢትዮጵያ ኢንቨስትመንት 
ሆልዲንግ የልማት የድርጅቶቹን አቅምና ተወዳዳሪነት በማሳደግ ረገድ የእራሱን 
ሚና ይወጣል ብለዋል።    

ከ27 የልማት ድርጅቶች 
ከግማሽ ትሪሊየን ብር 
በላይ ገቢ ይጠበቃል

አምባሳደር ዲና ሙፍቲ

አቶ ማሞ ምህረቱ

ዜና

መዓዛ ማሞ

አዲስ አበባ፡- የኢትዮጵያ መንግስት የተናጠል የተኩስ 
አቁም ካደረገ በኋላ በትግራይ ክልል 5ነጥብ2 ሚሊየን 
ዜጎች ድጋፍ እየተደረገላቸው እንደሆነ የብሔራዊ አደጋ 
ስጋት ኮሚሽን አስታወቀ።

ኮሚሽነሩ አቶ ምትኩ ካሣ ዛሬ በሰጡት ጋዜጣዊ 
መግለጫ እንደገለጹት፤ ከሐምሌ 2013ዓ.ም እስከ ሰኔ 
10/2014 ድረስ 135,164 ሜትሪክ ቶን የምግብ ድጋፍ 
እንዲሁም 16,883 ሜትሪክ ቶን ምግብ ነክ ያልሆነ ድጋፍ 
ቀርቧል::  2ነጥብ4 ቢሊየን የኢትዮጵያ ብርም በዚሁ 
ጊዜ በአጋር አካላት በኩል በሰብዓዊ አገልግሎት በረራ 
አማካኝነት ወደ ትግራይ ክልል  ተጓጉዞ ለሰብዓዊ እርዳታ 
አቅርቦት፣ ለመጋዘን ኪራይ እና የተለያዩ ክፍያዎችን 
ለመክፈል ውሏል::

ከዚህም ባሻገር ወደ ተለያዩ እደላ ጣቢያዎች 
ለማድረስ የሚሆን ነዳጅ ስለሚያስፈልግ 828,425 ሊትር 
ነዳጅ ወደ ትግራይ ክልል እንዲገባ መደረጉን የጠቀሱት 
ኮሚሽነሩ፤ ጤና ጣቢያዎችን እና ሆስፒታሎችን ተደራሽ 
ማድረግ እንዲቻልም 218.89 ሜትሪክ ቶን መድኃኒት 
መጓጓዙን ኮሚሽነሩ አክለው ገልጸዋል::

እንደ ኮሚሽነሩ ገለጻ፤ በቀን ውስጥ 308 ተሽከርካሪዎች 
ወደ ትግራይ እየተጓጓዙ ሲሆን ከሚያዚያ 2014 ጀምሮ 
እስከ አሁን  2798 ተሽከርካሪዎች ተጓጉዘዋል።

ኮሚሸነሩ አያይዘው እንደገለጹት፤ በአፋር እና 
አማራ በሰው ሰራሽ እና ተፈጥሮ  ችግሮች እንዲሁም 
፣ሶማሌ፣ ኦሮሚያ እና ደቡብ ክልሎች በአብዛኛው 
ከድርቅ ጋር በተገናኘ ባጋጠመ ችግር ምክንያት በአምስቱ 
ክልሎች  19ነጥብ1 ሚሊየን ዜጎች የዕለት ደራሽ እርዳታ 
እየቀረበላቸው የሚገኝ ሲሆን፤ ከሐምሌ 1/2013ዓ.ም 
እስከ ሰኔ 10/2014 ድረስ 546,237.3 ሜትሪክ ቶን ምግብ 
እንዲቀርብ ተደርጓል:: ምግብ ነክ ባልሆነ አቅርቦትም 
162,138 ሜትሪክ ቶን እንዲቀርብ የተደረገ ሲሆን 
በተለይም በገጠር ገበያ በቂ የእህል አቅርቦት ባለባቸው 
አካባቢዎች ገንዘብ የሚላክ በመሆኑ በተጠቀሰው ጊዜ 
3ነጥብ6 ቢሊየን ለነዚህ አምስት ክልሎች መላክ መቻሉን 
ጠቁመዋል::

በቅርቡ በኦሮሚያ ክልል ምዕራብ ወለጋ አካባቢ 
ጊምቢ ወረዳ ቶሌ ቀበሌ ላይ በነበረው ጥቃት ተፈናቅለው 
ለወጡ ዜጎች ባለፉት ሁለት ቀናት ውስጥ እርዳታ 
መቅረቡን ጠቁመው፤ እርዳታውን ሰባት ተሽከርካሪዎች 
ምግብ እና ምግብ ነክ ያልሆኑ ቁሳቁሶችን በመጫን ጉዳቱ 
የደረሰበት ቦታ እየደረሱ እንደሆነ አመላክተዋል::

102 ሺ ዜጎች ከሳውዲ አረቢያ ከሰባት እስከ አስር 
ወራት ውስጥ ለመመለስ በታቀደው መሰረት  16 ፌዴራል 
ተቋማት በጋራ በመስራት ከመጋቢት 21 እስከ ሰኔ 15/2014 
ድረስ  40,794 ዜጎች መመለሳቸውን ገልጸው፤ ከዚህ 
ውስጥ ባለው የጸጥታ ችግር ወደ ትግራይ መሄድ ያልቻሉ 
1562 ዜጎች በተለያዩ መጠለያ ጣቢያዎች እንደሚገኙ 
ተናግረዋል።

በክረምቱ የጎርፍ አደጋ ሊያጋጥም እንደሚችል 
የብሔራዊ ሜቲዎሮሎጂ  ጥቆማ በመስጠቱ ከወዲሁ 
በተደጋጋሚ የጎርፍ አደጋ የሚከሰትባቸውን አካባቢዎች 
በመለየት የቅድመ ማስጠንቀቂያ መረጃ መስጠት ስራ 
መጀመሩንም ኮሚሸነሩ ጠቁመዋል::

የጎርፍ አደጋው ከአቅም በላይ ሆኖ አደጋ ቢከሰት 
ምግብ እና ምግብ ነክ ያልሆኑ እንዲሁም የገንዘብ 
ሀብት መያዝ እንዲቻል ከአፋር፣አማራ፣ደቡብ፣ኦሮሚያ 
ክልሎች እንዲሁም ከአዲስ አበባ እና ከድሬዳዋ ከተማ 
አስተዳደሮች ጋር  በጋራ በማቀድ የቅድመ ዝግጅት 
ስራዎች መጀመራቸውንም ኮሚሽነሩ ገልጸዋል::

አቶ ምትኩ ካሣ እንደገለጹት፤ በሰው ሰራሽ ችግር 
ምክንያት ለተፈናቀሉ፣ በተፈጥሮ አደጋ በተለይም በድርቅ 
ምክንያት ጉዳት ለደረሰባቸው እና ለሳዑዲ አረቢያ 
ተመላሾች እንዲሁም የጎርፍ አደጋዎችን ለመከላከል 
ከወዲሁ እየተደረገ ያለውን ቅድመ ዝግጅት በሚመለከት 
በመንግስት እና በአጋር አካላት ጥረት ድጋፍ እየተደረገ 
ይገኛል::

ኮሚሽነር ምትኩ ቀደም ሲል ልዩ ልዩ ቁሳቁስ 
ሊያደርሱ ወደ ትግራይ ከገቡ ተሽከርካሪዎች ውስጥ 
1460 ተሽከርካሪዎች ሳይመለሱ መቅረታቸውንም 
በመግለጫቸው ወቅት አስታውሰዋል::

በትግራይ ክልል 
ከአምስት ሚሊየን 
በላይ ዜጎች ድጋፍ 

እየተደረገላቸው ነው

ፍቃዱ ዴሬሳ 

አፋር፡- በአፋር ክልል ተስፋፍቶ ከፍተኛ ጉዳት 
ሲያደርስ የቆየውን የፕሮሰፊስ ድሊፌራ/ወያኔ ዛፍ / የተሰኘ 
መጤ አረም በማቃጠል ለባዮማስ ለመጠቀም የሚያስችል 
ፕሮጀክት በገቢ ረሱ ዞን አሚባራ ቀበሌ ይፋ ተደረገ፡፡

በፕሮግራሙ ማስጀመሪያ መርሃግብር ላይ የኢንዱስትሪ 
ሚኒስትሩ አቶ መላኩ አለበል ባስተላለፉት መልዕክት፤ 
በአይን የሚታይን አረም ብቻ ሳይሆን በአእምሮ ውስጥ ያለ 
አረም በምርምርና በትምህርት የሚቀረፍ በመሆኑ እንዲህ 
አይነት በምርምር የተደገፉ ፕሮጀክቶች ችግሮችን ለመቅረፍ 
ትልቅ ሚና አላቸው፡፡ 

ይህ ፕሮጀክት ዘርፈ ብዙ ጠቀሜታዎች አሉት ያሉት 
ሚኒስትሩ፤  አረሙን በማቃጠል የሚፈለገውን ኃይል 
የማግኘት ወይም ባዮማስ በማምረት ኢንዱስትሪዎች 
የሚጠቀሙትን የድንጋይ ከሰል 40 በመቶ በመተካት ከዚህ 
ቀደም ሀገሪቱ ለከሰል ድንጋይ ታወጣ የነበረውን እስከ 400 
ሚሊየን ዶላር  የውጭ ምንዛሬ የሚያስቀር ፕሮጀክት ነው 
ብለዋል፡፡

መሬቱን ከአረም አፅድቶ ባዮማስ ማምረት ብቻ ሳይሆን 
መሬቱን አርሶ አደሩ ዳግም እንዲያለማውና ማህበረሰቡ 
አርብቶ አደር እንደመሆኑ መጠን ለሳር ግጦሽ አገልግሎት 
እንዲጠቀምበት ይረዳዋልም ብለዋል። 

የአፋር ክልል ፕሬዚዳንት አቶ አወል አርባ በበኩላቸው፤ 
ይህ አረም አርሶ አደሩን ለዘመናት ምርት ያሳጣ እና ለከፋ 

ጉዳት የዳረገ ነው ብለዋል፡፡ 
አቶ አወል እንደገለጹት፤ አሁን በዘመነ ቴክኖሎጂ 

የማስወገድ ተግባር አረሙ የሚያደርሰውን ጉዳት የሚቀርፍ 
በመሆኑ ለፕሮጀክቱ እውን መሆን ድርሻ ለነበራቸው አካላት 
እንዲሁም ተቋማት ምስጋና ይገባቸዋል። 

የቀድሞ ጠቅላይ ሚኒስትር አቶ ኃይለማርያም ደሳለኝ 
በበኩላቸው፤ መንግስት ፕሮጀክቱን የማስጀመር ሚና 
ቢኖረውም የግል ባለሀብቱ በተለይም የሲሚንቶ አምራቾች 
ሚና የጎላ ነው ብለዋል። 

የመስኖና ቆላማ አካባቢዎች ሚኒስትር ኢንጂነር 
አይሻ መሃመድ አርሶ አደሩ ከአረም የፀዳውን መሬት ወደ 
ልማት በመቀየር የተለያዩ ልማቶችን የሚያውልበት ስርዓት 
እንደሚፈጠር ተናግረዋል። 

የግብርና ሚኒስትሩ አቶ ኡመር ሁሴንም ግብርና 
ሚኒስቴር እና የመስኖና ቆላማ አካባቢዎች ሚኒስቴር 
በቅንጅት ከአረሙ የፀዳውን መሬት ወደ ልማት በመቀየር 
አርሶ አደሩ የተለያዩ ልማቶችን የሚያለሙበት ስርዓት 
እንደሚፈጠር ተናግረዋል። 

በአፋርና በሱማሌ ክልሎች ከሁለት ሚሊየን በላይ 
ሄክታር መሬት በመውረር ወደ ሌሎች ክልሎች በፍጥነት 
እየተዛመተ የመጣውን አደገኛ አረም ከማጥፋት ባሻገር 
አረሙን አጭዶ በመፍጨት ጥቅም ላይ እንዲውል 
ሲሰራ መቆየቱን የፕሮጀክቱ አስተባባሪ አቶ ዳዊት አለሙ 
ገልጸዋል። 

ከአውሮፓ ህብረት በተገኘ የገንዘብ ድጋፍ አረሙን 

አጭዶ የሚፈጭ እና አረሙ ዳግም እንዳይበቅል ስሩን 
የሚነቅል ተሽከርካሪ ማሽን ድጋፍ የተደረገ ሲሆን፤ በቀጣይ 
አስራ አምስት ቀናት ውስጥ በ3ነጥብ2 ሚሊየን ዩሮ ወጪ 
ተጨማሪ ማሽኖች ወደ ሀገር ውስጥ በማስገባት አረሙን 
በመፍጨት ባዮማሥ የማምረት ስራውን በዘላቂነት 
እንዲቀጥል እንደሚደረግ አቶ ዳዊት ገልጸዋል። 

የዳሊፋጌ ቀበሌ ነዋሪ አቶ አብዱልቃድር አህመድ 
አረሙ ከመከሰቱ በፊት አካባቢው ምርታማነት ያለውና 
ለግጦሽ መሬት ሲውል የነበረ ሲሆን አረሙ ከተስፋፋ በኋላ 
ምርት እያሳጣቸውና ከብቶቻቸው ያለግጦሽ መሬት የቀሩ 
መሆኑን ተናግረው፣ በዚህ ፕሮጀክት አማካኝነት አረሙ 
ሲወገድ እንደቀድሞው መሬቱን ለስንዴ፣ ለአትክልትና 
ፍራፍሬ እንዲሁም ለግጦሽ እንደሚጠቀሙበት ተናግረዋል። 

ይህ ብቃይ አረም በቀን እስከ ሰባት ሊትር ውሀ 
ከመሬት የሚመጥ ሲሆን፤ በአፋር ክልል ብቻ በአመት አከ 
3ነጥብ1 ቢሊየን ሜትሪክ ኪዩብ ውሃ እንደሚያባክን በጥናት 
ተረጋግጧል። በ1980ዎቹ መጀመሪያ እንደታየ የሚነገረው 
ይህ እጅግ ተስፋፊና አደገኛ አረም ለዘመናት የአከባቢውን 
አርሶ አደር ምርት ያሳጣ መሆኑንም ተናግረዋል፡፡

በማስጀመሪያ ፕሮግራሙ ላይ የቀድሞ ጠቅላይ 
ሚኒስትር አቶ ኃይለማርያም ደሳለኝ፣ የኢንዱስትሪ 
ሚኒስትሩ ክቡር አቶ መላኩ አለበል፣ የአፋር ክልል 
ፕሬዝዳንት ክቡር አቶ አወል አርባ እንዲሁም የመስኖና 
ቆላማ አካባቢዎች ሚኒስትር ኢንጂነር አይሻ መሀመድና 
የግብርና ሚኒስትሩ አቶ ኡመር ሁሴን ተገኝተዋል፡፡

በአፋር ክልል የተስፋፋውን መጤ አረም ለባዮማስ መጠቀም 
የሚያስችል ፕሮጀክት ይፋ ተደረገ

ፋንታነሽ ክንዴ

አዲስ አበባ፡- ዘርፉ ያለውን እምቅ አቅም በአግባቡ 
ጥቅም ላይ ለማዋል እንዲቻል መንግሥት ለማዕድን ውጤት 
አምራቾች አስፈላጊውን እገዛ እንዲያደርግ የኢትዮጵያ 
ብረታብረት ያልሆኑ የማዕድናት ውጤቶች አምራች የዘርፍ 
ማህበር ጠየቀ፡፡

የማህበሩ ሊቀመንበር ወይዘሮ መሠረት አበበ በተለይ 
ለኢትዮጵያ ፕሬስ ድርጅት እንደገለጹት፤ ኢትዮጵያ 
በርካታ የማዕድን ሀብት ቢኖራትም አብዛኛውን ፍላጎቷን 
የምታሟላው ምርቶችን ከውጪ በማስገባት ነው፡፡ 
በመሆኑም አገሪቱ በዘርፉ ያላትን እምቅ አቅም ጥቅም ላይ 
ማዋል እንዲቻል መንግሥት አስፈላጊውን እገዛ ሊያደርግ 
እንደሚገባ ጠቁመዋል፡፡

መንግሥት ለዘርፉ አስፈላጊውን ድጋፍ ቢያደርግ 
የአገር ውስጥ ፍላጎትን ከመሸፈን አልፎ ምርቶችን ወደ 
ውጭ በመላክ የውጭ ምንዛሪ ማስገኘት የሚያስችል አቅም 
አለው ያሉት ወይዘሮ መሠረት፤ ማህበሩ በዘርፉ በተለይም 
በቴክኖሎጂ፣ በአነስተኛ ወለድ የብድር አገልግሎት፣ የጋራ 
መሥሪያ ቦታ በማመቻቸትና ሕገወጥ ነጋዴዎችን ወደ ሕጋዊ 
መስመር በማስገባት እንዲሁም በሌሎችም አስፈላጊ እገዛዎች 
እንዲደረግላቸው ጠይቀዋል፡፡

በተጨማሪም በግብአት አቅራቢዎችና በማዕድን 
ውጤት አምራቾች መካከል ያለው የደላላ መብዛት 
ሥራቸው ላይ ትልቅ እንቅፋት እንደሆነባቸው አስታውሰው፤ 
ደላላዎችን ከዘርፉ ማስወጣትና ማዕድን ማውጫ ቦታዎችን 
ለአምራቾች መሥጠት ቢቻል በተመጣጣኝ ዋጋ ምርቶችን 
ለኢንዱስትሪዎችና ፋብሪካዎች ማቅረብ እንደሚያስችላቸው 
ገልጸዋል፡፡

ቀደም ሲል በተበታተነ መልኩ ሲሠሩ የነበሩ ድርጅቶች 

ለማዕድን ውጤት አምራቾች እገዛ እንዲደረግ ተጠየቀ

በማህበር መሰባሰባቸው በሥራቸው ውጤታማ ለመሆንና 
የሚያጋጥሙ ችግሮችን በትብብር ለመቅረፍ ትልቅ አቅም 
እንደሚፈጠር ጠቅሰው፤ መንግሥትም የሚስተዋሉ 
ችግሮችን በመቅረፍ ዘርፉን ለማሳደግ የሚያደርጉትን ጥረት 
ያግዛል የሚል እምነት እንዳላቸው ገልጸዋል፡፡

የማህበሩ ምክትል ሊቀመንበር አቶ ከፍያለው አያኖ 
በበኩላቸው፤ አምራቾች በማህበር መሰባሰባቸው በጋራ በቂና 
ጥራት ያለው ምርት እንዲያመርቱ ያግዛል ብለዋል፡፡ 

ዘርፉ ለበርካታ ዜጎች የሥራ እድል መፍጠር የሚያስችል 
እምቅ አቅም ያለው መሆኑን ጠቁመው፤ በተለያዩ 
ቦታዎች ባለው ሰላም መደፍረስ ምክንያት ጥሬ እቃ 
በበቂ ሁኔታ አለመገኘት፣ ትራንስፖርት አቅራቢዎችና 
ግብአት አቅራቢዎች ሕጋዊ ደረሰኝ አለመስጠታቸውና 
የሕገወጥ ነጋዴዎች እንቅስቃሴ በሥራቸው ላይ ፈተና 
እንደሆነባቸው ተናግረዋል፡፡ 

ማህበሩ እያጋጠሙ ያሉ ችግሮችን ለመቅረፍ 
ከሚመለከታቸው ባለድርሻ አካላት ጋር በቅርበት እየሠራ 

ነው ያሉት አቶ ከፍያለው፤ በተገባላቸው ቃል መሠረት 
አስፈላጊው እገዛ ከተደረገላቸው አገሪቱ በዘርፉ የተሻለ 
ውጤት እንድታስመዘግብ እንደ ማህበር የበኩላቸውን 
ድርሻ ለመወጣት ዝግጁ መሆናቸውን አስረድተዋል፡፡  

የማህበሩ ምርቶች ለኬሚካል ኢንዱስትሪዎች፣ 
ለቀለም ፋብሪካ፣ ለብረታብረት ኢንዱስትሪ፣ ለስፖንጅ 
ፋብሪካዎች፣ለሳሙናና ኮስሞቲክስ፣ ለወረቀትና ካርቶን 
አምራቾች፣ ለኮንስትራክሽን ድርጅቶች ለሌሎችም 
ኢንዱስትሪዎች ግብአትነት የሚያገለግሉ ምርቶችን 
እንደሚያመርቱ ተገልጿል፡፡

የኢትዮጵያ ብረታብረት ያልሆኑ የማዕድናት 
ውጤቶች አምራች የዘርፍ ማህበር በ2013 ዓ.ም ተመስርቶ 
በህዳር ወር 2014 ዓ.ም እውቅና ማግኘቱ የተገለጸ ሲሆን፣ 
ኢትዮጵያ በማዕድን ኢንዱስትሪ ዘርፍ ያጣችውን የእሴት 
ሰንሰለት በማስመለስ አገራዊ ተጠቃሚነትን ማረጋገጥ የሚል 
ዓላማ ይዞ እንደሚንቀሳቀስ ከማህበሩ ያገኘነው መረጃ 
ያመለክታል፡፡ 

ዜና

ገመቹ ከድር 

በአዲስ አበባ ከተማና በዙሪያው የሚገኙ አርሶ 
አደሮች፣ ነዋሪዎችና ተቋማትን በማሳተፍ 307 
ሄክታር መሬት በከተማ ግብርና እየለማ መሆኑን 
የአዲስ አበባ ከተማ አስተዳደር አርሶ አደር እና ከተማ 
ግብርና ልማት ኮሚሽን ገለጸ፡፡

የኮሚሽኑ ምክትል ኮሚሽነር አቶ መሐመድ ልጋኒ 
ለኢትዮጵያ ፕሬስ ድርጅት እንደገለጹት፤ በከተማው 
ከተማ ግብርናን ውጤታማ ለማድረግ ምግባችን 
ከደጃችን በሚል መሪ ቃል ነዋሪዎች፣ ተቋማትና አርሶ 
አደሩን በማሳተፍና በመደገፍ ውጤታማ ለማድረግ 
እየተሰራ ነዉ፡፡ 

ኮሚሽኑ ከግለሰብ ጓሮ ጀምሮ እስከ ተቋማት 
ድረስ በተደረገው ንቅናቄ በተለያዩ መንገዶች 
ለራሳቸው ፍጆታና ለገቢ ምንጭነት በከተማ ግብርና 
ላይ የተሳተፉ 161 ሺህ ግለሰቦችን የመለየትና የመደገፍ 
እና በከተማው አካባቢ የመኖሩ አርሶ አደሮች 
እንደሌሎቹ አርሶ አደሮች የአቅርቦትና ሙያዊ እገዛ 

በመዲናዋ 350 ሄክታር መሬት በከተማ 
ግብርና እየለማ ነው

ውስንነት በመቅረፍ እንዲካተቱ መደረጉን ገልጸዋል፡፡ 
ከ2012 ዓ.ም እስከ 2014 ዓ.ም ድረስ በተደረገው 

ዕገዛ 50ሺህ ኩንታል ማዳበሪያና 4250 ምርጥ 
ዘር ለአርሶ አደሩ ማቅረብ መቻሉን የጠቀሱት ም/
ኮሚሽነሩ፤ ከ2011 ዓ.ም ጀምሮ በተሰራው አርሶ 
አደሩን በማነቃነቅ 5ሺህ አርሶ አደሮችና በ6ሺህ 
ሄክታር መሬት በከተማው ግብርና ላይ እየተሳተፉ 
ይገኛሉ  ብለዋል፡፡ 

እንደ ምክትል ኮሚሽነሩ ገለጻ አርሶ አደሩን 
መደገፍና አስፈላጊ ግብዓቶች ከማሟላት በተጨማሪ 
ቤት ተኮር ግንዛቤ የማስጨበጥ ስራ እየተሰራ ነው፡፡ 
እስከ አሁን ድረስ በተሰራው ስራ ስድስት መቶ ሰላሳ 
ስድስት ሺህ ሰዎች በከተማ ግብርና ዙርያ ግንዛቤ 
እንዲያገኙ የተደረጉ ሲሆን ከነዚህ ውስጥ  አምስት 
መቶ ሃያ ሰባት ሺህ ወደ ተግባር መግባታቸውን 
ገልጸዋል፡፡ 

በተቋማት የንቅናቄው አካል ለማድረግ በተሰራው 
ስራ ሦስት ሺህ አምስት መቶ ሃያ ሰባት ተቋማት 
ግብርና ስራ እንዲጀምሩ በተደረገው ስራ ሶስት መቶ 

ሰባት  ሄክታር መሬት  ለከተማ ግብርና መለየቱን 
አያይዘው ገልጸዋል፡፡ 

ከተማ አስተዳደሩም ከተማ ግብርናውን ዘላቂ 
ለማድረግ 101 በላይ ፎቶና 2.5 ሚሊዮን የተለያዩ 
ችግኞች በነጻ ለነዋሪው እንዲቀርቡ ተደርጓል፡፡ 

እንደ አቶ መሐመድ ገለጻ፤ በከተማ ደረጃ የችግኝ 
እጥረት እንዳይኖር ችግኝ ማፊያ በአራት ሄክታር 
መሬት ተለይቶ ችግኝ እየፈላበት ይገኛል፡፡ የውሃ 
አቅርቦት ችግር ለመፍታት ለአስራ አንዱም ክፍለ 
ከተሞች 11 ቦቴ መኪና ግዥ የሚሆን 71 ሚሊዮን 
በጀት ተመድቧል፡፡

የከተማ ግብርናን ለማሳደግ እስከአሁን ድረስ 
በተደረገው ንቅናቄ ኅብረተሰቡ የሚያመርተውን 
የዕለት ተዕለት ፍጆታ ለገበያ በማቅረብ በአጭር 
ጊዜ ውስጥ አንጻራዊ ለውጥ ማስመዝገብ መቻሉን 
ገልጸዋል፡፡ 

ከዚህም ጎን ለጎን የከተማ ግብርና ምርት ለገበያ 
የሚቀርብበት የገበያ ትስስር ለመፍጠር ሰንዴይ ገበያ 
እንዲመቻች መደረጉን ም/ኮሚሽነሩ ጠቁመዋል፡፡ 

አዲስ አበባ፡- ብልፅግና ፓርቲ ኢትዮጵያን 
የሚመጥን አዲስ አገራዊ አስተሳሰብ ተግባራዊ 
ማድረጉን አጠናክሮ እንደሚቀጥል የፓርቲው ስራ 
አስፈጻሚ ኮሚቴ አባላት ገለጹ።

ከዛሬ አራት ዓመት በፊት በኢትዮጵያ ስር 
የሰደደ የኢኮኖሚ ስብራትና ኢ-ፍትሃዊነት 
ያየለበት፣የዴሞክራሲና ሰብዓዊ መብቶች ጥሰትና 
አፈና የነገሰበት፣ጥቂቶች በቡድን ተደራጅተው 
የሚፈነጩበት ሕወሓት መራሹ ስርዓት በህዝብ ትግል 
ተለውጧል።

አገራዊ ለውጡ የተከበረችና የታፈረች፣ዜጎቿን 
በዕኩልነት ያሰባሰበች ሕብረ ብሔራዊ አንድነት 
የሰፈነባት ኢትዮጵያን በሚገነባና ኢትዮጵያን 
በሚያፈርስ ቡድን መሃል ግብግብ ገጥሞታል።

የብልፅግና ፓርቲ ስራ አስፈጻሚ ኮሚቴ አባላቱ 
ዶክተር አለሙ ስሜ፣ ዶክተር ሰማ ጥሩነህ፤ ወይዘሮ 
ጫልቱ ሳኒ እና አቶ ርስቱ ይርዳው ፤በሕዝብ መራር 
ተጋድሎ የመጣውን ለውጥ ለመቀልበስ ከለውጡ 
መባቻ ጀምሮ እልህ አስጨራሽ ትግል እንደተደረገ 
ያወሳሉ።

በተለይም አሸባሪው ቡድን ሕወሓት በተዛባ 
ትርክት ክፍፍልና ጥርጣሬን ማናር፣የማህበራዊ 
እሴቶች ተጋምዶን መናድ፣በብሔርና ሃይማኖት 
ተኮር ግጭቶች ህዝብን ማማረር በመጨረሻም ግልጽ 
ጦርነት በማወጅ አገርን ማፍረስ ላይ ሌት ተቀን 
ሰርቷል።

ከውስጣዊና ውጫዊ ሰው ሰራሽ ችግሮች ባለፈ 
በኮቪድ 19፣ የአንበጣ ወረርሽኝ፣ጎርፍና ድርቅ 
መሰል ተፈጥሯዊ ችግሮችም ክፉኛ እንደተፈተነ 
አስታውሰዋል።

በፈተናዎች የታጀበው አገራዊ ለውጥ የተሰደዱ 
እንዲመለሱ፣የታሰሩት እንዲፈቱ፣የተዘጉ ሚዲያዎች 
እንዲከፈቱ፣የዴሞክራሲ ተቋማት እንዲገነቡና አሳሪ 
ሕግጋት እንዲሻሻሉ በማድረግ የዴሞክራሲ መሰረት 
ጥሏል።

ድሕረ አገራዊ ለውጡ ቤተኛ እና ተመልካች 
ሳይኖር ሁሉም የሚሳተፉበት መንግስታዊ ስርዓት 
ስለመመስረቱ ያነሳሉ።

የቀደመ የሴራ፣የወዳጅና ጠላት ፖለቲካ የጋራ 
አገር በጋራ የመስራት መንፈስ የተተካበት፣በነፃና 
ዴሞከራሲያዊ ምርጫ ህዝባዊ መንግስት 
የተመሰረተበት፣ ሜጋ ፕሮጀክቶች በተሳካ መልኩ 

ብልፅግና ፓርቲ ኢትዮጵያን የሚመጥን አዲስ አገራዊ አስተሳሰብ 

ተግባራዊ ማድረጉን አጠናክሮ ይቀጥላል

የተከናወኑበትና ጤናማ የፖለቲካ ባህል ግንባታ ዕውን 
መሆን የተጀመረበት ለውጥ ነው ይላሉ።

የለውጡ ምክንያት የሆኑ አገራዊ ፖለቲካዊ፤ 
ኢኮኖሚያዊና ማህበራዊ ስብራቶችን በመጠገን 
ኢትዮጵያን ወደ ብልጽግና የመውሰድ የአንኳር ዓላማ 
ተጨባጭ ለውጥ እያመጣ መሆኑንም ገልጸዋል።

ለውጡ የወለደው ብልጽግና ፓርቲም ያለፉ 
ህፀጾችን በማረም፣በጎዎችን በማዳበር ኢትዮጵያን 
የሚመስል ብልጽግና ማረጋገጥና እውነተኛ 
ዴሞክራሲን ለመትከል ግብ ይዞ እንደተመሰረተ 
ገልጸዋል።

የፓርቲው አንደኛ ድርጅታዊ ጉባዔ ቅቡልነት 
ያለው፣ሁሉንም ህዝቦች የወከለ ህብረ ብሄራዊና 
ወጥ፣የተደራጀና ጠንካራ ፓርቲ መሆኑን አሳይቷል 
ብለዋል።

ጉባዔው አገራዊ ለውጡ ስኬቶቹን እየገመገመ 
የተራመደ፣የፈተናዎችን ምንጭና መፍትሄ ለይቶ 
አቅጣጫ ያስቀመጠ ታሪካዊ ጉባዔ መሆኑን ገልጸዋል።

በጉባዔው በተቀመጡ አቅጣጫዎች ላይ በመላ 
አገሪቷ ህዝባዊ ውይይት በማድረግ አቅጣጫዎቹ 
ከህዝቡ ፍላጎት ጋር የተጣጣሙ ስለመሆኑ ተረጋግጦ 

ወደ ስራ መገባቱንም አንስተዋል።
በዚህም የህዝብ ጥያቄ የሆነውን ሕግ 

ማስከበር፣የአገልግሎት አሰጣጥና መልካም አስተዳደር 
ችግሮች፣የኑሮ ውድነትን ጨምሮ ማህበራዊ ችግሮች 
መፍታት ላይ ማተኮሩን አስታውሰዋል።

በዚህም በሕግ ማስክበር ስራው በተለይም 
በአማራና ኦሮሚያ ክልልች በጸረ ሰላም ሃይላት ላይ 
በተወሰደ እርምጃ የዜጎች በሰላም ወጥቶ መግባት 
መረጋገጡን፣የኑሮ ውድነት ጫናውን ለመፍታት 
የተወሰዱ እርምጃዎች ውጤታማ እንደሆኑ 
ጠቅሰዋል።

ከሰሞኑ በምዕራብ ወለጋ በንጹሃን ላይ የጅምላ 
ግድያ በፈፀመው የሸኔ አሸባሪ  ቡድን ላይ መንግስት 
የተጠናከረ እርምጃ በመውሰድ ላይ መሆኑን 
ገልጸዋል።

ፓርቲው በቀጣይም የህዝብን ሰላምና ደህንነት 
የማስጠበቅ፣ሙስናን የመታገልና የአገልግሎት 
አሰጣጥን ማሻሻል ላይ በትኩረት ይሰራል ብለዋል።

በፖለቲካው መስክ ኢትዮጵያንና ህዝቦቿን ወደ 
ኋላ ያስቀሩ የፖለቲካ ባህልን በማስቀረት ታፋሪና 
ተከባሪ የሚያደርግ አዲስ አገራዊ አስተሳሰብ እውን 

ይሆናልም ብለዋል፡፡
ብዝሃነትን፣ሕብረ ብሔራዊነትና ሚዛናዊነትን 

የተቀበለ፣በፍትሃዊነትና እኩልነት መርህ 
የሚመራ፣ለዜጎች መብት ቅድሚያ የሚሰጥና የአገር 
በቀል እሴቶችን ያካተተ ስርዓት መገንባት ላይ 
እንደሚተኮር ገልጸዋል።

ውስጠ ዴሞክራሲ ማጎልበት፣በትምህርትና 
ስልጠና በቴክኖሎጂና ኢኖቬሽን የሰለጠነ የሰው ሃይል 
መገንባት፣በማህበራዊ ልማት የጀመራቸውን አመርቂ 
ውጤቶች ማስፋት የብልጽግና ፓርቲ ተልዕኮ ነው 
ብለዋል።

በአገራዊ አካታች ምክክር የጋራ ችግሮች የጋራ 
መፍትሔ እንዲሰጥ ብልጽግና አቅጣጫ ማስቀመጡን 
የፓርቲው የስራ አስፈጻሚ አባላቱ ዶክተር ዓለሙ 
ስሜ፣ አቶ ርስቱ ይርዳውና ዶክተር ሰማ ጥሩነህ 
ገልጸዋል።

በየወቅቱ በሚያጋጥሙ ፈተናዎች ሳይበገር 
እንደሚሰራ ገልፀው፤ ህዝቡ ከፓርቲው ጋር በመተባበር 
ኢትዮጵያን ወደ ከፍታ ለመውሰድ በሚደረገው ጥረት 
ድጋፉን እንዲያጠናክር ጥሪ አቅርበዋል ሲል ኢዜአ 
ዘግቧል።

አቶ ርስቱ ይርዳውወይዘሮ ጫልቱ ሳኒዶክተር አለሙ ስሜ

አቶ መሐመድ ልጋኒ 



ገጽ 4 አዲስ ዘመን    ዓርብ ሰኔ 17 ቀን 2014 ዓ.ም

ዜና

ከ1ኛው ገጽ የዞረ

ከ1ኛው ገጽ የዞረ

ሞገስ ጸጋዬ

ደብረብርሃን :- ዩኒቨርሲቲዎች የሚያደርጓቸው  
ምርምሮች ከኢትዮጵያውያን ኑሮ ጋር የተሳሰሩ 
ማህበራዊ፣ ኢኮኖሚያዊና ፖለቲካዊ  ለውጥ ማምጣት 
የሚችሉ መሆን እንዳለባቸው የትምህርት ሚኒስቴር 
አስታወቀ። የደብረብርሃን ዩኒቨርስቲ "ተግባር ተኮር 
ምርምር ለህብረተሰብ ለውጥ" በሚል ርእስ 12ኛ አመታዊ 
የምርምር ሲምፖዚየም በትናንትናው እለት ማካሄድ 
ጀምሯል።

የትምህርት ሚኒስቴር ዴኤታ ዶክተር ሳሙኤል 
ክፍሌ እንደገለጹት፣ በዩኒቨርሲቲዎች የሚካሄዱ 
ጥናትና ምርምሮች  ከኢትዮጵያውያን ኑሮ ጋር የተሳሰሩ 
የህብረተሰብ ለውጥ ማምጣት የሚችሉና አሁን ያለብንን 
ኢኮኖሚያዊ፣ ማህበራዊና ፖለቲካዊ  ችግሮች መፍታት 
የሚችሉ መሆን አለባቸው፡፡

ምርምር ሲታሰብ፣ ሲቀረጽና ሲተገበር ወደ ተግባር 
ሲሸጋገር ቁልፍ መገምገሚያው ነጥብ የህብረተሰቡን 
ኑሮ በምን መልኩ መቀየር አለበት የሚለው መሆን 
እንዳለበትም ዶክተር ሳሙኤል ተናግረዋል፡፡

ምርምር ሰውና ቴክኖሎጂዎችን አጣምሮ የያዘ ነው 
ያሉት ሚኒስትሩ፣ ሁሉም ዩኒቨርሲቲዎች የሚያደርጓቸው 
ምርምሮች ለህብረተስቡ የሚጠቅሙ እንዲሆኑ በአርሶ 
አደሩ ማሳ ላይ መካሄድ አለባቸው ብለዋል፡፡

የስንዴ ምርታማነት፣ የእንስሳት ጤና ማሻሻል፣ 
የእንስሳት ስጋ ውጤት ማሻሻል፣ የኢንዱስትሪዎች 
ውጤታማነትና ወጭ ቆጣቢነት፣ ተወዳዳሪነት፣  የጤና 
ስርአትን ማሻሻል ላይ ትኩረት ማድረግ እንዳለባቸውም 

ምርምሮች የህብረተሰቡን ኑሮ መቀየር ላይ 

ማተኮር እንዳለባቸው ተገለጸ የኢትዮጵያ ኢንቨስትመንት ሆልዲንግ ጠንካራ 
የኮርፖሬት አስተዳደርን ስለሚከተል 27ቱም የልማት ተቋማት 
የበለጠ አትራፊና ውጤታማ እንዲሆኑ ግፊት እንደሚያደርግ 
ጠቁመዋል።   

27ቱ የመንግሥት የልማት ድርጅቶች የተለያየ አቅምና 
የትርፍ መጠን እንዳላቸው የጠቆሙት አቶ ማሞ፣ የኢትዮጵያ 
አየር መንገድ፣ የኢትዮጵያ ንግድ ባንክ፣  ኢትዮ ቴሌኮም፣ 
የኢትዮጵያ የባሕር ትራንስፖርትና ሎጅስቲክስ አገልግሎት 
ድርጅት ሰፊ ገቢ ካላቸው የልማት ድርጅቶች መካከል 
መሆናቸውን ጠቁመዋል። 

በኢትዮጵያ ኢንቨስትመንት ሆልዲንግ ባለቤትነት ስር 
ከሚተዳደሩ የልማት ድርጅቶች መካከል ሒልተን ሆቴል፣ 
ብርሃንና ሰላም ማተሚያ ድርጅት፣ መድን ድርጅትና የብሔራዊ 
ሎተሪ አስተዳደር ይገኙበታል።  

እንደ ዋና ሥራ አስፈጻሚው ገለጻ፤ ድርጅቶቹ ባለፈው 
አመት 322 ቢሊዮን ብር ገቢ አስገኝተዋል። በተጨማሪ በትርፍ 
ድርሻ መልክ ለመንግሥት 16 ቢሊዮን ብር አከፋፍለዋል። 
በተመሳሳይ ለታክስ ከ35 ቢሊዮን ብር በላይ ለመንግስት 
ከፍለዋል።    

በ2014 በጀት ዓመት ደግሞ ካለፈው የተሻለ ገቢ 
እንደሚያገኙ ይጠበቃል፤ በመሆኑም የበለጠ የግብር ገቢ 
እንደሚያመነጩ ይታመናል ሲሉ አቶ ማሞ ተናግረዋል። 

የኢትዮጵያ ኢንቨስትመንት ሆልዲንግ የመንግሥት 
ሀብቶችን ወደ አንድ ተቋም በመሰብሰብና ውጤታማ 
የአስተዳደር ሥርዓት ለመፍጠርና እንዲሁም የመንግስት 
ስትራቴጂካዊ የኢንቨስትመንት ተቋም ታስቦ በሚኒስትሮች 
ምክር ቤት ውሳኔ ታህሳስ ወር 2014 ዓ.ም የተቋቋመ ተቋም 
ነው። 

የኢትዮጵያ ኢንቨስትመንት ሆልዲንግ ባካሄደው 
የትውውቅ መድረክ ላይ  የገንዘብ ሚኒስትር አቶ አሕመድ 
ሽዴ፣ የብሔራዊ ባንክ ገዢ ዶክተር ይናገር ደሴ፣ የኢትዮጵያ 
አየር መንገድ ቦርድ ሰብሳቢ አቶ ግርማ ዋቄ፣ የኢትዮ ቴሌኮም 
ዋና ሥራ አስፈጻሚ ፍሬሕይወት ታምሩን ጨምሮ ሌሎች 
በርካታ የሥራ ኃላፊዎች ተገኝተዋል::

ኢትዮጵያ ከአውሮፓ ህብረት ጋር ላላት አጋርነት ትልቅ 
ትኩረት እንደምትሰጥና ከኮሚሽኑና ከአባል አገራት ጋር 
ጠንካራ ግንኙነት እንዲኖራት እየሰራች መሆኗን ገልጸዋል:: 
ነገር ግን የአውሮፓ ህብረት የአባይን ውሃ በተመለከተ 
እየተካሄደ ያለውን ሂደት  በታዛቢነት ሲከታተል ቢቆይም 
ከሰሞኑ የገለልተኝነት ስሜት የሌለውና ወደ አንድ ወገን 
ያደላ መግለጫ መስጠቱን ጠቅሰዋል:: ህብረቱ የግብጽ የውሃ 
"ሴኩሪቲ" አይነኬ ነው ሲል  የሰጠው መግለጫ የገለልተኝነት 
አቋም የሌለው ነው ሲሉ  ቃል አቀባዩ ተችተዋል::

ከዚህ ባሻገር ምክትል ጠቅላይ ሚኒስትሩ ከጀርመን 
የውጭ ጉዳይ ሚኒስትር አነሌና ቤርቦክ ጋር ውይይት 
ማድረጋቸውን በዚህም መንግስት የአገሪቱን ዘላቂ ሠላም 
ለማረጋገጥ እያደረገ ስላለው ቁርጠኝነት ማንሳታቸውን 
ገልጸዋል:: የኢትዮጵያ መንግስት ሰብዓዊ እርዳታን 
ተደራሽነት ለማሳደግ፣ በግጭቱ ወቅት የደረሰውን የመብት 
ጥሰት ተጠያቂነት ለማረጋገጥና በአገሪቱ የሚስተዋሉ 
ችግሮችን ለመፍታት ሁሉን አቀፍ ውይይት ለማድረግ 
የወሰደውን እርምጃ የጀርመን ውጭ ጉዳይ ሚኒስትሯ 
ማድነቃቸውን አስታውቀዋል::

የመጀመሪያው የቻይና- አፍሪካ ቀንድ የሠላም፣ 
የመልካም አስተዳደርና የልማት ኮንፈረንስ በአዲስ አበባ 
መካሄዱንና ቻይና ሁሉን አቀፍ ትብብር በማድረግ ከቀንዱ 
አገራት ጎን እንደምትሆን በልዩ መልዕክተኛዋ በኩል 
ማሳወቋንም ቃል አቀባዩ በመግለጫቸው ጠቁመዋል::

በኢኮኖሚ ዲፕሎማሲ መስክ የግብርና፣ አግሮ 
ፕሮሰሲንግ፣ ኢንቨስትመንትና የውጭ ንግድ እድሎች ላይ 
በእንግሊዝ የኢትዮጵያ ኤምባሲ አዘጋጅነት ውጤታማ 
ውይይት መደረጉን፤ በዜጋ ተኮር ዲፕሎማሲ ባሳለፍነው 
ሳምንት ሁለት ሺህ 158 ኢትዮጵያዊያን ከሳዑዲ አረቢያ 

እንዲሁም 500ዎቹ ከታንዛኒያ ወደ አገር ቤት መመለሳቸውን 
ጠቅሰዋል:: በተባበሩት አረብ ኢሚሬትስ የሚገኙ ኢትዮጵያን  
እስካሁን ድረስ ለተለያዩ አገልግሎቶች የሚውሉ 16 ሚሊዮን 
ብር ድጋፍ ማድረጋቸውንም አውስተዋል::

በሌላ በኩል የምሥራቅ አፍሪካ የኪነ ጥበብና ባህል 
ፌስቲቫል የአገራት ተወካዮችና የኢትዮጵያ ከፍተኛ 
የመንግስት ባለሥልጣናት በተገኙበት በአዲስ አበባ 
መካሄዱን ይህም የምስራቅ አፍሪካ አገራት ባህላዊ 
እሴቶቻቸውንና የጥበብ ምርቶቻቸውን ለማስተዋወቅ እድል 
የሰጠ መሆኑን ገልጸዋል::

ከ27 የልማት...

ኢትዮጵያ ለምታደርገው...

ዋቅሹም ፍቃዱ

አዲስ አበባ፡- በንጹኃን ዜጎች ላይ የሚቃጣው ጥቃት 
በየትኛውም መመዘኛ ተቀባይነት የሌለውና ሊወገዝ 
የሚገባው ተግባር መሆኑን የቱለማ አባ ገዳና የገዳ አባቶች 
ህብረት ፀሐፊ ጎበና ሆላ አመለከቱ::

አባ ገዳ ጎበና በተለይ ለኢትዮጵያ ፕሬስ ድርጅት 
በሰጡት አስተያየት እንደተናገሩት፤ በየትኛውም አካባቢ 
በንጹኃን ዜጎች ላይ የሚቃጣ ጥቃት ኢትዮጵያን 
የማይመጥን ኢ ሰብዓዊና አስነዋሪ ድርጊት ነው:: 

ይህ ድርጊት በተለያዩ ጊዜያት ሆን ተብሎ ለዘመናት 
ተጋብተውና ተዋልደው አብረው በኖሩት የኦሮሞና 
የአማራ ህዝቦች ላይ ማተኮሩ ኢትዮጵያን የማፍረስ 
ፕሮጀክት አካል መሆኑ ለማንም ግልጽ ነው ያሉት አባገዳ 
ጎበና፤ ምንም እንኳ የተለያየ የፖለቲካ አመለካከት ልዩነት 
ቢኖርም ንጹኃንን መግደልና አገር የማፍረስ ፕሮጀክት 
ተባባሪ መሆን በየትኛውም መመዘኛ ተቀባይነት የለውም 
ብለዋል::

ሰሞኑን በወለጋ ቶሌ አካባቢ በንጹኃን ዜጎች ላይ 
የተፈጸመው ግድያ እጅግ በጽኑ የሚወገዝ ተግባር 
ነው ያሉት አባ ገዳ ጎበና፣ ኦሮሞ አቃፊ ህዝብ በመሆኑ 
በሞጋሳና በጉድፈቻ ሌሎችን በፍቅር አቅፎ በሰላም 
ሲኖር መቆየቱንና በክልሉ የሚኖሩ ህዝቦችም የህዝቡን 
አቃፊነትና ሰላማዊነት በመተማመን ለዘመናት ከህዝቡ 
ጋር በደም በመተሳሰር  ያለምንም የጸጥታ ችግር ሲኖሩ 
እንደ ነበር አንስተዋል::

መንግስት ባወጣው መግለጫ የድርጊቱ ፈጻሚ 
አካላት የሸኔ ታጣቂዎች መሆናቸውን ይፋ ማድረጉን 
የገለጹት  አባ ገዳ ጎበና፣ እንዲህ ከሆነ መሰል ጥቃቶች 
እንዳይፈጸሙ ጠንካራ የስለላና የደህንነት ተቋማት ያለው 
የአገሪቱ መንግስት የዜጎች የመኖር ዋስትናን ለማረጋገጥ 
ብሎም በአገሪቱ አስተማማኝ ሰላም ለማስፈን በልዩ 
ትኩረት እንዲሰራ ጠይቀዋል::  

ነገር ግን ከቅርብ ጊዜ ወዲህ ጠላቶች  የአገሪቱን 
ሰላም በማደፍረስ ብሎም  አገር ለማፍረስ ኦሮሚያ ላይ 
በልዩ ትኩረት እየሰሩ መሆናቸው የተለያዩ ምልክቶች 

መኖራቸውን የተናገሩት አባ ገዳ ጎበና፣ የጠላት መጠነ 
ሰፊ እንቅስቃሴን ለማክሸፍ  የህዝቡ ባህል በማይፈቅድና 
ከገዳ ሥርዓት እሴት ባፈነገጠ መልኩ በተለይ ህዝቦችን 
ለማባላት በየትኛውም አካል የሚሸረብ ሴራ የክልሉ 
ህዝብ በአይነ ቁራኛ መከታተል አለበት ብለዋል::

ዛሬ ለራሳቸው ምቹ ሁኔታ ውስጥ ሆነው ለህዝቡ 
ተቆርቋሪ ይመስሉ ለዘመናት የተጋመደውን ህዝብ 
በውሸት መረጃ ለማለያየትና ለማጫረስ እየሰሩ ያሉ 
አካላት ስለ ወገናቸውና አገራቸው ብለው ከድርጊታቸው 
እንዲቆጠቡ  አባ ገዳ ጎበና ጠይቀዋል::

ከአገሪቱም አልፎ በአንድ ብሔር መካከል 
በአመለካከት ልዩነት ብቻ ወጣ ባለ መልኩ ግጭት 
ለመፍጠር የሚሰራው ስራ የኢትዮጵያ ጠላቶች ሀገር 
ለመበተን ምን ያህል ርቀት እንደሄዱ  ለመገንዘብ 
እንደማያዳግት አስገንዝበዋል::

ችግሩን ለመከላከል በአገሪቱ በየትኛውም የሰው 
ዘር ላይ በተለይ በንጹኃን ዜጎች ላይ  የሚፈጸም ጥቃት 
ያለምንም የብሔርና የሃይማኖት ልዩነት የማውገዝ ልምድ 

“በንጹኃን ዜጎች ላይ የሚቃጣው ጥቃት በየትኛውም መመዘኛ ተቀባይነት 
የሌለውና ሊወገዝ የሚገባው ተግባር ነው”

አስገንዝበዋል።
በዩኒቨርሲቲዎች የሚደረጉ ምርምሮች የገጠመንን 

የፖለቲካ ችግር መፍታት ካልቻለ ዩኒቨርሲቲዎች 
ከማህበረሰቡ የተነጠሉ ይሆናሉ ያሉት ዶክተሩ፤ ይህ 

እንዳይሆን ምርምሮች ከማህበረሰቡ ጋር የተሳሰሩና 
የተጎዳኙ መሆን አለባቸው  ብለዋል። 

ምርምር የሰውን ልጅ መተካት አለበት ያሉት 
ዶክተሩ፤ አንድ ምርምር ከኢንጂነሪንግ፣ ከኢኮኖሚ፣ 
ከግብር፣ ጋር ካልተጣመረ እና የማህበረሰቡን ችግር 
ያልተረዳ ተመራማሪ ለውጥ አያመጣም ብለዋል። ጥናት 
ሁሉንም ያጣመረና ታሳቢ ያደረገ ካልሆነ ወደ ተግባር 
መውረድና ውጤት ማምጣት ስለማይችል ዩኒቨርሲቲዎች 
የምርምር ስራቸውን  ከብዙ አቅጣጫ ማየት ይኖርባቸዋል 
ሲሉ አስረድተዋል።

የደብረብርሃን ዩኒቨርሲቲ ፕሬዚዳንት ዶክተር ንጉስ 
ታደሰ እንደገለጹት፣ በአንኮበር የሚገኘው የመድኃኒታዊ 
እጽዋትንና አገር በቀል እውቀት ማዘመኛና ማበልፀጊያ 
ማእከል ይበልጥ ለማጠናከር የማስፋፊያ ስራ ከአካባቢው 
መስተዳድር ጋር በመተባበር እያከናወነ ይገኛል። 

ለረጅም ዓመታት ሲደረግ የነበረው ከመድኃኒታዊ 
እፀዋት ፈዋሽ መድኃኒቶችን የማግኘት ሳይንሳዊ ምርምር 
ብዙ የምርምር ሂደቶችን አልፎ  ሰው ላይ ወደሚካሄደው 
የመጨረሻ ዙር የሙከራ ሂደት መድረሱንም ፕሬዚዳንቱ 
ጠቁመዋል።

 እንደ ፕሬዚዳንቱ ገልጻ፤ ዩኒቨርሲቲው የባህል 
መድኃኒት አዋቂዎችን ባሳተፈ ሁኔታ ካንሰርን ጨምሮ 
በተለያዩ በሽታዎች ላይ የምናደርጋቸው ምርምሮች 
ውጤት በማምጣት ላይ ይገኛሉ። እንዲሁም  በመጥፋት 
ላይ የሚገኝ ከፍተኛ ቁጥር ያላቸው መድኃኒታዊ እፀዋትን 
የመጠበቅ፣ የመንከባከብና የማባዛት ስራዎች በትኩረት 
እየተከናወነ እንደሚገኝ አስረድተዋል፡፡

ዶክተር ሳሙኤል ክፍሌ

-አባ ገዳ ጎበና ሆላ 

የቱለማ አባ ገዳና የገዳ አባቶች ህብረት ፀሐፊ

ማዳበር ያስፈልጋል ያሉት አባ ገዳ ጎበና፣ ሰብዓዊነት 
ከፖለቲካ አመለካከትና ከብሔርም በላይ በመሆኑ አገር 
ለማዳን  ሰብዓዊ ጥቃትን ማውገዝ  የሁሉም ግዴታ 
መሆኑን አመልክተዋል::

የዝግጅት ክፍል ፋክስ - 251-011-1-56-98-62

ርዕሰ አንቀፅ

ግንቦት 30 ቀን 1933 ዓ.ም ተቋቋመ
አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

አሸባሪው ሸኔ ኦሮሚኛ መናገሩም ሆነ በኦሮሞ ምድር መንቀሳቀሱ ለኦሮሞ ሕዝብ ተቆርቋሪ ሊያደርገው 
አይችልም። ለኦሮሞ ሕዝብ ሊያስገኝለት የሚችለውም ምንም ዓይነት ፖለቲካዊ፣ ኢኮኖሚያዊና ማኅበራዊ ፋይዳም 
የለም። የኦሮሞ ሕዝብ ከሌሎች የሀገሪቱ ብሔር ፣ ብሔረሰቦችና ሕዝቦች ጋር በመሆን ባካሄደው ትግል መብቶችን 
በእጆቹ መዳፍ አስገብቶ በፍቅርና መቻቻል እየኖረ ያለ ሰላም ወዳድ ሕዝብ ነው።  

በዚህ ታሪካዊ ወቅት የኦሮሞን ሕዝብ ነጻ አወጣለሁ ብሎ መንቀሳቀስ በኦሮሞ ሕዝብ ላይ ከማላገጥ ባለፈ ፤ 
የኦሮሞ ሕዝብ ስለ ነጻነቱ የከፈለውን ከፍ ያለ ዋጋ የማሳነስ እና እውቅና የመንፈግ ያህል ነው። በትግሉ ወቅት ውድ 
ሕይወታቸውን  መስዋዕት ባደረጉ  የኦሮሞ ልጆች  ደም  መቀለድም ጭምር ነው። 

ለሰላማዊ ትግል ወደ ሀገር ውስጥ የመግባቱም እውነታ የኦሮሞ ሕዝብ የትግል ፍሬ ጭምር መሆንን በድርጊቶች 
ለመካድ የሚሞክረው አሸባሪው ሸኔ ፣ ለውጡን ለመቀልበስ በተቀናጀ መልኩ ሲንቀሳቀሱ የነበሩ ኃይሎች 
የፈጠሩለትን መልካም አጋጣሚ በመጠቅም የሀገር ሰላምን እና ጸጥታ ስጋት መሆን ከጀመረ ውሎ አድሯል።

ከወለጋ ተነስቶ ሰሜንና ምዕራብ ሸዋ ከትሞ የነበረው የቡድኑ የሽብር ተግባር ሕዝቦችንን ብዙ ዋጋ 
አስከፍሏል።በቡድኑ እኩይ ተግባራት ከአካባቢያቸው ለመፈናቀል፤  ለአካል ጉድለትና ለሞት የተዳረጉ ዜጎች 
ቁጥርም ጥቂት አይደለም ።አሁን አሁን በንጹሓን ላይ እያደረሰ ያለው አሰቃቂ ግድያ የሕዝባችንን ትዕግስት 
ከመፈታተን አልፏል።   

የዛሬ ዓመት አሸባሪው ሕወሓት በአፋርና በአማራ ክልሎች ወረራ በማካሄድ ላይ በነበረበት ወቅት ቡድኑ 
በአደባባይ ከሸኔ ጋር ኅብረት መፍጠሩን በማስታወቅ ሀገር የማፍረስ እኩይ ተልዕኮውን በግልጽ መቀላቀሉ 
ይታወሳል።  ቀደም ባለው ጊዜም   ቢሆም  ለአሸባሪው ሕወሓት ሀገር የማተራመስ ተልዕኮ ተጋላቢ ፈረስ ሆኖ  
ተንቀሳቅሷል። 

ከአሸባሪው ሕወሓት ሀገር የማፍረስ እኩይ ተግባር ተልዕኮውን የሚቀዳው ሸኔ ፤ በተለይም የአማራና የኦሮሞ 
ሕዝቦችን በማጋጨት ይህን የጥፋትና ሀገር የማፍረስ ተልእኮ ለመተግበር ማንነትን መሠረት ያደረጉ ጥቃቶችን 
በንጹሓን ላይ በመፈጸም  በተለያዩ ወቅቶች የሕዝባችንን ልብ ሰብሯል  ፤ዛሬም እንዲሁ  እያደረገ ነው።

አሸባሪው ሕወሓት የስልጣን ዘመኑን ለማስረዘም የዘራቸውን የተዛቡ የታሪክ ትርክቶችን ከመቃብር አውጥቶ 

ሕይወት  በመስጠት፣ ፤ በአስተዳደርና በጸጥታ መዋቅሩ ውስጥ ሰርጎ በመግባት  እና  በሚንቀሳቀስባቸው አካባቢ 
የሚገኙ ነዋሪዎችን /የኦሮሞ ተወላጆችን/ በማስጨነቅ ሕዝብን ለእኩይ ዓላማው መያዣ  እያደረገ ነው። 

ይህ ከአሸባሪው ሕወሓት የቀዳው ሕዝብን መያዣ  አድርጎ  የመጠቀም አዝማሚያ ፤የኦሮሞ ሕዝብ በትግሉ 
ያገኘውን ነጻነት እንዳያጣጥም ከማድረግ ባለፈ ፤ሕዝቡ ከሌሎች ሕዝቦች/ በተለይም ከአማራ ሕዝብ ጋር 
የነበረውንና ያለውን የቆየ ቤተሰብነት በደም በማሳደፍ ለትውልዶች የአደፈ ታሪክ ለማስቀመጥ እየሠራ ነው ። 

ቡድኑ በሀገር ውስጥ ብቻ ሳይሆን ከሀገር ውጪ ካሉና መቼም ቢሆን ተኝተውልን ለማያውቁ ታሪካዊ 
ጠላቶቻችን  ሀገር የማዳከም ተልዕኮ ተጨማሪ አቅም እየሆነ ይገኛል። ከነዚህ ኃይሎች የሎጅስቲክ አቅርቦቶችን 
ጨምሮ የሚዲያ ድጋፍ እያገኘ መሆኑንም በአደባባይ እየታየ ነው።  

አሁን አሁን የቡድኑ መግለጫዎችና ማስተባበያዎች በግብጽ የመገናኛ ብዙኃን በስፋት የማስተናገዳቸው 
እውነታ የአጋጣሚ ነው ብሎ ማሰብ አይቻልም። በተለይም ወቅቱ ሰኔ መጪው ወር ደግሞ የህዳሴ ግድብ ሶስተኛ 
ዙር ውሀ ሙሌት የሚደረግበት ወር መሆኑ ነገሩን በስክነት ማየት የሚፈልግ ነው።

ቡድኑ በወለጋ በንጹሓን ላይ ያካሄደው አሠቃቂ ግድያ ቀድሞ ያስተባበለው በኢጂፕት ዴይሊ በተባለ ጋዜጣ  
በኩል ነው ። ይህ በወለጋ ለተደረገው የንጹሐን ነፍስ ግድያ ፤ በካይሮ በማስተባበያ ድምጽ የተገለጸው የቡድኑ እኩይ 
ተግባር  የቡድኑን ድምበር ዘለል ተልእኮ በግልጽ ያሳየ ፤ ከዚህም በላይ ተጨማሪ ዕድል ካገኘ ምን ያህል ለሀገር 
ሕልውና ስጋት ሊሆን እንደሚችል አመላካች ነው።

በርግጥ አሸባሪው ሸኔ ከፍጥረቱ ጀምሮ በየትኛውም ሁኔታ ሀገር የማፍረስ ተልዕኮ ተሸካሚ የሆኑ ኃይሎች 
መጠቀሚያ ከመሆን የሚያግደው አንዳችም የአስተሳሰብ መሠረት የሌለው  ነው ።ይህ ደግሞ በዚህ የፈተና ወቅት 
ምን ማለት እንደሆነ መገመት አይከብድም።

በንጹሓን ግድያ የጀመረውና የቀጠለበት እኩይ ተግባሩ ሀገር የማፍረስ አቅም እስኪላበስ መጠበቅ ሊያስከትል 
የሚችለው ተጠያቂነት ከፍ ያለና የታሪክ ተወቃሽነትን ጭምር የሚያስከትል ነው ። 

ከዚህ አንጻር  መንግሥት / የኦሮሚያ ክልልም ሆነ የፌደራል መንግሥት/ የቡድኑን የሽብር እንቅስቃሴ ፈጥነው 
መግታት ይጠበቅባቸዋል ። ንጹሓንን  አድብቶ  ከመግደል አልፎ ሀገርን እንደ ሀገር ለማፍረስ በሚደረገው ዘመናት 
ያስቆጠረ እኩይ ተግባር ያደገ አቅም ከመሆኑ በፊት በአፋጣኝ ሁሉንም ዓይነት ርምጃ መውሰድም ይኖርባቸዋል ።

እንደ መንግሥት ካለባቸው የዜጎችን  ደህንነት  የመጠበቅ ኃላፊነት  አንጻር  ፣ ከመግለጫዎች ባለፈ  
የአስተዳደርና  የጸጥታ  መዋቅሮችን  በማጥራትና ሕዝቡን በማስተባበር የዜጎችን ደህንነት በተጨባጭ እውን 
ማድረግ ይጠበቅባቸዋል። ይህንን  ሕገ መንግሥታዊ ኃላፊነት እንዳይወጡ ሊከለክለው የሚችል አንዳች ነገር 
የለም። ከሰማይ በታች ሁሉም ነገር ከሀገርና ከሕዝብ በታች ነውና!

ግድያ በወለጋ - ማስተባበያ ከካይሮ¡

ከዓመታት በፊት ወለጋ ንጹሕ ልብ ባላቸው አርሶ አደሮቿ 
በምታመርታቸው ጣፋጭና ወዛማ ቡናዎቿ የአረንጓዴ ወርቅ 
ምድር ትሰኝ ነበር። ወርቅን አስቀደምኩት እንጂ ወለጋ ሰሊጥ 
በስፋት የሚመረትባትና ከአፍ የወደቀ ጥሬ ማንም አበ ከና 
ሳይለው በቅሎ ፍሬ የሚያፈራባት ለም መሬት የታቀፈች 
ጥቅጥቅ ደኖች የከበቧት ውብ ምድር ናት። 

ወለጋ እጽዋት ብቻ ሳይሆን እልፍ የሀገር 
ባለውለታዎችንም ለማፍራት የበቃች ነች ። ከእነዚህ በሺ 
ከሚቆጠሩት የወለጋ ማህፀን ክፋዮች መካከል አውሮጳ 
ምድር ላይ የጀገኑት የኢትዮጵያ የቁርጥ ቀን ልጅ አብዲሳ 
አጋ ፤ እውቁ የኢኮኖሚክስ ባለሙያ ይልማ ደሬሳ፤ የሀገር 
ባለውለታው ፕሮፌሰር ኤፍሬም ይሳቅ፤  ኢትዮጵያን 
በፕሬዚዳንትነት የመሩ ዶክተር ነጋሶ ጊዳዳንና ዶክተር ሙላቱ 
ተሾመን፤ ከጥበብ ሰዎችም በአማርኛና ኦሮሚኛ ዘፈኖቹ 
የምናስታውሰውን ሰለሞን ደነቀን ያበረከተችልን ድንቅ ምድር 
ነበረች። 

«ነበረች» ያልኩት ከላይ የጠቀስኳቸውን በርካታ 
የኢትዮጵያ መለያዎች ያበረከተችልን ወለጋ በገዛ ልጆቿ ፤ 
በአብሯኳ ክፋዮች ሌላ ማንነት እየያዘች ስለመጣች ነው። 
ምንም እንኳን ስሟን በክፉ የሚያስነሱት እርግማኖች 
ቁጥራቸው ጥቂት ቢሆንም እኛ ኢትዮጵያውያንና ቀሪው 
ዓለም ግን ወለጋን የደም ምድር አድርጎ እየመዘገባት ይገኛል። 
ዛሬ እያንዳንዱ ኢትዮጵያዊና ኢትዮጵያን የሚያውቅ ሁሉ 
ወለጋ የሚለውን ስም ሲሰማ በአዕምሮው የሚከሰትለት 
ያጣፋጭ ቡና አልያም ለሀገር ውለታ የሠሩ ተወላጆቿ 
ሳይሆን የወለጋን አኬል ዳማ´ነት ነው። የዚችን ከተማ 
ሰላማዊ እንቅስቃሴ የሚዘግብ ዜና ከሰማንም ዓመታትን 
አስቆጥረናል። እድሉ ገጥሞን የሰማነው ነገር እንኳን ቢኖር  
ሳናጣጥመው መርዶ ይደርሰናል።  

 እኛ በተለያዩ የሀገሪቱ ክፍልና የዓለም ሀገራት የምንገኝ 
ኢትዮጵያውያን በወለጋ የሚደርሰው ጭፍጨፋ የዚህ ያህል 
ካስመረረን በጅምላ ቤተሰባቸውን የሚቀብሩ ወገኖቻችን 

እጅን በንጹሓን ደም በማጨማለቅ የሚገኝ 
የፖለቲካ ግብ የለም 

በምን አይነት ስሜት ውስጥ እንደሚቆዩ ማሰቡ በራሱ 
ሕመም ነው። ለነገሩ እዛ እሳት ውስጥ ቁጭ ብለውስ 
እንዴት ኃዘናቸውን ሊወጡ ይችላሉ ? ምክንያቱም ነገ 
ሊፈጠር የሚችለው ነገር ምን አልባትም እነሱን ራሳቸውን 
የሚነጥቃቸው ይሆናልና ነው። 

ኢትዮጵያ ውስጥ በቀደሙት ጊዜያት ከድርቅ እስከ 
ረሀብ ከወረራ እስከ እርስ በእርስ ግጭት በርካታ ችግሮች 
ተፈጥረው ሕዝቦቿንም ብዙ ዋጋ አስከፍለው አልፈዋል። ምን 
አልባትም ወደፊትም የሚፈጠሩ  አሳዛኝና አሰቃቂ ችግሮች 
ሊኖሩ ይችላሉ። በወለጋ ምድር እየተፈጸመ እንዳለው የጭካኔ 
ተግባር ግን የሚሆን አይመስለኝም ። ወንድም በወንድሙ 
ላይ ከሚያደርገው በተጨማሪ ተግባሩ አሰቃቂና በታሪካችን 
ያየነው ስላልሆነ  ነው ። 

የጭካኔ ተግባሩ በተራ የመንደር ጥላቻና ትርክት የተሞላ 
ጭንቅላት የተሸከመ አካል የሚፈጽመው ፤ እያደገ ከሄደም 
እንደ ሀገር ሊያስከትለው የሚችለው አደጋ የከፋ ነው ፣ 
ጥፋቱን ተመጣጣኝ በሆነ የኃይል ስሌት  ማስቆም  ወቅቱ 
የሚጠይቀው ትልቁ ሥራ ነው ። 

እስካሁን በቡድኑ ለደረሰው አሰቃቂ ጭፍጨፋም 
አንዳንድ አካላት ቢያንስ ቢያንስ የሞራል ተጠያቂነት 
ሊሰማቸው ይገባል። ችግሩ ከተፈጠረ በኋላ በየመገናኛ 
ብዙኃኑ ቀርበው ከሚሰጡት መግለጫ ይልቅ  ችግሩን በአቅሙ 
ልክ የመከላከል  ቁርጠኝት መፍጠር ይጠበቅባቸዋል። 

በተለይም ተደጋጋሚ ጥቃት የሚፈጸምባቸው አካባቢ 
ያሉ የአስተዳደርና የጸጥታ መዋቅሮች ፤ችግሩን ለዘለቄታው 
መፍታት ከአቅማቸውም በላይ ከሆነ ለሚመለከተው አካል 
በአግባቡ ማስታወቅ ይጠበቅባቸዋል ። ይህን ባለማድረግ 
ለሚፈጠረው ችግር መቼም ቢሆን ከተጠያቂነት አይዳንም ።

ችግሩን ለዘለቄታው ለማስወገድ በሚደረገው ጥረት 
ውስጥ የአካባቢውን ሕዝብ በማስተባበር እስከ መስዋዕትነት 
የሚደርስ ቁርጠኝነት ሊኖራቸው ፤ይህንንም በተጨባጭ 
በተግባር ማሳየትና ተዓማኒነት ማትረፍ ይኖርባቸዋል።

በርግጥ ማዕከላዊ መንግሥቱ ለዘመናት በተተበተቡ 
ወጥመዶች ውስጥ በውጥረት እንዳለ ፤ከዚህ ወጥመድ ራሱን 

ለመታደግ የሚያደርገውም ጥረት ይታወቃል ።ይህም ሆኖ 
ግን ችግሩን በዘላቂነት ለመፍታት እየሄደበት ያለው ርቀት 
በሕዝቡ ዘንድ አመኔታ እንዲያገኝ የተጠናከረ እርምጃ 
መውሰድና ውጤቱን ለሕዝብ ማሳወቅ ይጠበቅበታል። 

በተለይ የለውጥ ኃይሉ በሕዝቡ ዘንድ እየሸረሸረ 
የመጣውን የለውጥ መንፈስ ዳግም ሕይወት ዘርቶ ፤ሕዝቡን 
በስፋትና በቁርጠኝነት ከጎኑ አሰልፎ ለመጓዝ ከሪፖርት 
በዘለለ እውነታውን በተጨባጭ መገምገምና አስፈላጊውን 
ሁሉ እርምጃ መውሰድ ይኖርበታል።

 ብዙዎቹ የመንጋ ወንጀሎች የሚፈጸሙት እንደ እርሻ 
ሥራ በየገጠሩ ቢሆንም መፈልፈያቸው ከተማና ፊደል 
የቆጠረ የሚባል ጽንፈኛ መሆኑ ይታወቃል ። መንግሥት 
የፖለቲካ ምህዳሩን ለማስፋት… ዲሞክራሲ ለመገንባት… 
ከሚለው ሰሚ ያጣ አካሄድ ወጥቶ ሕግን በማስከበር ሥራው 
ተጠናክሮ መውጣት ይጠበቅበታል።  በወንጀለኞች ላይ 
ጠንካራ እርምጃ ሊያሳርፍባቸው ይገባል። 

በቅርቡ ጠቅላይ ሚኒስትር ዶክተር አቢይ አሕመድ 
መከላከያን መንካት ኢትዮጵያን ለማፍረስ መሞከር 
እንደሆነ በአጽንኦት ነግረውናል። የተናገሩትን ሙሉ ለሙሉ 
የማምንበትና የምቀበለው ነው ። ከዚህ ጎን ለጎንም ሀገር 
የሚያፈርስ ጉዳይ ከሕዝብም ብሶት ይመነጫል የሚል ጽኑ 
አቋም አለኝ።

 ከሁሉም በላይ ደግሞ ከመከላከያ ጋር ተፋጦ የሚገኘው 
አሸባሪው ሕወሓት ይህን አጋጣሚ ከፕሮፖጋንዳ  መንዛት 
ጀምሮ እንዴት ሊጠቀምበት እንደሚችል እያየነው ነው። 
ለነዚህ ትንንሽ እባቦች እድል መስጠት  ለትልቁ ዘንዶ 
በር መክፈት መሆኑን በመገንዘብ መንግሥት ወለጋን 
ከአኬልዳማነት የማውጣት ኃላፊነቱን በፍጥነት መወጣት 
ይኖርበታል።

አሸባሪው ሸኔም ቢሆን እስካሁን በመጣበት የጥፋትና 
የሽብር መንገድ ሊያሳካው የሚችለው አንዳች የፖለቲካ 
ግብ አለመኖሩን በአግባቡ ተረድቶ ፤ እጁን በንጹሓን ደም 
ከማጨማለቅ ታቅቦ በጁ ያለውን የሰላም እድል ቢጠቀም 
መልካም ነው ። ለዚህም ጊዜው አላለቀም።  

   

ራስወርቅ ሙሉጌታ 

ነፃ ሃሳብ
ፖለቲካ እና ልዩ ልዩ

ዲያስፖራ ማለት ከአንድ መነሻ ሀገር ወይም 
አካባቢ በተለያዩ የዓለም ክፍሎች ተበታትኖ የሚኖር 
ሕዝብ ማለት ነው። ዛሬ ላይ በመላው ዓለም እስከ 
ሦስት ሚሊዮን የሚጠጉ የኢትዮጵያ ዲያስፖራ አባላት 
እንደሚገኙ መረጃዎች ያመለክታሉ። መንግሥት ወደ 
ሃገር ቤት ከሚላክ ገንዘብ ከሚያገኘው ገቢ /Remittance/ 
በተጨማሪ የዲያስፖራ አባላት በሀገራቸው ልማት 
ሲሳተፉ ሀገሪቱን ለማልማት ትልቅ አቅም ይፈጥራሉ። 
በተለይም በራስ አቅም በሚገነቡ እንደ ታላቁ የህዳሴ 
ግድብ ያሉ ታላላቅ ፕሮጀክቶች ላይ የዲያስፖራው 
ድጋፍና ተሳትፎ ወሳኝ ነው።

ታላቁ የኢትዮጵያ ህዳሴ ግድብ ለሀገራችን ብቻ 
ሳይሆን ለታችኛው የተፋሰሱ ሀገራትም ዘርፈ ብዙ 
ጠቀሜታ ያለው ግድብ ነው። ሆኖም በዓባይ ውሀ ላይ 
በግብጽ የመገናኛ ብዙኃንና በአንዳንድ አካላት ግድቡ 
ለተፋሰሱ ሃገራት ጉዳት እንደሆነ ተደርጎ  ሲናፈሱ የነበሩ 
ሐሰተኛ ዘገባዎች የፈጠሩትን ብዥታ ማምከን ተገቢ 
ነው።ለዚህ ደግሞ ከመደበኛው የመንግሥት ዲፕሎማሲ 
ጥረት በተጨማሪ የዲስፖራው ድርሻ የጎላ ነው።

ኢትዮጵያ፣ ሱዳን እና ግብጽ በከፍተኛ መሪዎች 
ደረጃ ግንኙነቱ እየተጠናከረ መምጣቱ ከታላቁ ህዳሴ 
ግድብ ውጭ ሁለንተናዊ በሆነ መልኩ በሌሎች የተለያዩ 
የኢኮኖሚ፣ ፖለቲካዊ እና ማኅበራዊ ጉዳዮች በቅርበት 
ተባብሮ ለመሥራት መዘጋጀታቸው ትልቅ ግምት 
የሚሰጠው ተግባር ነው። ይህም የሚያሳየው ግድቡ 
ለቀጠናው ኢኮኖሚያዊ ትብብርና ውህደት ጉልህ ሚና 
እየተጫወተ መሆኑን ነው፡፡

ኢትዮጵያ ከመደበኛው የመንግሥታት ግንኙነት 
በተጨማሪ የሕዝባዊ ዲፕሎማሲ ቡድን ወደ ግብጽ፣ 
ሱዳን፣ ጅቡቲ እና ኡጋንዳ በመላክ የሀገራችን አቋም እና 
ፍላጎት ሁሉም የተፋሰሱ አገሮች በትብብር መሥራት 
እና የጋራ ተጠቃሚነታቸውን ማረጋገጥ እንደሆነም 
አስረድታለች። በተጨማሪም የግብጽ የፐብሊክ 
ዲፕሎማሲ ቡድን ወደ ሀገራችን በመምጣት ስለ ግድቡ 
ግንባታ ትክክለኛ መረጃ እንዲያገኝ ከመደረጉ በተጨማሪ 
ከተለያዩ የኅብረተሰብ ክፍሎች የተውጣጡ የሀገራችን 
የፐብሊክ ዲፕሎማሲ ቡድን አባላት ወደ ግብጽ እና ሱዳን 
በመሄድ በሀገራቱ ለሚገኙ የተለያዩ የኅብረተሰብ ክፍሎች 
ስለ ግድቡ ትክክለኛውን መረጃ እና ኢትዮጵያውያን 
ለግብፅ እና ሱዳን ወንድም ሕዝቦች ያላቸውን መልካም 
ምኞት  አስተላልፈው ተመልሰዋል።

ይህ የመደበኛና እና የሕዝብ ዲፕሎማሲ 
ሥራ በተፋሰሱም ሆነ በሌሎች ሀገራት በሚገኙ 
የኢትዮጵያውያን ዲያስፖራ አባላት ከታገዘ ስር የሚሰድ 
እና ዘላቂነት የሚኖረው ይሆናል።

የታላቁ ህዳሴ ግድብ ግንባታ ፕሮጀክቱ በ2003 
ዓ.ም መጋቢት ወር ላይ ሲጀመር መንግሥት የዲያስፖራ 
ማኅበረሰቡን እንደ አንድ አጋዥ ኃይል አድርጎ በመውሰድ 
ከዲያስፖራው ማኅበረሰብ የሚጠበቀውን ድጋፍና 
አስተዋጽኦ በጉልህ ያስቀመጠ ነው። በግድቡ ግንባታ 
ላይ በፋይናንስና በዕውቀት የሚደረግ ድጋፍና እና 
ከግድቡ ጋር የተያያዘ የፐብሊክ ዲፕሎማሲ ተግባራትን 
እንዲያከናውኑ ዕቅድ ተይዞ ወደ ተግባር ተገብቷል።

የዲያስፖራው ማኅበረሰብ አባላት  በሀገራቸው 
ተገኝተው ከሚያበረክቱት አስተዋጽኦ በተጓዳኝ  ወደ 
ሚኖሩባቸው ሀገራት በሚመለሱበት ጊዜ ታላቁ 
የኢትዮጵያ ህዳሴ ግድብን አስመልክቶ ሊያከናውኗቸው 
የሚገቡ ዋናዋና ተግባራት አሉ እነዚህም፡- ታላቁ የህዳሴ 
ግድብ ለሀገራችን ልማት ያለው ጠቀሜታ ከፍተኛ 
በመሆኑ ሁሉም የኅብረተሰብ ክፍል በቦንድ ግዥም 
ሆነ በስጦታ የሚያደርገውን ድጋፍ አስከ ግድቡ ፍጻሜ 
አጠናክሮ እንዲቀጥል ማስገንዘብ አንዱ ነው።

 እኛ ታላቁ የህዳሴ ግድብን የምንገነባው በራሳችን 
ሉዓላዊ መሬት ላይ ሆኖ ውሀው ተርባይን አንቀሳቅሶ 
ኤሌክትሪክ በማመንጨት ተመልሶ በተለመደው ፍሰቱ 
ወደ ግብጽና ሱዳን የሚፈስ መሆኑን፣ ሀገራችን በናይል 
ተፋሰስ በተለይም በታችኛው ተፋሰስ ሀገራት መካከል 
መተማመን ለመፍጠር ረጅም ርቀት እንደተጓዘችና 
እስካሁንም ያለውን የዲፕሎማሲያዊ ሂደት ማስረዳት 
ሌላው ኃላፊነት ነው። 

ሀገራችን የናይል ውሀ ትልቋ አመንጪ ሆና 
እስካሁን ከውሀው ምንም አይነት ተጠቃሚ 

ርቀት ያልገደበው የዲያስፖራው ድጋፍ!
በይገደብ ዓባይ

እንዳልሆነች፣የኢትዮጵያ አቋም ውሀውን ለብቻዬ 
ልጠቀም ሳይሆን ፍትሐዊና ምክንያታዊ በሆነ መንገድ 
የታችኛው ተፋሰስ ሀገራት ላይ ጉልህ ጉዳት ባለማድረስ 
ሁሉም የተፋሰሱ ሀገራት ሊጠቀሙ ይገባል የሚል 
መሆኑን እና ታላቁ የህዳሴ ግድብ በተለይ ለታችኛው 
ተፋሰስ ሀገራት በርካታ ጠቀሜታዎች ያሉት መሆኑ 
ማስገንዘብ ይገባል፡፡

በተጨማሪም የግድቡን ግንባታ የማይፈልጉ 
ኃይሎችን እንቅስቃሴን በንቃት በመከታተል መመከት፣ 
የተለያዩ አፍራሽ ሚዲያዎች ስለግድቡ በሚነዙት 
የተዛባ መረጃ ባለመወናበድ ትክክለኛውን መረጃ 
ከሚመለከታቸው አካላት ብቻ መውሰድ፣ ይህን ግድብ 
ከዕቅድ ጀምሮ በማስተግበር በመገንባት ቁርጠኛ 
ፖለቲካዊ ውሳኔ ከወሰነው መንግሥት ጎን በመቆም 
ሁለንተናዊ ድጋፉን ማጠናከር እንዲሁም ለተለያዩ የውጭ 
ኅብረተሰብ ክፍሎች ስለ ግድቡ ትክክለኛውን መረጃ 
መስጠት መሠረታዊ ጉዳዮች ናቸው፡፡

ዲያስፖራው እነዚህን ከላይ የተዘረዘሩትን ተግባራት 
እንዲያከናውኑ መንግሥት በተለያዩ የሀገራችን ክፍሎች 
የሚገኙ የኢትዮጵያ ኮሚኒቲ እና ታዋቂ ኢትዮጵያውያን 
እና ትውልደ ኢትዮጵያውያንን በማስተባበር በበርካታ 
ሀገራት የዲያስፖራ ህዳሴ ግድብ ምክር ቤት እና ኮሚቴ 
በማቋቋም በውጭ በሚገኙ የኢትዮጵያ ኤምባሲዎች እና 
ቆንስላዎች አማካኝነት በማስተባበር ላይ ይገኛል።በዚህም 
ዲያስፖራው በጋራም እና በተናጠል በመነሳሳት ለሀገሩ 
ታላቅ የልማት ፕሮጀክት ድጋፍ ሲያደርግ ቆይቷል፡፡

ያለፉት የታላቁ ህዳሴ ግድብ ዓመታት በሀገር 
ውስጥም ሆነ በውጭ ሀገራት በሚኖሩ ዲያስፖራ አባላችን 
ዘንድ የሕዝባችን መጠነ ሰፊ ድጋፍ እና ክትትል በጉልህ 
የታየበት፤ ይህም ክትትል እና ድጋፍ ፕሮጀክቱ ወደፊት 
እንዲሄድ ተጨማሪ አቅም ከመሆን አልፎ፤ በፐብሊክ 
ዲፕሎማሲውም ረገድ መልካም ውጤት የተመዘገበበት 
ሆኖ መደበኛውንም ዲፕሎማሲ ረድቷል።

በተጨማሪም ዲያስፖራው ለታላቁ ህዳሴ ግድብ 
ግንባታ በገንዘብ የሚያደርገው ድጋፍ ተጠናክሮ የቀጠለ 
ሲሆን በውጭ የሚኖሩ ኢትዮጵያውያንና ትውልደ 
ኢትዮጵያውያን በተለያዩ ጊዜያቶች ለግድቡ ግንባታ ድጋፍ 
ለማሰባሰቢያ ካበረከቷቸው ተሽከርካሪዎች በተጨማሪ 
ለታላቁ የኢትዮጵያ ህዳሴ ግድብ ግንባታ እስካሁን ድረስ 
ወደ 1.4  ቢሊዮን ብር በላይ የገንዘብ ድጋፍ አድርገዋል።

በተለይም በውጪ የሚኖሩ ኢትዮጵያውያን ለገና 
በዓል ወደ ሀገራቸው እንዲገቡ በኢፌዴሪ ጠቅላይ 
ሚኒስትር ዶክተር ዐቢይ አሕመድ የቀረበላቸውን ጥሪ 
ተከትለው በርካታ ኢትዮጵያውያን የመጡ ሲሆን 
በተመሳሳይም መንግሥት ከዒድ እስከ ዒድ ወደ ሀገር 
ቤት! በሚል ባወጣው ፕሮግራም መሠረት በውጪው 

ዓለም የሚኖሩ በርካታ የእስልምና ዕምነት ተከታዮች ወደ 
ሀገር ቤት እየገቡ ነው። ከታኅሳስ እስከ ሚያዝያ /2014 
ዓ/ም ከ53 ሚሊዮን ብር በላይ ለግድቡ በገንዘብ እና 
በሞራልም ድጋፍ አድርገዋል።በቀጣይም ከዲያስፖራው 
ሰፊ ድጋፍ ይሰበሰባል ተብሎ ይጠበቃል፡፡

ዲያስፖራ ኢትዮጵያውያንና ትውልደ 
ኢትዮጵያውያን የሀገራቸውን የወደፊት መፃኢ ዕድል 
በማሰብ ዛሬ ላይ ካለቻቸው አነስተኛ ገቢ ጭምር 
በመቀነስ ለግድቡ በገንዘብ፣ በቦንድ ግዢና በስጦታ ድጋፍ 
ከማድረግ በተጨማሪ በተለያዩ ሀገራት የሚገኙ በተለይም 
በመካከለኛው ምስራቅ በቤት ሠራተኛነትና በተለያዩ 
ሥራዎች ተቀጥረው የሚሠሩ ሴት ዜጎቻችን  ዘመናዊ 
አውቶሞቢሎችን በመግዛት ለድጋፍ ማሰባሰቢያነት 
እንዲውል በመላክ በቁሳቁስ ያደረጉት ድጋፍ ለሁሉም 
ዲያስፖራ አርአያነት ያለው ተግባር  ነው፡፡

ዲያስፖራው በገንዘብ እና በዓይነት ከሚያደርገው 
የፋይናንስ ድጋፍ በተጨማሪም በዕውቀት ያደረገው 
የሚችለውን ድጋፍ  እንደ አንድ ግብዓት በመሆን 
ቀድሞም በመንግሥት ዕቅድ ውስጥ  የተያዘ ሲሆን 
በርካታ በውጪ የሚኖሩ ኢትዮጵያውያን እና ትውልደ 
ኢትዮጵያውያን ምሑራን በቡድን እና በግል በግድቡ 
ግንባታ እና በፐብሊክ ዲፕሎማሲ መስክ የማማከር 
ሥራዎችን እያከናወኑ ይገኛሉ። 

ለዚህም እንደ አብነት የሚጠቀሰው የኢትዮጵያ 
ዓለም አቀፍ ባለሙያዎች ድጋፍ ለዓባይ የተባለ 
የባለሙያዎች ቡድን በግድቡ ግንባታ ዙሪያ መንግሥትን 
እና ተደራዳሪዎቻችንን ከማማከርም አልፎ ትክክለኛ 
መረጃዎችን ለዓለም አቀፉ ማኅበረሰብ በማሰራጨት 
በገንዘብ የማይተመን ሀገራዊ ግዴታቸውን በመወጣት 
ከመላው ሕዝባቸው ጎን መቆማቸውን አሳይተዋል።በሌላ 
በኩል የዲያስፖራው ዋነኛ ተግባር ተደርጎ በመንግሥት 
የተያዘው ዲያስፖራው በግድቡ ዙሪያ የሚያከናውነው 
የፐብሊክ ዲፕሎማሲ ሥራ ነው።

 ባለፉት ዓመታት ከ2400 በላይ የሚሆኑ 
ኢትዮጵያውያንና ትውልደ ኢትዮጵያውያን ግድቡን 
በአካል በመገኘት የጎበኙ ሲሆን ወደሚኖሩበትም 
ሃገር በመሄድ የገፅታ ግንባታ እና የአምባሳደርነት ሚና 
እየተጫወቱ እንደሆነ በተለያዩ አጋጣሚዎች መመልከት 
ተችሏል።ለአብነት በቀድሞ የአሜሪካ መሪ ትራምፕ 
በኢትዮጵያ ላይ የተሰነዘረውን አግባብ ያልሆነ ንግግር 
በመቃወም በዓለም ዙሪያ ድምጻቸውን በማሰማት 
በተለይም የታላቁ  ህዳሴ ግድብ ማስተባበሪያ ጽ/ቤት 
ሊፍት ኢትዮጵያ ከተባለ ድርጅት ጋር በጋራ ባዘጋጁት 
ድምጻችን ለግድባችን በተሰኘ የአንድ ቀን የሦስት ደቂቃ 
ፕሮግራም በዓለም ዙሪያ በተለያየ እንቅስቃሴ በማሳየት 
ጠንካራ መልዕክት አስተላልፈዋል፡፡

 በጸጥታው ምክር ቤት ሀገራችን ተከሳ በቀረበች 
ጊዜም በኒውዮርክ ጎዳና ላይ የተቃውሞ ሰልፍ 
በመውጣት፣ በተለያዩ ሀገራት የሚኖሩ ዲያስፖራ 
ወገኖቻችን ለየሀገራቱ ዲፕሎማቶች ግድባችን ለፍትሐዊ 
ተጠቃሚነት እየተገነባ መሆኑን በፒቲሽን እና ሰላማዊ 
ሰልፎች ጭምር በመግለጽ፣ እነዚህና ሌሎችም ድጋፎች  
በዲያስፖራው ሲደረግ ቆይቷል፡፡

 ከፐብሊክ ዲፕሎማሲው በተጨማሪ የግድቡን 
የግንባታ ደረጃ ቀን ከሌት ነቅቶ ይከታተላል።የግድቡ 
የግንባታ ደረጃን ተከትሎ በሐምሌ 2012 የመጀመሪያ 
የግድቡ ውሃ ሙሌት ተከትሎ ግድቡ ለመጠናቀቁ ሙሉ 
ለሙሉ መተማመን በመፍጠሩ በ2013 በጀት ዓመት 
ከመቼውም ጊዜ በላይ በወኔና ደስታ ድጋፉን በማጠናከር 
134 ሚሊዮን ብር  በላይ ገቢ በስጦታና በቦንድ ግዢ 
ፈጽሟል፡፡

 የታላቁ ህዳሴ ግድብ እውን ሆኖ የማየት ፍላጎቱ 
ከፍተኛ በመሆኑ ዛሬም ድጋፉን አጠናክሮ እንደቀጠለ 
ነው።በዘንድሮ ዓመት ከተለያዩ ሀገራት ዲያስፖራ 
ምክር ቤት አባላት  እና የኮሙኒቲ ተወካዮች ሀገር ቤት 
በመምጣት በገንዘብ እና የተለያዩ ሥራዎችን ( የስዕል 
ሥራዎችን) ለጽሕፈት ቤቱ በማበርከት ድጋፋቸውን 
ገልጸዋል። ለአብነት የደቡብ እና ደቡብ ምዕራብ ጀርመን 
ዲያስፖራ ኮሚቴ አባላት ጽሕፈት ቤታችን ተገኝተው 
18ሺ ዩሮ ለግድቡ በስጦታ አበርክተዋል። 

በ2014 ዓ/ም ሀገሪቱ ባለችበት ወቅታዊ ሁኔታ ውስጥ 
ሆናም ባለፉት 10 ወራት ከሐምሌ 1/2013 ዓ/ም እስከ 
ሚያዝያ 30/2014 ዓ/ም በቦንድ ሽያጭ እና በስጦታ 
የተደረገ ድጋፍ ያለበት ደረጃ ስንመለከት  ዲያስፖራው 

257 ሚሊዮን ብር በላይ በቦንድ ግዢና በስጦታ ለታላቁ 
የኢትዮጵያ ህዳሴ ግድብ ድጋፍ አድርጓል።

ይህ የዲያስፖራው የ10 ወራት ድጋፍ የሚያሳየው 
ድጋፉ በየዓመቱ ተጠናክሮ የቀጠለ መሆኑን ነው። 
በዓለማችን ካሉት የዲያስፖራ አባላት ብዛት አኳያ 
ሲታይ በእርግጥ ድጋፉ በቂ ነው ለማለት ባያስደፍርም 
ዲያስፖራው ለታላቁ ህዳሴ ግድብ እያደረገ ያለው 
አስተዋጽኦ ዛሬም እንዳልነጠፈ ፤ በቀጣይም ግድቡ 
እስከሚጠናቀቅ እንደሚቀጥል ማሳያ ነው።

 ለታላቁ ህዳሴ ግድብ ግንባታ ያሳየው ሁለንተናዊ 
ተሳትፎ ከዚህ ቀደም ያልታየ እና በመላው ዓለም ያለውን 
ኢትዮጵያዊ እና ትውልደ ኢትዮጵያዊ እንዲሁም ወዳጅ 
የሆኑ የሌላ ሀገር ዜጎች በአንድ ያሰለፈ፣ ከገንዘብ እና 
ከዕውቀት ድጋፍ በላቀ መልኩ በዓለም ሕዝቦች ዘንድ ሰፊ 
ስፍራ የያዘ ታላቅ የፐብሊክ ዲፕሎማሲ ትግል በታላላቅ 
የዓለማችን ከተሞች አደባባይ በመውጣት የታየበት ድንቅ 
ሀገራዊ ድጋፍ ነው።

በዲያስፖራው ያላሰለሰ ሕዝባዊ ተሳትፎ በሀገር 
ውስጥ ካለው ንቅናቄ ጋር ተናቦ እና ተዳምሮ ኢትዮጵያ 
በዓለም መድረክ በሕዝባዊ ዲፕሎማሲ ጎልታ እንድትታይ 
እና ለመደበኛው ዲፕሎማሲ እገዛ ያደረገ፣ በዓለም አቀፍ 
ተቋማት እና ሀገራት ላይም የተ.መ.ድ. ፀጥታው ምክር 
ቤት እና ግብጽ  ላይ ጭምር ተጽዕኖ የፈጠረ ሰላማዊ 
ትግል ተካሂዷል፤ ድል በድል እየሆን ተራምደናል።

ይሁን እንጂ አሁንም ግድቡ ተጠናቆ በቂ ውሃ 
እስኪይዝ ድረስ ልናልፋቸው የሚገባ እንቅፋቶች 
አሉ።እነዚህን እንቅፋቶች ተሻግረን ለትውልድ ደማቅ 
ታሪክ ማውረስ ይጠበቅብናል። ለዚህም የበለጠ እጅ 
ለእጅ በመያያዝ በተለይ ዲያስፖራው በሚኖርበት ሀገር 
የታላቁ ህዳሴ ግድብ አርበኛ ሆኖ መቀጠል ይገባዋል፡፡

ዲያስፖራው በግድቡ ዙሪያ ያሳየውን ጠንካራ 
ተጋድሎ ለግድቡ ግንባታ በሚያደርገው የገንዘብ ድጋፍም 
ሊደግመው ይገባል። በርግጥ የገንዘብ ድጋፉ ከዓመት 
ዓመት እየተጠናከረ የመጣ ቢሆንም ከሚጠበቀው አንፃር 
ብዙ ይቀራል። ያለፉት ዓመታት የዲያስፖራውን ድጋፍ 
ከሀገር ውስጡ ጋር ብናነጻጽር ልዩነቱ በጣም ሰፊ ነው። 
ለማሳያ ያህል በሬሾ 1 ለ14 ይሆናል። ይህም ዲያስፖራው 
በተደራጀ እና በተጠናከረ መልኩ የገንዘብ ድጋፉን 
አጠናክሮ ሊቀጥል እንደሚገባ አመላካች ነው ።

ግድቡ ለሀገር ያለውን ጠቀሜታና ለተፋሰሱ 
ሀገራት የሚያስገኘውን ጥቅም ከግንዛቤ በማስገባት 
ሰፊ የፐብሊክ ዲፕሎማሲ ሥራዎችን እንዲያከናውን፤ 
ኢትዮጵያ በራሷ አቅም እንደ ታላቁ ህዳሴ ግድብ አይነት 
ግዙፍ ፕሮጀክቶችን መገንባት መቻሏ ለሌሎች ሀገራት 
ትርጉም ባለው መልኩ ሊነገር እና ሊተነተን ይገባል። ልክ 
እንደ ዓድዋ ድል ታላቁ የህዳሴ ግድብም የአፍሪካውያን 
ብቻ ሳይሆን የዓለም ድሃ ሀገራት ሕዝቦች ድህነትን እና 
ተመጽዋችነትን ከጫንቃቸው ለማላቀቅ ምሳሌ አድርገው 
እንዲወስዱት የሚያስችል ሥራ መሠራት አለበት። 

በርግጥ አሁን አሁን አንዳንድ የአፍሪካ ሀገራት 
መንግሥታት እና አክቲቪስቶች ‹‹ግድቡ የአፍሪካ 
ህዳሴ ግድብ ነው›› ብለው መከራከር መጀመራቸው 
ዲያስፖራው በዚህ ላይ ተጨምሮ ቢሠራ ውጤታማ 
መሆኑን ያመላክታል። 

የኢትዮጵያ ዲያስፖራ ለታላቁ ህዳሴ ግድብ ያደረገው 
ተሳትፎ በታሪክ ማህደር በአባይ ወንዝ ሰማያዊ ቀለም 
ተጽፎ ለትውልድ የሚተላለፍ ወርቃማ ገድል ነው። 
ይሁን እንጂ ግንባታውን ማጠናቀቅና ለተፈለገው ዓላማ 
ማዋል ሀገራዊ ክብራችንን ሊመልሱ ከሚችሉ ሥራዎች 
እንደ አንዱ መሆኑን ወስዶ አሁንም ርብርቡን አጠናክሮ 
መቀጠል ይጠበቅበታል፡፡

 ግድቡ ከልማት አስተዋፅኦም በላይ ትርጉም ያለውና 
ኢትዮጵያ ግዙፍ ግድብ መገንባት አትችልም ለሚሉ 
አካላት እንደምትችል ያሳየንበት ፕሮጀክት በመሆኑም 
ለኢትዮጵያውያን የፈጠው የመንፈስ ኩራት ከፍተኛ 
ነው።

ወደፊትም ዲያስፖራው የግድቡ ግንባታ 
የሚያስገኘውን የልማት ትሩፋት መቋደስ መብቱ በመሆኑ 
እስከ ግድቡ ግንባታ ፍጻሜ ድጋፉን ይበልጥ አጠናክሮ ፤ 
ግድቡ ውሃ ሞልቶ ኃይል ሲያመነጭ ለማየት እና በሐይቁ 
ላይ ፈልሰስ ብሎ ተዝናንቶ ለመመለስ ከመቼውም ጊዜ 
ይበልጥ ተቀናጅቶ እና ተናቦ ድጋፉን አጠናክሮ ሊቀጥል 
ይገባል። ዲያስፖራው ለሀገሩ ግድብ ድጋፍ ድንበር 
አያግደውም ርቀትም አይገድበውም! 

የኢትዮጵያ ዲያስፖራ ለታላቁ 
ህዳሴ ግድብ ያደረገው ተሳትፎ 
በታሪክ ማህደር በዓባይ ወንዝ 

ሰማያዊ ቀለም ተጽፎ ለትውልድ 
የሚተላለፍ ወርቃማ ገድል 

ነው።ይሁን እንጂ ግንባታውን 
ማጠናቀቅና ለተፈለገው ዓላማ 

ማዋል ሀገራዊ ክብራችንን ሊመልሱ 
ከሚችሉ ሥራዎች እንደ አንዱ 

መሆኑን ወስዶ አሁንም ርብርቡን 
አጠናክሮ መቀጠል ይጠበቅበታል

በራ

ሀገርኛ
ማህበራዊ

አገር ወዳድነት ሲባል ጥልቅና ጥብቅ ትርጉም የሚሰጥ 
ነው፤ ነፍሳችን ከአገራችን ጋር ያላትን መልከ ብዙ ቁርኝት 
የሚገልጽና ስሜቱን እንድናጋባው የሚያስገድድም 
ነው። በእርግጥ ስሜቱ በቃላት የሚገለጽ አይደለም። 
ይሁንና በግርድፉ ስናየው አገርን መውደድ ማለት 
ለአገርና ለሕዝብ ታማኝ ሆኖ የቻሉትን ማድረግም ነው። 
በተለይም ሕዝብንና አገርን ከማገልገል፣ ከመደጋገፍ 
አንጻር ጎላ ተደርጎ ይታያልም። መከባበርን ማስረጽና 
ለወገን መቆርቆርም ነው። 

አገር ወዳድነት የሌላ አገርን እያዩ ምራቅ መዋጥ፤  
አለያም  ለመኖር መመኘት ሳይሆን በአገር ላይ ሠርቶ 
ለመለወጥ ማሰብና ችግሮችን በጋራ ለመፍታት መታተርም 
ነው። ከራስ ያለፈ ነገር ለወገንና ለአገር ማበርከትም 
እንደሆነ ብዙዎች ይስማሙበታል።

የአንድ አገር ልጆች በተለያዩ ጉዳዮች መለያየታቸው 
ተፈጥሯዊ ነው። ይህ ደግሞ በልዩነቶች ውስጥ ያለውን 
አብሮነት ለማጉላትና አብሮ ለመሥራት ያግዛልና አገር 
መውደድ ማለት ይህንንም አካቶ መጓዝ እንደሆነ 
ይታመንበታል። በዚህ መሠረት ላይ ሆኖ መትጋትንም 
ይይዛል።  በተለይም ሙሉ ሰው ያደረጉንና የተገነባንባቸውን 
ማህበራዊ እሴቶች ጠብቀን ለሌሎች የሚተርፍ ሥራ 
መሥራት አገር ወዳድ እንደሆንን የምንገልጥበት እንደሆነ 
ይገለጻልም። እናም ይህንን መነሻ በማድረግ ስለአገራቸው 
ገዷቸው ጊዜያቸውን፣ ጉልበታቸውንና ሀብታቸውን 
የሚሰጡና የሚሠሩ በርካቶች መሆናቸው እሙን ነው። 
ከእነዚህ መካከል ደግሞ ለዛሬው የ‹‹ሀገርኛ›› አምድ 
ዝግጅታችን ይዘን የቀረብንላችሁ እንግዳ አንዱ ናቸው።

እንግዳችን በሥነምግባር የታነጸ ትውልድ ማፍራት 
ላይ የተሰማሩ ሲሆኑ፤ በባህላዊና ሃይማኖታዊ እሴቶች 
ተኮትኩተው የሚያድጉ የነገ አገር ተረካቢዎችን በብዙ 
መልኩ እየገነቡ ይገኛሉ።  በራሳቸው ወጪ ትምህርት ቤት 
ከፍተው በየአካባቢቸው ስለአገራቸውና ስለወገናቸው 
እንዲገዳቸውም እያደረጉ ናቸው። ይህ ትምህርትቤት 
ትውልድን በሥነምግባር ከማነጽ ባሻገር ለወጣቱ የሥራ 
ዕድል የፈጠረና ለተማሪዎች ደግሞ ጥራት ያለው ትምህርት 
የሚሰጥ ነው።

የግለሰቡ ጥረት አጥብቀን የምንሻቸውን እሴቶች 
የሚጠብቅ እና የሚያረጋግጥ ሲሆን፤ የአገር ወዳድነት 
ባህሪንም በተግባር ያሳየ ነው። ግለሰቡ መምህር አርጋው 
ጉግሳ ይባላሉ። የቡናፋየር ትምህርትቤት ሥራአስኪያጅና 
ባለቤት ናቸው። ቀደም ሲል መምህርም ስለነበሩ 
በትምህርትቤቱ ውስጥ ያስተምራሉ።

 የአገራቸው የወደፊት ዕጣ ፈንታ በጣም 
የሚያሳስባቸው ሲሆኑ፤ ይህንን መፍታት የሚቻለው 
ትምህርት ላይ በመሥራት ነው ብለው በማመን 
ትምህርትቤት ከፍተው ትውልድን በመቅረጽ ላይ 
ተሰማርተዋል። ለዚህ ደግሞ መምህር መሆናቸው በእጅጉ 
እንዳገዛቸው ይናገራሉ።

ለትውልድ መቆርቆራቸውና የሥነምግባር ክፍተቶችን 
በስፋት ማየታቸው ወደዚህ ተግባር እንደመራቸው 
ያጫወቱን መምህር አርጋው፤ የአገር ፍቅርን በእያንዳንዱ 
ዜጋ ላይ ለመዝራት ትምህርት ወሳኝ እንደሆነ ያነሳሉ። 
ትውልዱን በሥነምግባር ኮትኩቶ ማሳደግ የታለመበትን 
የአገር እድገት ጉዳይ በአጭር ጊዜ ያሳካል ባይም ናቸው። 
ትምህርት ቤቶች የአዲሱ ትውልድ መገኛ ቦታዎች 
እንደመሆናቸው መጠን ሀገር ወዳድ ትውልድን ለመቅረጽ 
ወሳኝ ስፍራዎች መሆናቸውንም ይገልጻሉ። 

በመምህርነት ዘመናቸው ከሚመኙት ነገር አንዱ 
በሥነ ምግባር የታነጸ፣ የማኅበረሰቡን ወግና ባሕል ያከበረ፣ 
ታላላቆቹን የሚያዳምጥ፣ ፈጣሪውን የሚፈራ፣ መምህራንን 
የሚያከብርና ለወላጆቹ የሚታዘዝ፣ በትምህርቱ  ጎበዝና 
አገሩን የሚያስጠራ ተማሪን መመልከት ነበር። ይህ 
ደግሞ በአሁኑ ጊዜ ለማየት እጅግ አስቸጋሪ ነው። እናም 
ይህንን ለመፍታት ሥራውን በተግባር የሚፈጽም አካል 
ያስፈልጋል። ለዚህም ነው ትምህርትቤት መገንባት 
የሚለውን ሀሳብ ለአዕምሯቸው የነገሩት።

ትምህርት ቤት መገንባት ትልቅ የኢኮኖሚ አቅምን 
ይጠይቃል።ህልምም በአንድ ጊዜ የሚሳካበት አይደለም 

ጽጌረዳ ጫንያለው 

የሚሉት ባለታሪካችን፤ ህልማቸውን እውን ለማድረግ 
ከአስር ዓመታት በላይ ጠብቀዋል። ይሁን እንጂ 
ትምህርትቤት ሲታሰብ በእርሳቸው አስተሳሰብ ከምንም 
በፊት ሥነምግባር ይቀድማል ነው።

ለመማር፣ ለመሥራት፣ ነግዶ ለማትረፍ፤ አርሶ 
ለመብላት ሥነምግባር ግድ እንደሆነ የሚያነሱት 
መምህሩ፤ በሥነምግባር የታነጸ ትውልድ የሥራ 
ተነሳሽነት ይኖረዋል ባይ ናቸው።  ስለዚህም ትውልድን 
በሥነምግባር ማነጽ እንዲሠራ ማዘጋጀት፤ የአገሩን ፍቅር 
እንዲገልጥ ማበርታትና በእርሱ ተግባር የአገር ክብር 
እንዲጠበቅ ማስቻልም ነው። ስለሆነም ለሥነምግባር ልዩ 
ትኩረት ሰጥተን በትምህርትቤታችን እንድንሠራ ሆነናልም 
ብለውናል።

መምህር አርጋው ህልማቸውን ለማሳካት ሲሉ 
ከመምህርነት ሙያቸው ጎን ለጎን የተለያዩ ሥራዎች 
ሞክረዋል። አንዱ እህት ኩባንያ መክፈት ሲሆን፤ ይህም 
ከቤተሰቦቻቸው የወረሱትና ስኬታማ የሆኑበት ሥራ ነው። 
ብዙ ገንዘብ እንዲያካብቱበት አምነው ገብተውበታል። 
እንዲያውም ህልማቸው ስኬት ላይ የደረሰው በእርሱ 
አማካኝነት እንደሆነ ያስረዳሉ።

ኩባንያቸው ‹‹አርጋው የመለዋወጫ ዕቃ ማከፋፈያ›› 
የሚባል ሲሆን፤  መጀመሪያ አካባቢ ግማሽ ቀን የሚሠሩበት 
ነበር። ሆኖም ውጤታማ ሊሆኑ ስላልቻሉ አቁመው የነገ 
የአገር ተረካቢ ትውልዶችን ለማቆም የሚወዱትን ሙያ 
ለጊዜው አቋረጡት። ሙሉ ጊዜያቸውን ለኩባንያው 
ሰጥተውም የገቢ ምንጫቸውን ማካበት ላይ አተኮሩ። 
በዚህም በላቲንኛ ‹‹ቦናፋይር›› በአማርኛ ‹‹እውነት›› የተሰኘ 
ስያሜን የያዘ ትምህርትቤታቸውን በእህት ኩባንያቸው 
ገቢ ገንብተውና እስከ ቅርብ ጊዜ ለሠራተኞች ደመወዝ 
ከፍለው እርሳቸውንም ተማሪዎችንም አነጹበት።

ከሀዋሳ ከተማ 26 ኪሎሜትር ርቃ በምትገኘው 
የትውልድ መንደራቸው ለኩ ከተማ ላይ ይህንን ትውልድን 
በሥነምግባር ማነጽ አለብኝ በሚል ትምህርትቤት 
ለመክፈት ሞክረው እንደነበር ያጫወቱን መምህር 
አርጋው፤ ነገሮች ቀላል እንዳልሆነላቸው ያስረዳሉ። 
ምክንያቱ ደግሞ የገንዘብ እጦት መሆኑን ያነሳሉ።

ያሰቡትን ለማሳካት ተኝተው የማያድሩት መምህር 
አርጋው፤ የአሁኑን ትምህርትቤታቸውን እንደአገር 
ተመራጭና ሞዴል አድርገውታል። ለዚህም ማሳያው 
ደግሞ በአገር ደረጃ በአገር ባለሀብት የተሠራና ሁለቱን 
ሳይክል ያቀፈ ደረጃ አራት ትምህርትቤት የእርሳቸው 
ብቻ መሆኑ ነው። እንደ አገር ደረጃ አራት የተሰጣቸው 
ትምህርትቤቶች ከአምስት አይበልጡም። እነርሱም 
ቢሆኑ ከአንዱ በስተቀር በውጭ ባለሀብቶች የሚመሩ 
ናቸው። አንዱ በአገር ሀብት የተሠራ ቢሆንም ከአንደኛ 
እስከ አራተኛ ክፍልን ብቻ የያዘ ነው። ስለዚህም 
የእርሳቸው ትምህርትቤት ከሥነምግባር ባለፈ በሞዴል 
ትምህርትቤትነቱም የታወቀ ነው። ‹‹የአገሩን ሰርዶ በአገሩ 
በሬ›› የሚለው ብሂል የሚያረጋግጥም ነው።

የትምህርት ሥራ የቢዝነስ ሳይሆን ትውልድን 
የማፍራትና አገርን የመገንባት ጉዳይ እንደሆነ የሚገልጹት 
መምህር አርጋው፤ ሥራቸውን በ2009 ዓ.ም  መጋቢት ላይ 
ቦታውን ከግለሰብ በመግዛት ጀምረዋል። ከአራተኛ ክፍል 
በኋላ ያለውን የመማሪያ ክፍል በየዓመቱ እየገነቡም ነው 
ስምንተኛ ክፍል የደረሱት።

ለአገራቸው የራሳቸውን አሻራ ማኖር እንዳለባቸው 
አምነው ወደዚህ ዘርፍ የገቡት ባለታሪካችን፤  ለተግባሩ 
ብዙ ዋጋ መክፈላቸው ምንም እንደማይመስላቸው ያነሳሉ። 
ግዴታቸው እንደነበርም ይናገራሉ። ዛሬ ላይ ቢሆንም 
እንዲህ ዓይነት ፈተና ቢገጥማቸው እንደሚያደርጉት 
ያስረዳሉ። ምክንያቱም ትውልዱን ከመታደግ የሚበልጥ 
አንድም ነገር እንደሌለ ያምናሉ። የትውልድ ሞራል ላይ 
እየሠሩ በመሆናቸውም ደስተኛ ናቸው።

እርሳቸው መምህር መሆናቸው የተማሪ ጉዳይ እጅጉን 
ያሳስባቸዋል። ከምን አንጻር ከተባለ መልኩ ብዙ ነው። 
የመጀመሪያው የሥነምግባር ጉዳይ ሲሆን፤ ሁለተኛው 
የትምህርት ጥራት ነው። አንዳንዴም በሙያው የሚሠራ 
ሰው በብዛት አለማየታቸው ሌላው ጉዳይ ነው።እናም 
‹‹የእኔ ድርሻ ምንድነው›› እንዲሉ አድርጓቸዋል።

‹‹ሙያን ማፍቀር ህልምን መውደድ ነው።ህልም 
ያለው ሰው ደግሞ በትውልድ ላይ ሲሠራ አገራዊ እሴቱን 
ያሰፋል። አሻራውንም የጸደቀ ተክል ያደርገዋል። ለዚህ 

የግለሰቡ በሥነ ምግባር የታነጸ ትውልድን 
የማፍራት ጥረት 

ስኬቱ ደግሞ የማይቆፍረው ድንጋይ አይኖርም›› የሚሉት 
መምህር አርጋው፤ ትምህርትቤቱን እንዲከፍቱ ብርታት 
የሰጣቸው በሥራና በተግባር ያዩት ልምዳቸው  እንዲሁም 
የልጆቻቸው ማረፊያ ማጣት እንደሆነ ይናገራሉ።

አገርን ማየት የሚቻለው በሚፈጠረው ዜጋ 
ማንነት ልክ ነው። ማንነትን ከመሥራት አኳያ ደግሞ 
ትምህርትቤቶች የሚኖራቸው ሚና ላቅ ያለ ነው።ከዚህ 
አኳያ ትውልድ ላይ ሠርቻለሁና በጥቂቱም ቢሆን 
አበርክቶዬን አይቻለሁም ይላሉ።

እርስ በእርስ መተጋገዝ ብዙ ሰዎችን በብዙ ተግባር 
ማሻገር ይቻላል። ለምሳሌ፡- ትምህርትቤቱ ከመማር 
ማስተማሩ ባሻገር አንባቢ ትውልድ ለመፍጠር ተማሪዎች 
እቤታቸው በየሳምንቱ አንድ መጸሐፍ ይዘው እየሄዱ 
እንዲያነቡ ያደርጋል። በክፍል ኃላፊዎቻቸው በኩልም 
ቸክ ሊስት እየተሞላ ጭምር የሚገመገሙበት ሥርዓት 
ፈጥሯልም። ሌላው ‹‹ጆርናል ራይቲንግ›› የሚባል 
ተግባርን በመፍጠር ጸሐፊ የሚሆኑበት ሥርዓት 
ዘርግቷል።በተመሳሳይ ‹‹ኦፕን ሀውስ›› የወላጅ መምህራን 
መገናኛ ቀንም ፈጥሮ የውይይት ባህል እንዲዳብርም 
እየተደረገ ነው።

ሌላው የሚደንቀው የወዳጅ ኅብረት የሚባል 
በመፍጠርም ወላጆች በራሳቸው ተነሳሽነት መምህራንን 
ጭምር ስፖንሰር አድርገው እንዲሠሩም ዕድል ተፈጥሯል። 
ይህ የሚያሳየው ደግሞ የእርስ በእርስ ትስስሩን በማስፋት 
ምንምን ተግባራት መከወን እንደሚቻል ነው። ይህንን 
መተጋገዝ ደግሞ ተማሪዎች እንዲኖሩትና እንዲያዩት 
ይደረጋልም።ከዚያ ነገ ተግባሪዎቹ እነርሱ ይሆናሉም 
ይላሉ።

መምህር አርጋው ከትምህርት ሥራው ባሻገርም 
አገራዊ ኃላፊነታቸውን በተለያየ መልኩ ይወጣሉ።አንዱ 
ከእነርሱ ያነሱ ትምህርትቤቶችን ማገዝ ሲሆን፤ በቋሚነት 
የሚያግዟቸው ትምህርትቤቶችም አሉ። አንዱ በሐዋሳ 
ከተማ የሚገኘው አዲስ አለም ትምህርትቤት ነውም። 
መጀመሪያ በቴክኒክ ደግፈውታል። ከዚያም በመቀጠል 
በቁሳቁስ ብዙ ነገር አድርገዋል። አሁንም ቢሆን ይህ 
እገዛቸው እንደሚቀጥል ነግረውናል። ከዚያ በተጓዳኝ 
ተሞክሯቸውን ማካፈል ላይ ይሠራሉ። ማንኛውም 
ትምህርትቤት ልምዳችሁን ልቅሰም ካላቸው በራቸው 
ክፍት መሆኑንም አጫውተውናል።

ሌላው የሚሠሩት ነገር ማኅበረሰቡን በቻሉት ልክ 
ማገዝ ሲሆን፤ በኮቪድ ጊዜ በትምህርትቤቱ አቅራቢያ 
ላሉ ችግረኛ ሰዎች በገንዘብና በቁሳቁስ ደራሽ ነበሩ። 
ለመከላከያም እንደተቋም ያደረጉት ነገርም ነበር። 
በተጨማሪም አሁንም ቀበሌው በሚያዛቸው ሁኔታ ላይ 
ችግረኛን ከማገዝ ወደኋላ አላሉም።

 በትምህርት ቤት ውስጥ የሚያስተምሩ መምህራን 
ልጆቻቸውን ለማስተማር ከሚከፈላቸው ደመወዝ 
አንጻር እንደሚከብዳቸው ያውቃሉና አንድ ተማሪ 
በነፃ እንዲያስተምሩም ዕድሉን ፈጥረዋል። ወላጅ 
ከሁሉ በላይ ለልጆቹ መስጠት ያለበት ገንዘብ ሳይሆን 
እውቀትን ነው። ለዚህ ደግሞ በክፍያ ጉዳይ መደራደር 
የለበትም። በእርግጥ ተገቢ ያልሆነ ክፍያ የሚጠይቁ 
አሉ። እነርሱ ግን የአገር ጉዳይ የሚያሳስባቸው ናቸው 
ለማለት ያስቸግራል። ስለሆነም ለአገር ክብር ብላችሁ 
ሥሩ ሲሉ ይመክራሉ። አቅም የሌለው ብዙ ሰዎች 
መኖሩ አይካድምና ትምህርትቤቶች ይህንን አስበው 
ማገዝ ይኖርባቸዋልም ይላሉ። የእነርሱም ትምህርትቤት 
ከተመሠረተ ጥቂት ዓመታት ያለፉት ቢሆንም  የቀጣይ 
እቅዱ ግን ችግረኛ ተማሪዎችን ማስተማር እንደሚሆን 
ይናገራሉ።

ዜጋውን ዜጋ በማድረግና ለአገሩ ምንም 
የሚሰስተው ነገር ሳይኖር እንዲሠራ ካደረግነው ከመሬት 
ከምናወጣውና ከተፈጥሮ ከምናገኘው ሀብት የበለጠ 
መጠቀም እንችላለን። ለዚህ ደግሞ ትምህርት ቤቶች የላቀ 
ድርሻ አላቸው። እናም ያንን እናድርግ መልዕክታቸው 
ነው። እኛም አርአያነት ያለው ተግባር የሚፈጽሙ የአገር 
ፈርጦችን እንከተላቸው በማለት ለዛሬ አበቃን። ሰላም!!

ወጣቶች
ማህበራዊ

ወቅቱ ክረምት ነው። ይህ የክረምት ወቅት በርካታ 
ወጣቶች ከዩኒቨርሲቲና ከተለያዩ ኮሌጆች ትምህርታቸውን 
አጠናቀው ወደየቤታቸው የሚመለሱበትና ገሚሶቹ ደግሞ 
የሚመረቁበትም ነው። ትምህርታቸውን አጠናቀው 
አልያም ደግሞ ተመርቀው ወደ ቤታቸው የሚመለሱ 
ወጣቶች ታዲያ ይህን የክረምት ወቅት በተለያዩ መንገዶች 
ያሳልፉታል።

አንዳንዶች በሥራ ሲያሳልፉ ሌሎች ደግሞ አጫጭር 
ኮርሶችን በመማር ያሳልፋሉ። በመዝናናትና በበጎ 
ሥራዎች ላይ በመሳተፍ የሚያሳልፉ ወጣቶች ቁጥርም 
ቀላል  የሚባል አይደለም። ያም ሆነ ይህ ግን ወጣቶች 
ይህን የክረምት ወቅት ባልባሌ ነገር ከሚያሳልፉት በሥራ፣ 
በበጎ ፍቃድ አገልግሎትና በቀጣይ እነርሱን ሊጠቅሙ 
በሚችሉ ጉዳዮች ላይ በመሳተፍ ቢያሳልፉ ይመረጣል።

የዘንድሮው የክረምት በጎ ፍቃድ አገልግሎት ሰኔ 15 
ቀን 2014 ዓ.ም በአገር አቀፍ ደረጃ በይፋ ተጀምሯል። 
ወጣቶችም በአረንጓዴ አሻራ፣ በአካባቢ ጥበቃ፣ በሰላም፣ 
በመንገድ ደህንነት፣ በኮቪድ-19 መከላከልና በሌሎችም 
የጤና አጠባበቅ ሥራዎችና ጎጂ ልማዳዊ ድርጊቶችን 
ለማስቀረት ግንዛቤ መፍጠር ላይ ይሳተፋሉ ተብሎ 
ይጠበቃል።  

የማጠናከሪያ ትምህርት መስጠት፣ የአረጋውያንና 
አቅመ ደካማ ቤቶችን ማደስ፣ ሕገ ወጥ የሰዎች ዝውውርን 
መከላከልና ግንዛቤ መፍጠርና ሌሎች አስራ አንድ የበጎ 
ፍቃድ አገልግሎት ዘርፎች ላይ የመሳተፍ አማራጭም 
ከፊታቸው ቀርቦላቸዋል።

ከዚህ ባለፈ በተለይ ተመራቂ ወጣቶች በቀጣይ 
ራሳቸውን ለሥራ ዕድል ፈጠራ ሊያመቻቹ በሚችሉባቸው 
ጉዳዮች ላይ ለመሳተፍ ከበርካታ መንግሥታዊና 
መንግሥታዊ ካልሆኑ ድርጅቶች ጋር ግንኙነት መፍጠር 
ይጠበቅባቸዋል። እንዲህ ዓይነቱ  ሁኔታ ደግሞ በአንድ 
የሲቪክ ማኅበረሰብ ድርጅት አማካኝነት ለወጣቶች 
እየተመቻቸ ይገኛል። 

ወጣት አቤኔዘር መላኩ የአዲስ አበባ ሳይንስና 
ቴክኖሎጂ ቂሊንጦ ቅርንጫፍ የመጀመሪያ ዓመት ተማሪ  
ነው። ኢኒሺዬቲቭ ፎር ፒስ ኤንድ ዴቨሎፕመንት የተሰኘ 
የሲቪክ ማኅበረሰብ ድርጅት ባዘጋጀው ወጣቶችን 
ከመንግሥታዊና መንግሥታዊ ካልሆኑ ተቋማት ጋር 
የማገናኘት ፕሮግራም ላይ የሮትራክት ክለብ ለውጥን 
ወክሎ እንደቀረበ ይናገራል።

ይህን ክለብ ከተቀላቀለ ስድስት ወር እንደሞላውም 
ገልፆ፤ በቆይታውም  የተለያዩ እውቀቶችን መቅሰሙን 
ያስረዳል።አሁንም በዚህ ፕሮግራም ላይ በመሳተፍ 
ከተለያዩ የሲቪክ ማህበራት፣ መንግሥታዊና መንግሥታዊ 
ያልሆኑ ድርጅቶች፣ ከማኅበራዊ ክለባትና የሥራ ዕድል 
ሊያመጡ ከሚችሉ ሌሎች ተቋማት ጋር ግንኙነት 
ለመፍጠር ዕድል እንዳገኘም ይናገራል።

እርሱ የተቀላቀለበት ክለብ ከአስራ ስምንት እስከ 
ሰላሳ ዕድሜ ክልል ውስጥ ያሉትን የማኅበረሰብ ክፍሎችን 
አካቶ ወጣቶች ራሳቸውን ጠቅመው ማኅበረሰቡንም 
እንዲያገለግሉ የሚያስችል እንደሆነ ያመለክታል። 
በኢትዮጵያ ውስጥ ከሚገኙ አስራ አራት የሮትራክት 
ክለቦች ውስጥ እርሱ ያለበት አንደኛው የሮትራክት ለውጥ 
ክለብ ሲሆን በእአምሮ ጤና  ረገድ ግንዛቤ የመፍጠር፣ 
የመንግሥት ትምህርት ቤቶችን የመደገፍ፣ መጽሐፍትን 
የማሰባስብና ለትምህርት ቤቶች የመለገስ ሥራዎችን 
እንደሚሠራ ያብራራል።

ከዚህ ባለፈ ክለቡ በየአስራ አምስት ቀኑ ስብሰባዎችን 
በማዘጋጀት የተለያዩ የሞያ ማበልፀጊያ ስልጠናዎችን 
በመስጠት ወጣቶች ራሳቸውን ለውጠው ማኅበረሰቡንም 
እንዲያገለግሉ እየሠራ እንደሚገኝም ይጠቁማል።በዚህ 
ፕሮግራም የሚሳተፉ ሌሎች ወጣቶችም እርሱ ወዳለበት 
ክለብ እንዲገቡና ራሳቸውን ለውጠው ማኅበረሰቡንም 
እንዲጠቅሙ ጥሪ ያቀርባል።

ይህን ክለብ ከመቀላቀሉ በፊትና ከተቀላቀለ በኋላ 

ወጣቶችን ከተቋማት ጋር የማገናኘት ፕሮግራም
አስናቀ ፀጋዬ

ሰፊ ልዩነት እንዳለም የሚናገረው ወጣት አቤኔዘር በተለይ 
ክለቡን ከተቀላቀለ በኋላ ከሰዎች ጋር ያለው የመግባባት 
ክህሎቱ እንደጨመረና ጀማሪ የዩኒቨርሲቲ ተማሪ 
እንደማይመስል ይገልፃል። በክለቡ በየአስራ አምስት 
ቀኑ በሚደረጉ ስብሰባዎች ከተለያዩና ከማያውቃቸው 
ወጣቶች ጋር እንደሚገናኝና ከእነርሱ ጋር በቀላሉ ትስስር 
በመፍጠር እውቀት ለመለዋወጥ እንደቻለም ያስረዳል። 

ሌሎች ወጣቶችም በተመሳሳይ የመግባባት 
ክህሎታቸውን እንዲያዳብሩና ትስስር በመፍጠር 
የልምድና እውቀት ልውውጥ እንዲያደርጉ በእንደነዚህ 
ዓይነት ክለቦች ውስጥ ገብተው መሳተፍ እንዳለባቸው 
ይመክራል።

ወጣት መላኩ ኃይሉ ደግሞ የሞዴል አፍሪካ ዩኒየን 
ኢትዮጵያ መንግሥታዊ ያልሆነ ድርጅት መሥራችና 
ዳይሬክተር ነው።እ.ኤ.አ በ2017 ከዩኒቲ ዩኒቨርሲቲ 
በሶሺዮሎጂና ሶሻል አንትሮፖሎጂ በዲግሪ ተመርቋል። 
አጀንዳ 2063 ቀልቡን ስለሳበውና ስለዚህ ጉዳይ 
በጥልቀት ለማወቅ በውስጡ ፍላጎት በማደሩ ድርጅቱን 
እንደተቀላቀለ ይናገራል።

ድርጅቱን ከተቀላቀለም በኋላ ለዚህ አጀንዳ መሳካት 
በተለይ የኢትዮጵያ ወጣቶች አስተዋፅኦ ምን መሆን 

አለበት በሚለው ዙሪያ  እየሠራ ይገኛል። አብዛኛውን 
ሕይወቱን በበጎ ፍቃድ አገልግሎቶች ውስጥ በመሳተፍ 
ያሳለፈ ሲሆን በአሁኑ ጊዜ ደግሞ ሙሉ ጊዜውን ሰጥቶ 
በዚሁ ድርጅት ውስጥ ያገለግላል።  

ወጣት መላኩ ድርጅቱ ሥራውን ከጀመረ አራት 
አመታትን እንዳስቆጠረና በዋናነት በአፍሪካ ኅብረት 
የሚነገሩ ነገሮችንና የሚሠሩ ሥራዎችን፣ ፖሊሲዎችንና 
መዋቅሮችን ወጣቶች እንዲያውቁና ለዚህም የበኩላቸውን 
አስተዋፅኦ እንዲያደርጉ የማብቃት ሥራ እንደሚሠራ 
ያብራራል። 700 የሚሆኑ ወጣቶች የዚህ ድርጅት አባል 
መሆናቸውንም ይጠቁማል።

በአራት አመታት ውስጥ ድርጅቱ ታላላቅ 
ሥራዎችንም እንደሠራ ተናግሮ፤ በተለይ የአፍሪካ ኅብረት 
ካሉት በርካታ ፕሮግራሞች ውስጥ አንዱ የሆነው አጀንዳ 
2063ን ለማኅበረሰቡ፤ ዕድሜያቸው ከአስራ ስድስት 
እስከ ሰላሳ አምስት ያሉ ኢትዮጵያውያንና የአፍሪካን 
ዳያስፖራ ወጣቶች እንዲረዱት  መሥራቱን ይጠቁማል።

ወጣቶች በአፍሪካ ኅብረት ፕሮግራሞች ውስጥ 
ያሉ ስለሰላም፣ የአፍሪካ ነፃ የንግድ ቀጠና፣ ስለ አካታች 
ወጣቶች ተሳትፎና ፖሊሲ አድቮኬሲ እንዲያውቁም 
ሥራዎችን እንደሠራም ይጠቅሳል።አፍሪካ የተሻለ ደረጃ 
እንድትደርስና ኢትዮጵያን በመወከል መንግሥታዊና 
መንግሥታዊ ካልሆኑ ድርጅቶች ጋር በመሆን ላለፉት 
አራት አመታት ድርጅቱ የተለያዩ ሥራዎችን ሲሠራ 
መቆየቱንም ያስረዳል።

የድርጅቱ ዋነኛ አላማም ወጣቶች የአፍሪካ ኅብረትን 
አጀንዳ 2063 እና ዘላቂ የልማት ግቦችን እንዲያውቁ 
የማድረግ እንደሆነና የሚመለከታቸው አካላትም 
ከድርጅቱ ጎን በመሆን ባላቸው ሀብት እንዲደግፉት 
ጥሪውን ያስተላልፋል።

የሚመለከታቸው የመንግሥት አካላት በተለይ ደግሞ 
በወጣቶች፣ ባህል፣ አጀንዳ 2063ን ከማሳካት አንፃር 
ዙሪያ የሚሠሩ እንደ ውጪ ጉዳይ ሚኒስቴርና የሴቶችና 
ማኅበራዊ ጉዳይ ሚኒስቴር ድርጅቱን እንዲደግፉትም 
ወጣት መላኩ ይጠይቃል።

    አቶ ፍፁም ኃይሉ ኢኒሺዬቲቭ ፎር ፒስ ኤንድ 
ዴቨሎፕመንት የተሰኘ የሲቪክ ማኅበረሰብ ድርጅት ዋና 

ዳይሬክተር ናቸው። እርሳቸው እንደሚሉት ድርጅቱ 

ሥራውን የጀመረው በ2011 ዓ.ም ሲሆን  በዋናነት 

በዴሞክራሲ ግንባታ፣ በሰብአዊ መብቶች፣ በሰላም 

ግንባታና በወጣቶች አቅም ግንባታ ዙሪያ  አተኩሮ 

ይሠራል። ከዚህ በፊትም በተለያዩ የአገሪቱ ወሳኝ ጉዳዮች 

ላይ በተለይ ደግሞ በአገር አቀፍ ምርጫ በመሳተፍ 

በኦሮሚያና በሲዳማ ክልል 2 ሚሊዮን የሚሆኑ ዜጎችን 
ተደራሽ ያደረገ የመራጮች ትምህርት ሰጥቷል።

ከዚህ ጋር የተያያዙ  የልማት ሥራዎችንም ሠርቷል። 

መንግሥታዊና መንግሥታዊ ካልሆኑ ድርጅቶች ጋር 
በመተባበርም ወጣቶችን ለሥራ ዕድል በማመቻቸትና 
እንዲሠሩ በማድረግ በተዘዋዋሪ መንገድ ሰላም እንዲሰፍን 
የማድረግ ሥራዎችንም አከናውኗል።

በአሁኑ ጊዜ ደግሞ ድርጅቱ ከአዲስ አበባ ዩኒቨርሲቲ 
ጋር በመተባበር ወጣቶች ከሲቪክ ማህበራት፣ ከተለያዩ 
መንግሥታዊ ተቋማት፣ ከማኅበራዊ ክለብ፣ የሥራ 
ዕድል ሊያመጡላቸው ከሚችሉ ተቋማት ጋር ግንኙነት 
አንዲፈጥሩ ሁኔታዎችን እያመቻቸ ይገኛል።በዚህም 
ድርጅቶቹ የሚሠሩትን ሥራ ያስተዋውቃሉ። ወጣቶች 
ደግሞ ከእነርሱ ጋር የሚኖራቸውን ትስስር ያስፋሉ።  

ተማሪዎቹ ከአዲስ አበባ ዩኒቨርሲቲ ከተለያዩ 
ትምህርት ክፍሎች በፍቃደኝነት ተውጣጥተው የመጡ 
ሲሆን ከአንድ ሺ ፍቃደኛ ወጣቶች መካከል በሎተሪ ዕጣ 
ሦስት መቶዎቹ ተመርጠዋል። እነዚህም በዩኒቨርሲቲው 
ባሉ የማኅበራዊ ክለቦች ውስጥ በንቃት የሚሳተፉ ናቸው።

ድርጅቱ በፈጠረው የትስስር ፕሮግራም 
አማካኝነት ወጣቶቹ ከተለያዩ ድርጅቶች ጋር ራሳቸውን 
እንዲያስተዋውቁ ይረዳቸዋል። በዚህ መድረክ የሥራና 
ክህሎት ሚኒስቴር፣ የሰላም ሚኒስቴር፣ የብሔራዊ በጎ 
ፍቃድ አገልግሎትና የተለያዩ ሲቪክ ማህራት የሚሳተፉ 
በመሆናቸው ተማሪዎቹ ከዩኒቨርሲቲ  ከተመረቁ 
በኋላ  የማህበራዊ ግንኙነት አድማሳቸውን እንዲያሰፉ 
ያስችላቸዋል።

ዋና ዳይሬክተሩ እንደሚሉት ፕሮግራሙ ወጣቶቹ 
የእርስበርስ ግንኙነትን እንዲያጎለብቱና የሥራ ዕድላቸውን 
እንዲያሰፉ ይረዳቸዋል። ወጣቶቹ ከተመረቁ በኋላ ሥራ  
እስኪያገኙ ድረስ በበጎ ፍቃደኝነት ሥራዎችን ሲሠሩ 
መቆየታቸው  በኋላ ላይ ወደ ሥራ ዕድል ፈጠራ የመቀየር 
አቅማቸውን እንዲያሰፉም ያግዛቸዋል። በተለይ ደግሞ 
የአመራርነትና የሥራ ክህሎት ስልጠናዎችን እንዲገኙም 
ያስችላቸዋል። የሲቪክ ማህበራት ባለስልጣን ባዘጋጀው 
የበጎ ፍቃድ አገልግሎት ላይም ተመዝግበው አገልግሎቱን 
እንዲሰጡም ይረዳቸዋል።

በዚህ ፕሮግራም የተለያዩ የመንግሥት፣ የግልና 
የሲቪክ ማህበራት ድርጅቶች የሚሳተፉ በመሆኑ በዚህ 
ፕሮግራም አማካኝነት ተማሪዎች በራሳቸው ጥረት 
ከነዚህ ተቋማት ጋር ይነጋገራሉ። ተቋማቱ በክረምት በጎ 
ፍቃድ አገልግሎት መሳተፍ የሚፈልጉ ከሆነም ወጣቶቹ 
በተቋማቱ ውስጥ ገብተው የበጎ ፍቃድ አገልግሎት 
የመስጠት ዕድል ይፈጠርላቸዋል።

ከተለያዩ ተቋማት ጋር ወጣቶችን የማስተሳሰር 
ሥራ ሲሠራ ድርጅቱ የመጀመሪያው ቢሆንም ቀደም 
ሲል በተካሄደው አገር አቀፍ ምርጫ  በስፋት ተደራሽ 
የሆነባቸው የኅብረተሰብ ክፍሎች ወጣቶች ናቸው። 
በቀጣይም ከወጣቶች ጋር በተያያዘ ለመሥራት በርካታ 
እቅዶች አሉት። 

ፕሮግራሙ ወጣቶች ከተለያዩ ተቋማት ጋር ግንኙነት እንዲፈጥሩ ረድቷቸዋል፤

ወጣቶቹ ከተመረቁ በኋላ 
ሥራ  እስኪያገኙ ድረስ በበጎ 
ፍቃደኝነት ሥራዎችን ሲሠሩ 

መቆየታቸው  በኋላ ላይ ወደ ሥራ 
ዕድል ፈጠራ የመቀየር አቅማቸውን 

እንዲያሰፉም ያግዛቸዋል

የምድር በረከት

በአገሪቱ የተለያዩ አካባቢዎች በርካታ ማዕድናት 
እንዳሉ ቢነገርም ላለፉት በርካታ ዓመታት ማዕድናቱን 
በማልማትና በመጠቀም ረገድ ግን በቂ ሥራ እንዳልተሠራ 
በስፋት ይነገራል። በአሁኑ ወቅት መንግሥት ለማዕድን 
ዘርፉ ከፍተኛ ትኩረት በመስጠት በየአካባቢው የሚገኙ 
ማዕድናትን በመለየት እንዲለሙና ጥቅም ላይ መዋል 
እንዲችሉ ዘርፈ ብዙ ተግባራትን እያከናወነ ይገኛል። 

በቅርቡም የማዕድን ሚኒስትሩ ኢንጂነር ታከለ ዑማ 
የሚኒስቴር መሥሪያ ቤታቸውን የዘጠኝ ወራት የሥራ 
አፈፃፀም ሪፖርት ለፓርላማ ባቀረቡበት ወቅት ያነሱት 
ይህንኑ ነው። በአገሪቱ ያለውን የማዕድን ዘርፍ አውጥቶ 
መጠቀም እንዲቻል በርካታ መመለስ ያለባቸው ጥያቄዎች 
ስለመኖራቸው በማንሳት በተለይም ባለፉት ዓመታት 
አገሪቷ ባላት ዕምቅ የተፈጥሮ ሀብት መጠቀም እንዳትችል 
የፖሊሲና የአዋጅ ጉዳይ የማዕድን ዘርፍን ቅርቃር ውስጥ 
ከትቶት እንደነበር ተናግረዋል። 

በኢኮኖሚና ፖለቲካ ሪፎርሙ የማዕድን ዘርፉ 
ከአምስቱ የብዝሃ ኢኮኖሚ ግንባታ ምሰሶዎች መካከል 
አንዱ ሆኖ መምጣቱንና መንግሥት ከመቼውም ጊዜ 
በበለጠ ለዘርፉ ትኩረት ሰጥቶ እየሠራ መሆኑንም 
አስታውሰዋል። በተለይም በብረት ማዕድን ዘርፍ ያለውን 
እውነታ ሲያስረዱ ኢትዮጵያ ውስጥ 18 የብረት ፋብሪካዎች 
እንደሚገኙና ከእነዚህም ውስጥ 14ቱ የብረት ፋብሪካዎች 
ስሪታቸው በአገሪቷ ስላለው የማዕድን ሀብት ጥናት ያደረጉ 
አለመሆናቸውን ጠቁመዋል።

‹‹ፋብሪካዎቹ በአገሪቱ ያለውን የብረት ማዕድን 
አጥንተው፣ ፈልገውና ለይተው ሀብቱን ማልማትና ማምረት 
እንዲችሉ አልተደረጉም። ፋብሪካዎቹ በመሠረታዊነት 
ከውጭ በሚገቡ ብረቶችን ተጠቅመው ጥቃቅን ነገሮችን 
ብቻ በአገር ውስጥ ተጠቅመው በማምረት ለገበያ 
ያቀርባሉ። ለዚህም ምክንያቱ የአገሪቷን ሀብት መጠቀም 
እንዳይቻል ያደረጉ አዋጆችና ፖሊሲዎች ስለነበሩ ነው። 
አገራዊ ለውጡን ተከትሎ የኢኮኖሚና የፖለቲካ ሪፎርም 
በማድረግ ለዘርፉ እድገት እንቅፋት የሆኑ ችግሮች መፍትሄ 
እያገኙ ነው›› ብለዋል።

በመሆኑም በየቦታው ማለትም በሁሉም መስሪያ 
ቤቶች የሚገኙ ስብርባሪ ብረቶችን በመሰብሰብ ኩባንያዎች 
በመጠነኛ ዋጋ እንዲገዙ በማድረግ ጊዜያዊ መፍትሔዎች 
ተግባራዊ እየሆኑ ነው። በዋናነት ግን በኢትዮጵያ ውስጥ 
ያለውን የብረት ማዕድን ፍለጋን በማጠናከር የላብራቶሪ 
ማረጋገጫ ሥራ መሥራት ነው።በተጨማሪም ለዚህ 
የሚመጥኑ ኩባንያዎችን የመምረጥና የማወዳደር ሥራ 
ይሠራል። ጥናቱ ከተጠናቀቀ በኋላም መንግሥት ከአገር 
ውስጥና ከውጭ አገር ባለሀብቶች ጋር በጋራ በመሆን 
ሀብቱን ጥቅም ላይ ለማዋል የማምረት ሥራ ይቀጥላል 
ብለዋል።  

ማዕድንን ጥቅም ላይ ለማዋል ከሚሠሩ ሥራዎች 
መካከል የማዕድን ሀብቱ የሚገኝባቸውን አካባቢዎች 
መለየት አንዱና ቀዳሚው ጉዳይ እንደመሆኑ በሁሉም 
አካባቢዎች የሚገኙትን ማዕድናት የመለየት ሥራ ቅድሚያ 
ተሰጥቶት እየተሠራ የሚገኝ መሆኑን የማዕድን ሚኒስቴር 
መረጃ ያመላክታል። በአገሪቱ ከሚገኙ የማዕድን ሀብቶች 
መካከል በአማራ ክልል የሚገኘው ከፍተኛ መጠን ያለው 
የብረት ማዕድን ተጠቃሽ ነው። በአካባቢው ስላለው 
ያለው ማዕድን ዓይነትና ይዞታ እንዲሁም ሀብቱን አልምቶ 
ለመጠቀም ስለተሠሩ ሥራዎችና በቀጣይ ስለሚጠበቁ 
ተግባራት ዳሰሳ አድርገናል።

ከፍተኛ መጠን ያለው የብረት ንጥረ ነገር ያለበት 
አካባቢ ስለመሆኑ በስፋት በሚነገርለት አማራ ክልል፣ 
ዋግኽምራ፣ ሰቆጣ አካባቢ የሚገኘውን የብረት ንጥረ 
ነገር የጥንት አባቶች ሲጠቀሙበት እንደነበር የአካባቢው 
ማኅበረሰብን ዋቢ በማድረግ የተለያዩ መረጃዎች 
ይጠቁማሉ። ማኅበረሰቡ በአካባቢው የሚገኘው ቀይና 
ጥቁር አፈር የብረት ንጥረ ነገር ያለው ስለመሆኑ በተግባር 
ማረጋገጥ የቻለ ቢሆንም ከማዕድን ሀብቱ ግን ኢኮኖሚያዊ 
ተጠቃሚ እንዳልሆነ ነው የሚነገረው።

የአካባቢው ሰዎች አፈሩን ጭረው እንደ ማረሻ 
የመሰሉ የግብርና መሣሪያዎችን ይሠሩ እንደነበርም 
የአካባቢው ማኅበረሰብ ምስክርነት ይሰጣል። በአካባቢው 
የነበሩ የቀድሞ አባቶች የግብርና ሥራቸውን ለማቀላጠፍ 

የማዕድን ሀብት ልማትና የማኅበረሰብ ፍትሃዊ ተጠቃሚነት
ፍሬሕይወት አወቀ

የሚያስችላቸውን ገጀሞ፣ መጥረቢያ፣ መቆፈሪያ አካፋና 
የመሳሰሉትን መሣሪያዎች በአካባቢያቸው ከሚገኘውና 
የብረት ንጥረ ነገርን በውስጡ ከያዘው አፈር ተጠቅመው 
በባህላዊ መንገድ ሠርተው መጠቀማቸውንና አሁንም 
እየተጠቀሙ እንደሆነ መረጃዎች ያሳያሉ።

በአካባቢው መጠነ ሰፊ የሆነ የብረት ማዕድን 
እንዲሁም ሌሎች የከበሩ ድንጋዮች  ስለመኖራቸው 
ምን ያህል ይታወቃል፤ የማዕድን ሀብቱንስ ለማልማትና 
ለመጠቀም ምን የተሠራ ሥራ አለ፤ በማለት ላነሳነው ጥያቄ 
በባህርዳር ዩኒቨርሲቲ የዘርፉ ተመራማሪ የሆኑ ባለሙያን 
አነጋግረናል።

በዩኒቨርሲቲው የሥነ-ምድር ትምህርት ቤት የአለት 
እና ማዕድናት ተመራማሪ እና መምህር አቶ አየናቸው 
አለማየሁ፤ እንደ አገር የተጠኑ ጥናቶች መኖራቸውን 
ገልጸው፤ ጥናቱም የሚያመላክተው በተለያዩ የአገሪቱ 
አካባቢዎች መጠነ ሰፊ የሆነና በዓይነትም የተለያዩ 
ማዕድናት እንደሚገኙ ይናገራሉ።በአማራ ክልል ሰቆጣ 
አካባቢ የሚገኘው የብረት ማዕድንም በአገሪቱ አሉ ከተባሉ 
የብረት ማዕድናት አንዱና ትልቁን ድርሻ የሚይዝ እንደሆነና 
ይህንንም በቦታው በመገኘት ማረጋገጥ እንደቻሉ ነው 
ያስረዱት።

ሳይንሳዊ ጥናቶቹም የራሳቸው የሆኑ አመላካቾች 
ያሏቸው መሆኑን የጠቀሱት መምህሩ፤  የብረት ማዕድናቱ 
ክምችት በምን ያህል መጠን፣ ጥራትና በምን ያክል የቦታ 
ስፋት ላይ ይገኛሉ የሚሉት ጥያቄዎችንም በባለሀብቶች 
ዳሰሳ ተመልሷል። በአካባቢው የዳሰሳ ጥናት ያደረጉትም  
አክሰስ ካፒታል እና ሰቆጣ ማይኒንግ የተባሉ ካምፓኒዎች 
ሲሆኑ እነዚህ ካምፓኒዎችም በርካታ ጥረቶችን አድርገዋል።

ካምፓኒዎቹ ያደረጉትን የዳሰሳ ጥናት ሪፖርቶች 
መመልከት የቻሉት መምህሩ፤ ሪፖርቱ በርካታ ግኝቶችን 
የያዘ ስለመሆኑም አስረድተዋል።ለአብነትም በአካባቢው 
የሚገኘውን ብረት የተባለ ንጥረ ነገር በቦታው ስለመኖሩ 
አረጋግጠዋል። ከኩባንያዎቹ በተጨማሪ የባህርዳር 
ዩኒቨርሲቲ የዘርፉ ተመራማሪ መምህራን ባደረጉት የመስክ 
ምልከታም በአካባቢው የብረት ማዕድን ሀብት መኖሩ 
ተረጋግጧል።

የባህርዳር ዩኒቨርሲቲ አጠቃላይ በአማራ ክልል 
የሚገኙ የማዕድን ሀብቶችን አስመልክቶ ከሚመለከታቸው 
አካላት ጋር በጋራ በመሆን የተለያዩ ፕሮጀክቶችን እየሠራ 
የሚገኝ ሲሆን፤ ለአብነትም በወሎና በምሥራቅ ጎጃም 
ለኮንስትራክሽን ግብአት ማለትም ለሲሚንቶ ፋብሪካ 
የሚጠቅም ሀብት ያለበት አካባቢ በጥናት በመለየት 
የተገኘውን ውጤት ማስረከብ እንደቻሉ ነው መምህሩ 
የተናገሩት። 

በክልሉ የተለያዩ አካባቢዎች ከሚገኙ የማዕድን 
ዓይነቶች መካከል በተለይም የኖራ ድንጋይ ከፍተኛ ክምችት 
መኖሩንና በትሪሊየን ብር የሚገመትና ለበርካታ ዓመታት 
የሚያገለግል ነው። ይህ የኖራ ድንጋይም የሲሚንቶና 
የጠመኔ ማምረቻዎችን ጨምሮ የኖራ ግብዓቶችን 
የሚጠቀሙ ፋብሪካዎችን መትከል ያስችላል።ለዚህም 
አስፈላጊ የሆኑ ጥናቶች እየተደረጉ ነው።

እነዚህንና መሰል ጥናቶችን ለማድረግ መነሻቸው 
የአካባቢው ማኅበረሰብ እንደሆነ ያነሱት መምህሩ፤ 
‹‹ማኅበረሰቡ በዘርፉ ሰፊ ዕውቀት ያለውና ከጥንት ጀምሮ 
በባህላዊ መንገድ ሲጠቀምበት የነበረ ሀብት ነው። የብረት 
ማዕድን ሀብቱ በሚፈለገው ልክ መልማትና ማኅበረሰቡን 
ተጠቃሚ ማድረግ ያልቻለ ቢሆንም አሁንም አልረፈደምና 
ይህን ተዝቆ የማያልቅ ሀብት ጥቅም ላይ ማዋል ይገባል›› 
ብለዋል።

ከ50 ዓመታት በፊት ማኅበረሰቡ በአካባቢው 
የሚገኘውን የተፈጥሮ ሀብት በተለይም ብረቱን እያነጠረ 
ማረሻን ጨምሮ የተለያዩ የእርሻ መሣሪያዎችን እየሠራ 
ተጠቅሟል። ይሁንና ማኅበረሰቡ የብረት ማዕድን ሀብቱን 
እየተጠቀመበት ያለው እጅግ ኋላ ቀርና ባህላዊ በሆነ 
መንገድ ነው። ስለሆነም ዘመናዊ በሆነ መንገድ ብረቱን 
ማልማት ቢቻልና የብረት ፋብሪካ ቢተከል ከክልሉ አልፎ 
ለአገርም የሚያበረክተው አስተዋጽኦ የጎላ ነው።

ዩኒቨርሲቲው አስቀድሞ መሠራት ያለበትን የማዕድን 
ሀብቱ መኖሩን አረጋግጧል ያሉት አቶ አየናቸው፤ ከዚህ 
በተጨማሪም ሀብቱ ምን ያህል ጥራትና ብዛት አለው 
በማለት ሳይንሳዊ በሆነ ዕውቀት አስደግፎ ጥናቱን ያከናወነ 
ሲሆን፤ የጥናቱን ሪፖርትም አቅርቧል። በአካባቢው 
ያለው የማዕድን ሀብት ምን ያህል እንደሆነና የብረት 
ፋብሪካ ተተክሎ ብረቱ እየተነጠረ ለሚፈለገው አገልግሎት 
እንዲውል ቢደረግ ከአካባቢው ባለፈ አገሪቷም ከዘርፉ 
ተጠቃሚ መሆን እንደምትችል መንግሥትን ጨምሮ 
ለባለሀብቶች፣ አልሚ ለሆኑ ድርጅቶችና ለሌሎች 
ለሚመለከታቸው ባለድርሻ አካላት በጥናታቸው 
መክረዋል።

ባለሀብቱም ይህንን ጥናት ተመርኩዞ የተለያየ 
የአዋጭነት ጥናት በማጥናት የማዕድን  ሀብቱ በተገቢው 
መንገድ ጥቅም ላይ እንዲውልና ማኅበረሰቡም በተለያየ 
መንገድ ከሀብቱ ተጠቃሚ እንዲሆን ማድረግ ያስፈልጋል። 
ለዚህም ምሁራኑ ቀደም ሲል ማኅበረሰቡ የሚያውቀውን 
እውነታ ሳይንሳዊ በሆነ መንገድ የመተንተን፣ 
ማብራሪያዎችን የመጨመርና የማረጋገጥ ሥራውን 
እያከናወኑ እንደሆነ ያመላከቱት መምህሩ፣ ከዚህም በላይ 
በአካባቢው የሚገኘው ሀብት እራሱ አፍ አውጥቶ የሚናገር 

መሆኑን ጠቁመዋል።
‹‹ከፍተኛ መጠን ያለው የብረት ማዕድን ሀብት 

በሚገኝበት ዋግኽምራ ሰቆጣ አካባቢ መልከአምድሩ 
ለግብርና ምርት የማይመች በመሆኑ በአካባቢው 
የሚገኘው የማኅበረሰብ ክፍል በዝቅተኛ የኑሮ ደረጃ ላይ 
ይገኛል። ይህ አካባቢ  የታደለውን እምቅ የማዕድን ሀብት 
አውጥቶ በማልማትና በመጠቀም ማኅበረሰቡን ተጠቃሚ 
ማድረግ ይቻላል። ለዚህም ኅብረተሰቡ ፍትሃዊ የሀብት 
ክፍፍልን የሚጠይቅ በመሆኑ ጥያቄው ሊመለስለት 
ይገባል።ማኅበረሰቡ አካባቢው የሰጠውን ማዕድን 
አውጥቶ ማልማት የሚችልበትን ምቹ ሁኔታ በመፍጠር 
ተጠቃሚ እንዲሆን መሥራት ያስፈልጋል›› ብለዋል።

ኢትዮጵያ 80 በመቶ የሚሆነው ሕዝቧ በግብርና 
የሚተዳደር እንደመሆኑ በርካታ የአገሪቱ አካባቢዎች 
በግብርና ሥራ ምርት መስጠት የሚችሉ ናቸው። 
ማኅበረሰቡም ምርት አምርቶ ከምርቱ እንደሚጠቀም 
ሁሉ የዚሁ አካባቢ ማኅበረሰብም በአካባቢው ከሚገኘው 
የማዕድን ሀብት ተጠቃሚ በመሆን ፍትሃዊ የሀብት 
ተጠቃሚነቱን ማረጋገጥ ያስፈልጋል በማለት ማኅበረሰቡም 
ለረጅም ጊዜ ሲያነሳው የነበረ ጥያቄ መሆኑንም አቶ 
አየናቸው ገልፀዋል።

‹‹በእርግጥ አካባቢው ላለፉት በርካታ ዓመታት 
የጦርነት ቀጠና የነበረ በመሆኑ የመልማትና የመበልጸግ 
ዕድል አላገኘም። ይሁንና በአሁኑ ወቅት ያለው ሁኔታ 
በእጁ ያለውን ሀብት ተጠቅሞ መልማትና መበልጸግ 
የሚያስችለው በመሆኑ ይህንን ምቹ ሁኔታ በመጠቀም 
ማኅበረሰቡ የአካባቢውን ሀብት መጠቀም መጀመር 
አለበት›› ያሉት አቶ አየናቸው፤ በአሁኑ ወቅት መንግሥት 
ለዘርፉ የሰጠው ትኩረት የሚያበረታታ  እንደሆነም 
ተናግረዋል።

እርሳቸው እንደሚሉት፣ ከግብርና ቀጥሎ ሁለተኛው 
የዕድገት ዘርፍ ሆኖ የተለየውን የማዕድን ዘርፉን 
ማልማትና መጠቀም እንዲቻል መንግሥት ለዘርፉ 
የሰጠውን ትኩረት አጠናክሮ መቀጠል አለበት። የማዕድን 
ሚኒስቴር የጀመረውን ጥሩ ሥራ ማስቀጠልና በተለይም 
ጥናት በተደረገባቸው አካባቢዎች ኢንቨስት ማድረግ፤ 
እንዲሁም የማዕድን ሀብቱ በዘላቂነት ለረጅም ጊዜ 
አገልግሎት መስጠት እንዲችል አመላካች በሆኑ ቦታዎች 
ሁሉ መንግሥት ልዩ ትኩረት ሰጥቶ ጥናቶችን ማካሄድ 
ያስፈልጋል።

የተጠኑት ጥናቶችም በሚገባ ተደራጅተው 
ለሚመለከታቸው ባለድርሻ አካላት መተላለፍ ይገባቸዋል። 
ከዚህ ባለፈም ወጣቱ ትውልድ በአገሪቱ ያለውን ሀብት 
እንዲያውቀውና እንዲጠቀምበት የማስተማር ሥራ 
መሠራት ይኖርበታል። ለአብነትም በግብርናው ዘርፍ 
በመስኖ እርሻ ወጣቱ መሰማራት የሚችልበትን ዕድል 
ይፈጥራል። ስለዚህ አሁን እየመጣ ያለውን የማዕድን 
ዕድልም ወጣቱ እንዲጠቀም ምቹ ሁኔታ መፍጠር 
እንዲቻል ግንዛቤ በመፍጠር ማኅበረሰቡን ማንቃት 
ያስፈልጋል።

በአገሪቷ የተለያዩ አካባቢዎች የሚገኘውን ዕምቅ 
የማዕድን ሀብት ማልማትና መጠቀም ያልተቻለበት 
አንዱ ምክንያት በዘርፉ የሰለጠነና ብቁ የሆነ የሰው 
ኃይል ባለመኖሩ እንደሆነ ስለሚነሳው ሀሳብ ሲያስረዱም 
‹‹በአገሪቱ ከሚገኙ 46 ዩኒቨርሲቲዎች መካከል ከግማሽ 
የሚበልጡት ስለ ማዕድን ዘርፍ የሚያጠና ጂኦሎጂ 
ወይም ስነምድር የሚባለው የትምህርት ክፍል እንዳላቸው 
መረጃዎች ያሳያሉ። የጂኦሎጂ ወይም የስነምድር 
ትምህርትን ማስፋፋት ተገቢ ነው። የትምህርት ክፍሉን 
ከማስፋፋት ባለፈ በተመረጡ አካባቢዎች የተደራጁ 
ላብራቶሪዎች፣ ብቁ የሆኑ ባለሙያዎች በተለይም ዓለም 
አቀፍ ልምድ ያላቸው ባለሙያዎች ያስፈልጋሉ። ይህንንም 
ዩኒቨርሲቲዎች ትኩረት ሰጥተው በአጭርና በረጅም ጊዜ 
ስልጠና በመስጠት መምህራኖችን ማብቃት ያስፈልጋል። 
እንደ አገር ያለው የትምህርት ጥራት ችግር ጥያቄ ውስጥ 
የሚገባ ቢሆንም በየዓመቱ በማዕድን ዘርፍ በርካታ 
ተማሪዎች ከዩኒቨርሲቲ ተመርቀው የሚወጡ እንደመሆኑ 
ተማሪዎቹ በዘርፉ ብቁና ተወዳዳሪ በመሆን መፍትሔ 
ያመጣሉ የሚለውን ለመመለስ የትምህርት ተቋማቱ 
ትኩረት ሰጥቶ መሥራት እና በተመረጡ አካባቢዎችም 
በማዕድን ዘርፍ የልዕቀት ማዕከልን አቋቁሞ ብቁ 
ባለሙያዎችን ማፍራት ለነገ የሚተው ሥራ አይደለም።    

ዓለም አቀፍ

መዝናኛ

የብዕር ጠብታ
አስናቀ ለረጅም ሰዓት እያነበበ ከተቀመጠበት 

ቦታ ላይ የመነጠቀው የስልኩ ጥሪ ነበር።የሚያነበውን 
መጽሐፍ ገታ አድርጎ ወደ ስልኩ ሲያስተውል የጓደኛው 
የናሆም ስምና ቁጥር ስልኩ ስክሪን ላይ እየቦረቀ 
አገኘው። ስድስት ሰዓት አለፍ ሲል ሁሌ ይደውልለታል። 
ምሳ ተለያይተው በልተው አያውቁም። ከምሳ በኋላ ግን 
የሁለት ዓለም ሰዎች ናቸው። መሽቶ ማታ አንድ ቤት፣ 
አንድ አልጋ ላይ ራሳቸውን እስኪያገኙት ድረስ የተለያዩ 
ሰዎች ናቸው። በየፊናቸው የሚያስቡ፣ በየፊናቸው 
የሚጋልቡ የሕይወት ባልደራስ። ሕይወት ለአስናቀ 
ተጠንቅቆ መርገጥ፣ ተጠንቅቆ ማሰብ፣ ተጠንቅቆ 
መኖር ነው።ለናሆም ደግሞ ፈንጠዝያ..። ሕይወት 
ለአስናቀ የሸማኔ መወርወሪያ ናት። በየት መጥታ 
በየት እንደምትሄድ የማትታወቅ የአንድ ጊዜ ስጦታ። 
እያንዳንዱ ቀን፣ እያንዳንዱ ድርጊት ከጠመጠምነው 
የሕይወት ድውር ላይ የምንቀንሰው ነው ይላል። ለዚህም 
ሕይወት ፈንጠዝያ ብቻ አይደለችም ሲል ያምናል። 
ለናሆም ይሄ እብደት ነው..ሕይወት ለእሱ በየቀኑ መኖር 
አይደለም።በየቀኑ መደሰት ነው።በየቀኑ መስከር፣ 
በየቀኑ መጦዝ ነው።በቃ በየቀኑ ራሱን ከሚያስደስተው 
ከማንኛውም ቦታ ማግኘት።

ናሆም መጣ..። ፊቱ ላይ የተለኮሰ የደስታ ማሾ 
ይንቦገቦጋል። የሸሚዙ አዝራር ደረጃ ስቶ አለባበሱን 
አመሳቅሎታል። ‹ዛሬ በጣም ነው ደስ ያለኝ› ሲል 
ጓደኛውን በተቀመጠበት አቀፈው። የድምጹ ቃና 
የእውነትም ደስ እንዳለው ያሳብቅ ነበር።

‹ምን ተገኘ? አስናቀ ግዴለሽ መስሎ ጠየቀ።
‹ብዙ ነገር..! እስኪ ገምት› ሲለው እድሉን ሰጠው።
‹ብድርህን ከፈልክ?
‹አይደለም..› ናሆም መለሰ።
‹አበል ተጻፈልህ?

መልካም ጓደኛ የሕይወት ዛፍ ነው
በትረ ሙሴ (መልከ ኢትዮጵያ) ናሆም ራሱን ነቀነቀ።

‹መጠጥ አቆምክ?
‹የማይሆነውን ምን ነካህ..
‹ታዲያ ምንድነው? አስናቀ ጠየቀ።
‹ከሊሊ ጋር ታረቅን..
‹ታዲያ ምን ይገርማል ትጣሉ የለ። በዚህ ሳምንት 

እንኳን ሰባት ጊዜ ነግረኸኛል። ሲል አስናቀ መለሰለት። 
‹ዓለም ላይ እንደ እናንተ ተጣልቶ የታረቀ ጥንድ 
አላውቅም። ድሀ ሀገር ላይ መሆንክ ነው እንጂ አውሮፓና 
እስያ ብትሆን ጊነስ ቡክ ላይ ትመዘገብ ነበር።

‹እኛም ሀገር እኮ ጊነስ ቡክ ተጀምሯል..
‹የእኛ ሀገር ጊነስ ቡክ የተፋቱ አይመዘግብም። 

ሀገራችን ነውር የምታውቅ ናት። በቀን አስር ጊዜ 
ለሚፋታ ለእንዳንተ አይነቱ ወንበዴ ቦታ የላትም። 
ጠንካራ ወንድ በሆነ ባልሆነው ከፍቅረኛው ጋር የሚጣላ 
ሳይሆን በትዕግስት ጎጆ የሚቀልስ ነው›። አለው።

‹ባክህ አትነዝንዘኝ..ዛሬ በጣም ደስ ስላለኝ መጠጣት 
እፈልጋለሁ..

‹ያልጠጣህበት ቀን አለ እንዴ? ሁሌ እንደጠጣህ እኮ 
ነው›።

‹የዛሬው ግን የተለየ ነው..
‹ቆይ ግን አንተ ሕይወትን ጠጥቶ ከመስከር ውጪ 

ማሰብ ያልቻልከው ለምንድነው? ስትደሰት ጠጥተህ፣ 
ስትከፋ ጠጥተህ እንዴት ትችለዋለህ? የሰው ልጅ ደስ 
ሲለው መጸለይ ነው ያለበት። ደስታህን ግሮሰሪ ቤት 
ሳይሆን አዕምሮህ ውስጥ ነው መፈለግ ያለብህ። ለነገሩ 
ምንም ብልህ አትሰማኝም…

‹ለምን እንደማንግባባ ታውቃለህ? በምወደው 
ስለመጣህብኝ እኮ ነው። የሰው ልጅ በሚወደው 
ከመጣህበት አታሸንፈውም። ምንም ያክል ፈርጣማና 
ክንደ ብርቱ ብትሆን እንኳን እስከ መጨረሻዋ የሕይወቱ 
ፍጻሜ ድረስ ይታገልሀል እንጂ አይተውህም። አንተም 
የማፈቅረውን እንድጠላ እየመከርከኝ ነው…ይሄ ደግሞ 

የማይሆን ነው›።
‹ከመጠጣት ጋር..ጠጥቶ ከመስከር ጋር ሰው እንዴት 

ፍቅር ይይዘዋል? ግሮሰሪ ውስጥ ካሉ ሰካራሞች ጋር፣ 
ገላቸውን እየሸጡ ከሚኖሩ እንስቶች ጋር ሰው እንዴት 
በፍቅር ይወድቃል? ብታውቅ ኖሮ እየባከንክ ነው። 
በዓለም ላይ ተዓምር እንድትሠራበት በተሰጠህ ጊዜህ 
እየቀለድክ ነው። የሰው ልጅ መሞት የሚጀምረው ከዚህ 
ነው። ሞት ማለት ከሕይወት ማፈግፈግ፣ ከእውነታ 
መራቅ፣ ከተፈጥሮ መሸሽ ነው። ስትጠጣ ትሰክራለህ፣ 
ስትሰክር አእምሮ ይጎድልሀል፣ አዕምሮ ሲጎድልህ 
ደግሞ ለጥፋት ትሰናዳለህ። በዚህ ሁሉ ሂደት ውስጥ 
የምታጎድለው እንጂ የምትሞላው የሕይወት ክፍል 
አይኖርህም› አለው።

‹ሕይወት ለኔ አሁን ናት። አንተ እንደምትለው ከዛሬ 
ወደ ነገ የምሄደው አይደለም። ስለዚህ የሚያስደስተኝን 
ሁሉ ከማድረግ ወደ ኋላ አልልም።ይልቅ ባትደክም ነው 
የሚሻልህ› ሲል መለሰለት።

‹ሕይወት አንተ እንደምትለው ፈንጠዝያ ብቻ 
አይደለችም። ፈንጠዝያ ነች ብንል እንኳን አሁን አንተ 
እየሆንከው እንዳለው አይደለም። ዓላማህ ደስታ ከሆነ 
ጠርሙስ ሳትጨብጥ፣ ግሮሰሪ ወንበር ላይ ሳትቀመጥ 
መደሰት ትችላለህ። ማየት ከቻልክ የሕይወትን 
እውነትነት ሊያስረዱህ የሚችሉ ብዙ መልካም ኩነቶች 
በዙሪያህ አሉ። ችግሩ ሕይወትን ጠልቆና አርቆ የሚያይ 
አዕምሮና ልብ አለማዳበርህ ነው። ዓላማህ ደስታ ከሆነ 
ከቤተሰብህ ጋር በመሆን፣ ከምትወዳቸው ጋር ጊዜ 
በማሳለፍ፣ በማፍቀርና ይቅር በማለት ደስታን ማግኘት 
ትችላለህ›

‹አሁን እየራበኝ ነው ምሳ መብላት እንችላለን?
‹የምልህን የማሰማ ከሆነ አይደለም ዛሬ መቼም 

ከአንተ ጋር ምሳ መብላት አልፈልግም። በገዛ እጅህ 
ስትሞት እያየሁ ዝም አልልህም።

‹እንግዲያውስ ከተፈጠርን ብለን በታሪክ 

የምናስታውሰው የብቻ ምሳ ተለያይተን እንብላ› ሲል 
ተናግሮ ትቶት ሄደ።

ለመጀመሪያ ጊዜ ተለያይተው ሊበሉ ነው።አይናገሩት 
እንጂ ሁለቱም ልብ ውስጥ የባይተዋርነት ስሜት 
ተፈጥሮ ነበር። ለብቻ መብላት ምን እንደሚመስል 
አያውቁትም። ለዘመናት አንድ ወንበር ላይ ተቀምጠው፣ 
አንድ አይነት ምግብ በልተዋል።ዛሬ ገና ባልተግባቡበት 
የሕይወት እውነት ተቃርነው በየፊናቸው ነጎዱ። ናሆም 
ምሳውን ለብቻው አዞ ሲበላ አዕምሮው እየወቀሰው 
ነበር። ያለመደብህ..ወንድምህን ትተህ ምነው እያለው። 
የጠቀለለውን ጉርሻ ጉሮሮው መቀበል ተስኖት ወደ 
ገበታው መለሰው። ለአፍታ ስድስት ሰዓት አለፍ 
ሲል እየተሳሳቁ ምሳ የሚበሉባቸውን እነዛን ወርቃማ 
የአብሮነት ጊዜያቶች አስታወሳቸው። እንከን አልባዎች 
ነበሩ። እንከን አልባ የሆኑት ደግሞ በጓደኛው እንከን 
አልባነት እንደሆነ ሲያውቅ የጥፋተኝነት ስሜት 
ተሰማው።አልቆየም..ያስቀረበውም ምግብ ትቶ ወደ 
ጓደኛው ዘንድ ሄደ። አስናቀ ግን በስፍራው አልነበረም። 
ናሆም ምሳውን ለብቻው መብላት ተስኖት ጦሙን 
ዋለ። ማታ ደርሶ ራሱን ከጓደኛው ጎን እስኪያገኘው 
ድረስ ጊዜው ዝንተ ዓለም ሆነበት። እንደዛሬ ማታ፣ 
እንደዛሬ የጀምበር መጥለቅ አጓጉቶት አያውቅም። 
ጓደኛውን ይቅርታ መጠየቅ ፈልጓል። ይሄን ሁሉ 
ጊዜ እንኳን ከሊሊ ጋር ሲጣሉ የነበረው በእሱ ጠጥቶ 
መስከር ነው። መጠጣቱ ወዳጆቹን ካሳጣው ሕይወት 
ለእሱ ምን ትርጉም ይኖራታል? ከዚህ ጥያቄ በኋላ ነበር 
ሕይወት ማለት አስናቀ እንደሚለው ተጠንቅቆ መርገጥ፣ 
ተጠንቅቆ ማሰብ፣ ተጠንቅቆ መኖር እንደሆነች የገባው።

ማታ ሲሆን ራሱን ከጓደኛው ጎን አላገኘውም። 
ብቻውን ተኝቶ ብቻውን ነቃ። በሕይወቱ ላይ ሁሌም 
በመጥፎ የሚያስታውሳቸውን ሁለት አስጸያፊ ታሪኮችን 
ጻፈ። ብቻውን ለምሳ መቀመጡንና ብቻውን ተኝቶ 
መንቃቱን።

በአፍጋኒስታን ከፍተኛ የመሬት መንቀጥቀጥ 
ያስከተለውን ጉዳት ለመቋቋም ዓለም አቀፍ ማኅበረሰብ 
ድጋፍ እንዲያደርግለት ታሊባን ጠይቋል።   በመሬት 
መንቀጥቀጡ ሳቢያ 1 ሺ ሰዎች ሲሞቱ ሌሎች 1500 ሰዎች 
ደግሞ የአካል ጉዳት ደርሶባቸዋል። ቁጥራቸው ያልታወቁ 
ሰዎች ደግሞ በፍርስራሾች ውስጥ ይገኛሉ።  

በደቡባዊ ምስራቅ የምትገኘው ፓካቲካ የተሰኘችው 
ግዛት በአደጋው ክፉኛ የተመታች ሲሆን ተመድ ጊዜያዊ 
መጠለያዎችን ለመገንባት እና ምግብ ለማቅረብ ጥረት 
እያደረገ ነው።  አስቸኳይ እርዳታ የሚያስፈልጋቸውን 
ሰዎች ለመታደግ የሚደረገው ጥረት በከባድ ዝናብ እና 
ሥራውን ለማከናወን በሚያስፈልጉ መሣሪያዎች እጥረት 
መስተጓጎል ገጥሞታል።

የመሬት መንቀጥቀጡ የተከሰተበት ዋነኛ ነጥብ ዙሪያ 
ያሉ መንደሮች እና የሞባይል ስልክ መሸጫ ሕንጻዎች 
ሙሉ በሙሉ መውደማቸውን ለቢቢሲ የገለጹት 
ከአደጋው የተረፉ እና የነፍስ አድን ሠራተኞች የሟቾች 
ቁጥር ከተጠቀሰው ሊበልጥ ይችላል የሚል ስጋት አለን 

ብለዋል።  በሁለት አስርተ ዓመታት ውስጥ የተከሰተው 
ይህ ከፍተኛ የመሬት መንቀጥቀጥ በምዕራባውያን 
የሚደገፈው መንግሥት ወድቆ ታሊባን ስልጣን 
ከተቆጣጠረ በኋላ በሀገሪቱ ለመጀመሪያ ጊዜ የታየ ታላቅ 
ክስተት ነው።  

የመሬት መንቀጥቀጡ ኮሆስት በተሰኘችው ከተማ 
44 ኪሎ ሜትር  የሸፈነ እና ፓኪስታን እና ሕንድ ድረስ 
የተሰማ ነው። ቀድሞም በኢኮኖሚያዊ እና ሰብዓዊ ቀውስ 
ውስጥ የምትገኘውን አፍጋኒስታንን እያስተዳደረ ያለው 
የታሊባን ከፍተኛ ባለስልጣን የሆኑት አዱል ቃሃር ባልካሂ 
መንግሥት ያለው የገንዘብ አቅም እርዳታ የሚፈልጉ 
ሰዎችን በሙሉ ተደራሽ ማድረግ አይችልም ብለዋል።  

የዕርዳታ ተቋማት፥ ጎረቤት እና ኃያላን ሀገራት እረዱን 
ነው ያሉት ባለስልጣኑ ሆኖም “እርዳታው በከፍተኛ መጠን 
ሊያድግ ይገባዋል።  ምክንያቱም ይህ በአስርት ዓመታት ውስጥ 
ታይቶ የማይታወቅ የመሬት መንቀጥቀጥ ነው” ብለዋል።  
የተመድ ዋና ጸሐፊ አንቶኒዮ ጉተሬዝ ድርጅቱ አደጋውን 
ለመመከት በሙሉ አቅሙ እየተንቀሳቀሰ ነውብለዋል። 
ድርጅቱ የጤና ቡድን፥ የሕክምና ቁሳቁስ፥ ምግብ እና ጊዜያዊ 
መጠለያዎች ወደ ስፍራው እየላከ መሆኑም ተገልጿል።

በአፍጋኒስታን የተከሰተውን የመሬት መንቀጥቀጥ ተከትሎ 
ታሊባን ዓለማቀፉ ማኅበረሰብ እንዲደርስለት ተማጸነ

በጋዜጣው ሪፖርተር  

የሰሜን አትላንቲክ ጦር ቃል ኪዳን ድርጅት/ኔቶ/ 
ዓለምን በተፅዕኖው ስር ለመክተት የሚያደርገውን 
መስፋፋት በንቃት መከታተል እንደሚገባ የኢራኑ 
ፕሬዚዳንት ኢብራሂም ራይሲ አስገነዘቡ።

ፕሬዚዳንቱ ከሩሲያው የውጭ ጉዳይ ሚኒስትር 
ስርጌ ላቭሮቭ ጋር በወቅታዊ የሀገራቱ ጉዳዮች ዙሪያ እና 
በኑክሌር ስምምነት ዙሪያ ውይይት አድርገዋል።

በዚህ ወቅት ፕሬዚዳንት ራይሲ የሰሜን አትላንቲክ 
ጦር ቃል ኪዳን ድርጅት (ኔቶ) በተለያዩ የዓለም ክፍሎች 
ያለውን ተፅእኖ ለማስፋት የሚደረገውን ሙከራ ያስጠነቀቁ 
ሲሆን፥ ይህ የአሜሪካ እና የኔቶ ተስፋፊነት እየተካሄደ 
ላለው የሩሲያ-ዩክሬን ግጭት ዋነኛ ምክንያት መሆኑን 
ገልፀዋል።

“ለዩክሬን ግጭት መቀስቀስ የኔቶ መስፋፋት መንስኤ 
ስለመሆኑ ጥርጥር የለውም፤ ስለሆነም የምዕራቡን ዓለም 

ኔቶ ዓለምን በተፅዕኖው ስር ለመክተት የሚያደርገውን መስፋፋት 
በንቃት መከታተል እንደሚገባ የኢራኑ ፕሬዚዳንት አስገነዘቡ

በጋዜጣው ሪፖርተር  ጨምሮ በየትኛውም የዓለም ክፍል የሚደረገውን የኔቶ 
መስፋፋት በንቃት ማየት ያስፈልጋል” ሲሉ አሳስበዋል።

በተለይም ድርጅቱ በእስያ፣ ካውካሰስ እና ማዕከላዊ 
እስያ ለመስፋፋት የሚያርገውን ሙከራ በንቃት መከታተል 
እንደሚያስፈልግ ፕሬዚዳንቱ አንስተዋል።

የዩክሬን ግጭትን በተቻለ ፍጥነት ማቆም አስፈላጊ 
መሆኑን  የገለፁት ፕሬዚዳንት ራይሲ ኢራን ግጭቱ 
ዲፕሎማሲያዊ መፍትሔ  እንዲያገኝ የራሷን እገዛ 
ለማድረግ ዝግጁ ስለመሆኗም አስረድተዋል።

ቴህራን እና ሞስኮ  ከፍተኛ የነዳጅ እና የጋዝ ክምችት 
ያላቸው ሀገራት ሲሆኑ፥ ነገር ግን በተጣለባቸው ማዕቀብ 
ምክንያት ምርቶቻቸውን ወደ ውጭ ገበያ ለማቅረብ 
አለመቻላቸው ተመላክቷል።

የፕሬዚዳንቱ እና የሰርጌይ ላቭሮቭ ንግግሮች ኢራን እና 
ሩሲያ በተለይም በኢኮኖሚው ዘርፍ ፍሬያማ እና ስልታዊ 
ትብብር ለማድረገ ያላቸውን ቁርጠኝነት የሚያመላክት 
መሆኑን ፕሬስ ቴቪ መዘገቡን የኤፍቢሲ ዘገባ ያመለክታል።

ስፖርት
ብርሃን ፈይሳ     

 
በስፖርቱ ዓለም በርካቶች ወደ ስኬት ጎዳና 

ለመረማመድ ረጅም ጊዜ ይወስድባቸዋል። ጥቂት 
የማይባሉ ደግሞ በብልሃት፣ በጥረትና በታታሪነት 
በአጭር ጊዜ የስኬት ማማ ላይ ይቀመጣሉ። ጽናትና 
ከፍተኛ ጥረትን በሚጠይቀው የአትሌቲክስ ስፖርት 
በወጣትነት ዕድሜያቸው የዓለም ከዋክብት የሆኑ 
አትሌቶችን ማፍራት ከቻሉ አሰልጣኞች መካከል ተሰማ 
አብሽሮ አንዱ መሆኑን በርካቶች ይስማሙበታል።ይህ 
ወጣት አሰልጣኝ ወደ ስፖርቱ የገባው በአትሌትነት 
አልፎ ሲሆን፤ የንግድ ባንክ ስፖርት ክለብ ሯጭ በመሆን 
በዓለም አቀፍ ውድድሮች ላይ ተሳታፊ ነበር። 

የለንደን ማራቶንን ሲሮጥ በደረሰበት ከፍተኛ ጉዳት 
የተነሳም በህክምና ባለሙያዎች መሮጥ እንደማይችል 
ስለተነገረው በግሎባል ስፖርት ኮሚኒኬሽን ዓለም 
አቀፍ የአሰልጣኝነት ስልጠና በመውሰድ ሙያውን 
ተቀላቅሏል።በአትሌትነት እና በስልጠና ካገኘው 
ልምድ ባለፈም በኮተቤ ሜትሮፖሊታን ዩኒቨርሲቲ 
ስፖርት ሳይንስ በመማር የግሎባል ስፖርት 
ኮሚኒኬሽን የኢትዮጵያ ተወካይ በመሆን ማሰልጠኑን 
ቀጥሏል።በስምንት ዓመት ውስጥም ገናና ስም ካላቸው 
ወጣት አሰልጣኞች አንዱ እስከመሆን መድረሱን 
ኤንኤን ረኒንግ ቲም በቅርቡ በድረገጹ ባስነበበው ሰፊ 
ጽሑፍ መስክሮለታል።ተሰማ በዚህ ወቅት በዓለም ላይ 
ካሉ አሰልጣኞች ልዩ የሚያደርገው አንድ ነገር አለ። 
የእርሱን ያህል በማራቶን ታሪክ ፈጣን የሚባሉ 12 ሴት 
አትሌቶችን ማፍራት የቻለ አሰልጣኝ አለመኖሩ ልዩ 
ያደርገዋል። 

ይህም በምሥራቅ አፍሪካ ከሚንቀሳቀሱ የአትሌት 
ማናጀሮችና አሰልጣኞች ቀዳሚ የሚያደርገው ሲሆን 

ስኬታማው የማራቶን እንስቶች አለቃ

መቀመጫውን በአዲስ አበባ ባደረገው ቡድን ከ70 
በላይ አትሌቶችን ያሰለጥናል።ከኢትዮጵያውያኑ 
አትሌቶች ባሻገር የእስራኤል እና የጅቡቲ አትሌቶችንም 
በማሰልጠን ላይ ይገኛል።በስልጠና ቡድኑ ውስጥ 45 
ሴት አትሌቶች ሲኖሩ፤ እነዚህ አትሌቶች ተደጋጋሚ 
ትልልቅ ድሎችን አስመዝግበዋል።ተሰማ በጎዳና ላይ 
ሩጫዎች እጅግ ምርጥ የሚባሉ አትሌቶችን ሲያሰለጥን፤ 
በማራቶን ከ 2 ሰዓት ከ25 ደቂቃ በታች የሆነ ሰዓት 
ያስመዘገቡ እንዲሁም በግማሽ ማራቶን ከ66 ደቂቃ 
በታች የገቡ በመሆናቸው የ ‹‹ፕላቲኒየም›› ደረጃ 
ውስጥ ይካተታሉ። 2:17:58 የሆነ ሰዓት ያላት ደጊቱ 
አዝመራው፣ 2:19:28 በሆነ ሰዓት የገባችው ዘይነባ 
ይመር፣ የዘንድሮው ሮተርዳም ማራቶን አሸናፊዋ ሃቨን 
ኃይሉ እንዲሁም በግማሽ ማራቶን የምንጊዜም ምርጥ 
አትሌቶች መካከል አንዷ የሆነችው ፀሐይ ገመቹ ተሰማ 

በአሰልጣኝነት ሕይወቱ ለትልቅ ስኬት ካበቃቸው ሴት 
አትሌቶች የሚጠቀሱ  ናቸው።

በግማሽ ማራቶን የዓለም ሁለተኛዋ ፈጣን አትሌት 
እንዲሁም በቅርቡ ለመጀመሪያ ጊዜ በሮጠችበት 
የሃምቡርግ ማራቶን 2:17:23 በመግባት የኢትዮጵያ 
ሁለተኛውን ምርጥ ሰዓት ያስመዘገበችው ያለምዘርፍ 
የኋላውም ከአሰልጣኝ ተሰማ የስኬት ማሳያዎች መካከል 
አንዷ ናት።ተሰማ በአሰልጣኝነት ዘመኑ ከሴቶቹ ባለፈ 
ምርጥ የወንድ አትሌቶችንም ለትልልቅ ስኬት አብቅቶ 
አሳይቷል። ከታናሽ ወንድሙ አየለ አብሽሮ ጀምሮ እንደ 
አበራ ኩማን የመሳሰሉ በማራቶን ትልቅ ስም ያተረፉ 
አትሌቶች አሰልጥኖ ለስኬት አብቅቷል። በሃምቡርግ 
ማራቶን 2:05:07 በሆነ ሰዓት በመሮጥ ሦስተኛ 
ደረጃን ይዞ ያጠናቀቀው ወርቅነህ ታደሰ እንዲሁም 
በአምስተርዳም ማራቶን 2:05:22 የሮጠው አፈወርቂ 

ብርሃኔም የተሰማ ፍሬዎች ሆነው ይጠቀሳሉ። 
ወጣቱ አሰልጣኝ ተሰማ ሴት አትሌቶቹ በተለየ 

መልኩ ውጤታማ ሊሆኑ የቻሉት ከባህሪያቸው ጋር 
በተያያዘ መሆኑን ይናገራል።‹‹ሴት አትሌቶች በስልጠና 
ወቅት የምላቸውን ሰምተው ይተገብራሉ፤ ማረፍ 
ሲኖርባቸውም እንዲሁ።የስልጠናውን አስፈላጊነት 
ስለሚረዱም ውጤታማ ሊሆኑ ችለዋል›› ሲል 
አስተያየቱን ገልጿል። አትሌቶቹ በትጋታቸው ውጤት 
ከማስመዝገባቸው ባለፈ የተባሉትን በመተግበራቸው 
ለጉዳት እምብዛም እንዳይጋለጡ እንዳደረጋቸውም  
ይጠቁማል።እርስ በእርሳቸው ያላቸው መግባባትም 
ተያይዘው እንዲያድጉ ያገዛቸው መሆኑንም ‹‹ሴቶቹ 
በስልጠና ወቅት እርስ በእርሳቸው ይረዳዳሉ፣ 
ሃሳባቸውን ይካፈላሉ።በስልጠና ወቅት ሲሳሳቁና 
ሲቀላለዱ ማየት የተለመደ ነው።ይህ ሁኔታም 
በጋራ ውጤታማ እንዲሆኑ አድርጓቸዋል›› በማለት 
ያብራራል።ከአሰልጣኛቸው ጋር ያላቸው ግንኙነትና 
ሃሳባቸውን ለመግለጽ ያላቸው ነፃነትም በውድድር 
እንዲሁም በልምምድ ስፍራዎች በግልጽ የሚስተዋል 
መሆኑንም ለድረ ገጹ በሰጠው አስተያየት ተናግሯል።

ከዚህ በመነሳትም ‹‹ተሰማ የሚያሰለጥናቸው 
ሴት አትሌቶች የስኬታማነቱ ምክንያት ሆነዋል?›› 
የሚል ጥያቄ ይነሳል።ለዚህም የሚሰጠው ምላሽ 
‹‹ሁለቱንም ጾታዎች በማሰልጠን መልካም የሚባል 
ውጤት አስመዝግቤያለሁ።ቢሆንም የሴት አትሌቶች 
ከስልጠና ፍልስፍናዬ በልዩነት ከመቀበላቸው አንጻር 
ስኬታማ ሊሆኑልኝ ችለዋል።በእርግጥ ወንዶቹም 
ይተገብራሉ፤ ነገር ግን ውጤታማነቱ የሚታየው በሂደት 
ነው።ቢሆንም እንደሴቶቹ ሊሆን አይችልም›› የሚል 
እምነት እንዳለው አብራርቷል። 

ከግራ ወደቀኝ፡- አትሌት ፀሐይ ገመቹ፣ አሰልጣኝ ተሰማ አብሽሮ፣ አትሌት ያለምዘርፍ የኋላው እና አትሌት ደጊቱ አዝመራው፤



በብርሃንና ሰላም ማተሚያ ድርጅት ታተመ

አዲስ ዘመን  ዓርብ ሰኔ 17 ቀን 2014 ዓ.ምገጽ 30

ከትራንስፖርት እና ሎጂስቲክስ ሚኒስቴር
ጋር በመተባበር የሚታተም

የሚኒስቴሩ የማሕበራዊ ሚዲያ አድራሻዎች
ዌብሳይት፡- http://www.motr.gov.et/

ፌስቡክ፡- Ministry of Transport and  Logistics 

 - Ethiopia

ኢሜል፡- transportethiopia@gmail.com

ቴሌግራም፦ ministry of transport and logistics

የታለመ የነዳጅ ድጎማ

ከአዲስ አበባ  ከተማ  አስተዳደር  የትምህርትና  ሥልጠና  ጥራት ቁጥጥር  
ባለሥልጣን  ጋር በመተባበር በየ15 ቀኑ የሚታተም

አድራሻ
በአዲስ አበባ  ከተማ  አስተዳደር  የትምህርትና  

ስልጠና  ጥራት ቁጥጥር  ባለስልጣን  
(City Government  Of Addis Ababa Education 

and Training Quality Control Authority)  
https;// www.facebook.com/AA-Educational-

Training- Quality-Occ-Competency Assurance-
Authority- 100864428091362/?_tn_=-UC*F

ድረ ገጽ፡- www.educoc.gov.et

ኢያሱ መሰለ

የአዲስ አበባ ከተማ አስተዳደር የትምህርትና ስልጠና 
ጥራት ቁጥጥር ባለስልጣን የትምህርት ጥራትን ለማስጠበቅ 
ከሚጠቀምባቸው መሣሪያዎች አንዱ አጠቃላይ የትምህርት 
ዘርፍን ጥራት የሚያረጋግጥበት መሣሪያ የመማር ብቃት 
ምዘና ጥናት ነው:: 

በአዲስ አበባ ከተማ አስተዳደር የትምህርትና ስልጠና 
ጥራት ቁጥጥር ባለስልጣን  የትምህርት ምዘና ጥናት ቡድን 
መሪ አቶ ሻሚል አወል እንደሚያስረዱት፤  ባለስልጣን 
መሥሪያ ቤቱ ከሚያከናውናቸው የመማር ብቃት ምዘና 
ጥናቶች ውስጥ አንዱ በከተማ ደረጃ የአነስተኛ ክፍሎች 
የሂሳብ ትምህርት ምዘና ጥናትን ማከናወን ነው:: ይህ ጥናት 
ዘንድሮ ለሁለተኛ ጊዜ የተካሄደ ሲሆን በአዲስ አበባ ከተማ 
ከሚገኙ የግልና የመንግሥት ትምህርት ቤቶች መካከል 110 
ትምህርት ቤቶች ተመርጠው ከአንድ ትምህርት ቤት 40 
ተማሪዎች በድምሩ አራት ሺ 400 የ2ኛ እና የ3ኛ ክፍል 
ተማሪዎች በራንደም / ብድግ ብድግ / ሳንፕል ተመርጠው 
ለጥናቱ በሚሆን መልክ ምዘና ተደርጓል::  330 መምህራንና 
ርዕሰ መምህራንም በምዘና ሂደቱ ተሳትፈዋል::   

የሂሳብ ትምህርት ምዘና ጥናት ዋና ዓላማ በዝቅተኛ 
የክፍል ደረጃ የሚገኙ ተማሪዎች መሠረታዊ በሚባለው 
የሂሳብ  ትምህርት ክህሎት ምን ያህል ብቁ ናቸው የሚለውን 
ለመፈተሽ ያለመ ነው::  የሂሳብ ትምህርት ክህሎት በምን 
ደረጃ ላይ ይገኛል? የእኛ ሀገር ተማሪዎች ከሌሎች ሀገር 
ተማሪዎች ጋር ሲነጻጸሩ ምን ይመስላሉ? የሚለውን ገምግሞ  
ችግሮችን በመለየት ገና በጠዋቱ የማስተካከያ ርምጃ 
ለመውሰድ የሚያስችል ነው:: የሚመዘነው ካሪኩለሙ 
ወይም የትምህርቱ ይዘት ሳይሆን መሠረታዊ የሂሳብ 
ክህሎት ነው የሚሉት አቶ ሻሚል፤  ይህንን የትምህርት 
ዘርፍ ከሌሎች ትምህርቶች በተለየ መልክ ተመርጦ 
እንዲፈተሽ ያደረጉት ሁለት መሠረታዊ ምክንያቶች ናቸው:: 
የመጀመሪያው የሂሳብ ክህሎት ከዕለት ከዕለት  ሕይወት 
ጋር አብሮ የሚሄድና የተሳሳረ በመሆኑ ሲሆን ሁለተኛው 
ምክንያት ደግሞ ይህ የትምህርት ዘርፍ ከሌሎች የትምህርት 

አይነቶች ጋርም ቁርኝት ያለውና ለቀጣይ ሕይወታቸው 
መሠረት ስለሚጥል እንደሆነ ይናገራሉ::

በዚህ ምዘና ላይ ተግባራዊ የሆነው መመዘኛ መሣሪያ 
የሁለተኛ እና የሶስተኛ  ክፍል ተማሪዎችን የሂሳብ ክህሎት 
ለመመዘን የሚያገለግሉ ዓለም አቀፍ መመዘኛዎች ናቸው:: 
ዓለም አቀፍ መመዘኛዎቹ 12 መመዘኛዎች እንዳላቸው 
የተናገሩት አቶ ሻሚል፤ ከሀገራችን ተጨባጭ ሁኔታ ጋር 
የሚጣጣሙትን አሥራ አንዱን መመዘኛዎች በመጠቀም 
ምዘናውን ማድረግ እንደተቻለ ይገልጻሉ::   

መመዘኛው የ2ኛ እና የ3ኛ ክፍል ተማሪ በየትኛውም 
ዓለም በዚህ ደረጃ ከሚማሩ ተማሪዎች ጋር የሂሳብ 
ክህሎታቸው ሊለካው የሚችል ነው ብለዋል::  ጥናቱ 
በሁለት ዓመት አንድ ጊዜ እንደሚከናወን የገለጹት አቶ 
ሻሚል፤ ዘንድሮ ለሁለተኛ  ጊዜ የሂሳብ ትምህርት ምዘናው 
ጥናት መሰጠቱን ገልጸዋል:: 

Early Grade Mathematics Assessment /EGMA/
ዓለም አቀፍ የምዘና መርሐ ግብር እንደሆነ የተናገሩት 
የቡድን መሪው፤ ይህ በአዲስ አበባ ከተማ ለሁለተኛ ጊዜ 

የተከናወነው የምዘና ጥናትም ዓለማቀፍ መመዘኛዎችን 
መሠረት አድርጎ በተቋሙ እቅድ፣ የሰው ኃይልና ገንዘብ 
የተከናወነ መሆኑን ይናገራሉ::    

ጥናቱ ተማሪዎች በመሠረታዊ የሂሳብ ክህሎታቸው 
ያሉበትን ደረጃ እየለካ የማሻሻያ ርምጃዎችን ለመውሰድ 
የሚያስችል፤ የጥናቱ ውጤት ምን ጥንካሬ አለ? ምንስ 
ድክመት አለ? በየትኛው ተግባር ላይ ማተኮር ያስፈልጋል? 
ለመጠቆም የሚረዳ መሆኑን አቶ ሻሚል ያስረዳሉ::  

በዚሁ መሠረት ቀደም ሲል ከተደረጉ የጥናት ውጤቶች 
መሠረት በማድረግ ለአዲስ አበባ ትምህርት ቢሮ የጥናቱን 
ሪፖርት ማቅረባቸውን ተናግሯል:: ይህ የጥናት ውጤት 
ለሥርዓተ ትምህርት ቀረጻ እና ለትምህርት እቅድ መነሻ 
በመሆንና  በይዘት መረጣ  የበኩሉን አስተዋጽኦ ያበረክታል 
ብለዋል::

በዘንድሮ ዓመት የተደረገውን ጥናት ተከትሎ የሚገኘው 
ውጤት በቀጣይ የሂሳብ ትምህርት ይዘቶች ላይ ማስተካከያ 
ለማድረግ አጋዥ እንደሚሆን የገለጹት የቡድን መሪው፤  
አምና የተደረገው የምዘና ጥናት ለአሥር አመቱ ፍኖተ ካርታ 
እንደ አንድ ግብዓት ማገልገሉን ይገልፃሉ:: 

መምህራን በመማር ማስተማር ሂደቱ የተማሪዎችን 
የሂሳብ ክህሎታቸውን ለማሳደግ ምን ላይ ትኩረት ማድረግ 
እንደሚገባቸው ጥናቱ የሚያመላክት ነው:: ከዚሁ ጋር 
በተያያዘ ትኩረት ሊደረግባቸው በሚገባ ተግባራት ላይ የሂሳብ 
መምህራን ስልጠና እንዲያገኙ ለማድረግ እንደሚያስችል 
ያስረዳሉ :: 

ለምሳሌ፡- የ2ኛ እና 3ኛ ክፍል ተማሪዎች የሂሳብ 
ችሎታቸው ሲለካ በዓለም አቀፍ ደረጃ መወዳደር ቢችሉ  
በደቂቃ ምን ያህል ቁጥር መቁጠር ይችላሉ የሚለውንም 
ይለካል:: ምዘናው አዲስ አበባ፣ ሲንጋፖር ወይም አሜሪካ  
የሚገኝ የ2ኛ እና  የ3ኛ ክፍል ተማሪ  መሠረታዊ የሚባለውን  
የሂሳብ ክህሎት ቢመዘን  እኩል መወዳደር /መፎካከር/ 
ይችላል?  የሚለውን ታሳቢ ያደረገ ነው:: መሠረታዊ የሂሳብ 
ትምህርት ምዘና የትምህርት ይዘት ላይ  ትኩረት የሚያደርግ 
ሳይሆን በተጠቀሱት የትምህርት ደረጃ  የሚገኙ ተማሪዎች 
እንዲኖራቸው የሚፈለገው የሂሳብ ክሂል አላቸው ወይ? 

የሚለውን በዓለም አቀፍ የመመዘኛ ስታንዳርድ መሠረት 
የሚለካ ነው::  

ተማሪዎች 2ኛ እና 3ኛ ክፍል ከመድረሳቸው በፊት 
ቅድመ መደበኛ ደረጃ ላይ እያሉ የሂሳብ ክህሎታቸውን  
በዓለም አቀፍ መመዘኛ መስፈርት ፈትሾ ማስተካከያ 
መስጠት አስፈላጊ መሆኑ ስለታመነበት አሁን ላይ ከቅድመ 
መደበኛ ክፍል ጀምሮ በጠዋቱ የሂሳብ ክህሎታቸውን 
የመፈተሽ ሥራ  መሥራት ተጀምሯል::  በ ‹‹Measuring 
Early Learning Quality and outcome››  /MELQO/  
መርሐግብር  86 የሚደርሱ ትምህርት ቤቶች ላይ 172 
መምህራንን አሰልጥኖ በማሳተፍ  ምዘና ተካሂዶ የጥናቱ 
ውጤት በሂደት ላይ እንደሚገኝም አቶ ሻሚል  ይገልጻሉ::  

የትምህርት ጥራትን ለማስጠበቅ አንዱ መመዘኛ  
የተማሪዎች መማር ብቃትን መመዘን እንደሆነ የሚናገሩት 
አቶ ሻሚል፤  የተማሪውን መማር ርግጠኛ መሆን የሚቻለው  
በመማር ብቃት ምዘናዎች በሚገኘው ውጤት  እንደሆነ  
ያስረዳሉ::  

ባለስልጣን መሥሪያ ቤቱ ከላይ ከተጠቀሱት የምዘና 
ውጤቶች በተጨማሪ የአራተኛ እና የስምንተኛ ክፍል 
ተማሪዎች ለክፍል ደረጃው የተዘጋጀውን የትምህርት 
ይዘት ከመረዳት አንጻር ምን ያህል ብቁ ናቸው  የሚል 
የአጠቃላይ ትምህርቶች ምዘና ያደረጋል:: ይህም አጠቃላይ 
የትምህርት ሥርዓቱ፣ የመምህሩ ብቃት፣ የተማሪው ችሎታ 
የሚፈተሽበት ምዘና እንደሆነ ይገልፃሉ::    

የሒሳብ ትምህርት ምዘና ጥናት

በሀገራችን በተግባር ላይ ያለው የነዳጅ 
ውጤቶች ድጎማ በአጠቃላይ የነዳጅ ዋጋን 
ዝቅተኛ በማድረግ ሊደጎም የሚገባውንና 
የማይገባውን ሳይለይ ሁሉንም ተጠቃሚ በእኩል 
ደረጃ የሚደግፍ ነው። በዚህም ምክንያት ብዙ 
ነዳጅ የሚጠቀሙ እና መደጎም የማይገባቸው 
ተጠቃሚዎች ብዙ ድጎማ የሚያገኙ ከመሆኑ 
በተጨማሪ ይህ የነዳጅ ድጎማ የዝቅተኛ 
የኅብረተሰብ ክፍሎችን ለይቶ የሚደግፍ 
አለመሆኑ የነዳጅ ድጎማ አሠራርና አተገባበር ላይ 
ማሻሻያ በማድረግ ተግባራዊ ማድረግ አስፈላጊ 
በመሆኑ ቅድመ ዝግጅቶች ተጠናቀዋል::  

ተግባራዊ በሚደረገው የታለመ የነዳጅ ድጎማ 
በሕዝብ ትራንስፖርት ዘርፉ ላይ የሚደረገው 
ድጎማ የትራንስፖርት አገልግሎት ዋጋን 
ተመጣጣኝ ከማድረግ ባለፈ ከነዳጅ ዋጋ ድጎማ 
መውጣት ጋር የተያያዘ ዋጋ ጭማሪ እንዳይኖር 
ወይንም አነስተኛ እንዲሆን ለማድረግ ያለመ 
ነው። የድጎማ ሥርዓቱን በአንጻራዊ ለመተግበር 
ይቀላሉ ተብለው በተገመቱ የተሽከርካሪ ዓይነቶች 
ላይ ብቻ ለመጀመር ታስቧል።  

የድጎማው ተጠቃሚ ተሽከርካሪዎች
*	 የከተማ ውስጥ የሕዝብ ትራንስፖርት 

አገልግሎት የሚሰጡ የመንግሥትና የግል 
አውቶቡሶች፣ 

*	 በከተማ ውስጥና በከተሞች መካከል የሕዝብ 
ትራንስፖርት አገልግሎት የሚሰጡ ኮድ 1 እና 
ኮድ 3 ሚኒባስ ተሽከርካሪዎች፣ 

*	 በመደበኛ ታሪፍ የሚሠሩ አገር አቋራጭ 
የሕዝብ ማመላለሻ አውቶቡሶች፣

*	 የመጫን አቅማቸው ከ12 እስከ 47 ሰው የሆኑ 
የሕዝብ ትራንስፖርት አገልግሎት የሚሰጡ 
ተሽከርካሪዎች፣

*	 የሕዝብ ትራንስፖርት አገልግሎት የሚሰጡ 
ባለሦስት (አራት) እግር ተሽከርካሪዎች ናቸው::
የድጎማው ሥርዓት በቅድሚያ የሚያተኩረው 

በዋጋ ቁጥጥርና የታሪፍ ውሣኔ ማዕቀፍ (Regu-
lated System) ለታቀፉትና ለብዙኃን ማኅበረሰብ 
ተደራሽ በሆኑ የትራንስፖርት ዘርፎች ላይ ነው:: 
ይህ የሆነበት ምክንያት ለድጋፍ፣ ክትትልና 
ቁጥጥር አመች በመሆናቸው፣ ባለድርሻ አካላት 
(የተሽከርካሪ ባለቤቶች) በተሻለ አደረጃጀትና 
ቅንጅት የሚሠሩ በመሆናቸው፣ የብዙኃን 
ትራንስፖርት ካለው ጠቀሜታ አንጻር (የትራፊክ 
ፍሰትና አደጋ መቀነስ፣ የአየር ብክለት መቀነስ፣ 
የነዳጅ ብክነትን መቀነስ) ድጋፍ ሊደረግለት የሚገባ 
ዘርፍ በመሆኑ አገልግሎትን በመደገፍ የመንገድ 
መዘጋጋትን መቀነስ ስለሚያስችል ነው::

እንዴት ተግባራዊ ይሆናል
በሀገር አቀፍ ደረጃ ድጎማው የሚደረግላቸው 

ተሽከርካሪዎች በያሉበት ክልልና ከተማ አስተዳደር 
የትራንስፖርት ቢሮዎች በኩል መረጃ ሞልተዋል:: 
የተሞላው መረጃም በኢትዮ-ቴሌኮም በኩል 
ወደ አንድ ቋት ተጠቃሎ እንዲገባ ተደርጓል:: 
የተሽከርካሪ ባለቤቶች ቀደም ሲል የሰጡትን መረጃ 
ትክክለኛነት በአቅራቢያቸው በሚገኝ የኢትዮ-
ቴሌኮም ሽያጭ ማዕከል ስለ ትክክለኛነቱ ማረጋገጫ 
እንዲሰጡ እየተደረገ ይገኛል::

የድጎማ ተጠቃሚ የሚሆኑ ተሽከርካሪዎችን 
ለመለየት የሚያገለግል ስቲከር የተዘጋጀ ሲሆን 

መለያው (ስቲከሩ) በነጭና ሰማያዊ ቀለም የተዘጋጀ 
ነው:: የሀገር አቋራጭ ተሽከርካሪዎች ሰማያዊ 
ስቲከር ሲኖራቸው ሌሎቹ ደግሞ ነጭ ስቲከር 
እንዲለጥፉ ይደረጋል:: 

የትራንስፖርትና ሎጂስቲክስ ሚኒስቴር 
ከኢትዮ ቴሌኮም ጋር  በመሆን ለዚሁ አገልግሎት 
የሚውል ብሔራዊ የታለመለት የነዳጅ ድጎማ 
መተግበሪያ አበልጽገዋል:: የበለፀገው መተግበሪያ 
በቴሌ ብር አማካኝነት ክፍያ መፈጸም የሚያስችል 
ሲሆን፤ ለአጠቃቀም ቀላል አስተማማኝና ፈጣን 
ነው:: የታለመ የነዳጅ ድጎማ ተጠቃሚ የሚሆኑ 
ተሽከርካሪዎች በቀላሉ በነዳጅ ማደያ ተገኝተው 
አገልግሎት የሚያገኙበት ምቹ ቴክኖሎጂ ነው::

ከ240 ሺ በላይ የሕዝብ ትራንስፖርት 
አገልግሎት ሰጪ ተሽከርካሪዎች ብሔራዊ የነዳጅ 
ድጎማ ተጠቃሚ ይሆናሉ ተብሎ ይገመታል:: 
በቅርቡ የኢፌዴሪ ጠቅላይ ሚኒስትር ዐቢይ 
አሕመድ (ዶክተር) በወቅታዊ ሀገራዊ ጉዳዮች 
ላይ ከሕዝብ ተወካዮች ምክር ቤት አባላት ለተነሱ 
ጥያቄዎች ምላሽ በሰጡበት ወቅት ካነሷቸው ነጥቦች 
መካከል የነዳጅ ድጎማን የተመለከተው ይገኝበታል:: 
በዚህም መንግሥት ከቀጣዩ ሐምሌ ወር ጀምሮ 
ለሕዝብ ትራንስፖርት ተሽከርካሪዎች ብቻ ድጎማ 
እንደሚያደርግ ማስታወቃቸው ይታወሳል:: 
የድጎማው ተጠቃሚ ለመሆን የተሽከርካሪ 
ባለቤቶች ምን ማሟላት ይጠበቅባቸዋል? ለሚለው 
ጥያቄ ምላሽ በመስጠት የዛሬውን እናብቃ!

 ከተሸከርካሪ ባለንብረቶች የሚጠበቅ
•	 የተሽከርካሪያቸውን መረጃ በክልል ወይም 

ከተማ አስተዳደር በሚገኘው የትራንስፖርት 

ለሀገር አቋራጭ የሕዝብ ትራንስፖርት 
ተሽከርካሪዎች የሚያገለግል መለያ

በክልል ለሚገኙ የሕዝብ ትራንስፖርት አገልግሎት  
ሰጪ ተሽከርካሪዎች የሚያገለግል መለያ

ቢሮ በመቅረብ ሙሉ መረጃ መስጠት
•	 ስለ መረጃው ትክክለኛነት በኢትዮ ቴሌኮም 

በኩል ማረጋገጥ
•	 አሽከርካሪዎች የቴሌ ብር መክፈያ ሥርዓት 

ተጠቃሚ መሆን
•	 የድጎማ ተጠቃሚነት መለያ ስቲከር መለጠፍ

መሰረታዊ 
የሂሳብ ትምህርት 

ምዘና የትምህርት ይዘት 
ላይ  ትኩረት የሚያደርግ ሳይሆን 

በተጠቀሱት የትምህርት ደረጃ  
የሚገኙ  ተማሪዎች እንዲኖራቸው 
የሚፈለገው የሂሳብ ክሂል አላቸው 

ወይ? የሚለውን በዓለም አቀፍ 
የመመዘኛ ስታንዳርድ መሠረት 

የሚለካ ነው::  

